
        
            
                
            
        

    
	ГЕОРГИЙ МАРТЫНОВ

	 

	КАЛЛИСТО ГАРАГ - 3

	(шинжлэх ухааны зөгнөлт роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ХЭСЭГ : ДЭЛХИЙ — КАЛЛИСТО

	 

	«Орчлонгийн уудам одоор дүүрэн 

	Орчлонд хязгаар, одонд тоо байхгүй»

	М. Ломоносов

Нэгдүгээр бүлэг

	ХООСОН ОГТОРГУЙД

	Олон мянган жилийн туршид хүний оюун ухаан наранд нэгэнт дасаж наргүй ертөнц байж болохгүй гэж өнө удаан хугацаанд бодож иржээ. Шөнийн туршид нар харагдахгүй болдог боловч түүний байж байгааг хүн андахгүй болохоороо ертөнц наргүй болчихлоо гэж боддоггүй байв. 

	Яваандаа хүн орчлонд нарны гэрэл хүрдэггүй газар байдгийг мэдсэн боловч дэлхий дээр тийм газар байхгүй бөгөөд хүн өөрөө дэлхийгээс өөр газар очиж чадахгүй байсан болохоороо тийм газар бий гэдгийг зөвхөн оюун санаандаа бодож байв. Наргүй ертөнц гэдэг бол дэлхийн хүн нүдээрээ харж чадахгүй ертөнц, зөвхөн онолын хүчээр, оюун ухаанаараа мэдэж байсан ертөнц юм аа. 

	Харин одоо нар алга боллоо. Нар маань каллистогийн одны онгоцны эргэн тойронд харагдах оддын нэгэн адил нэг од болсноор үл барам тэнгэрээс түүнийг олж харахад хэцүү боллоо. 

	Дэлхийн гэрэлт нар маань бусад одны нэгэн адил хөлөг онгоцны дурангаар харахгүй бол харагдмааргүй тийм бүдэг болчихлоо. 

	Энэ бол тун хачин, хүн төрөлхтний олон зуун жилийн туршлагатай эрс харшилсан юм байв. Одон орны судлалч хүний хувьд нар бол ердийн нэгэн од гэдэг ойлголт тархинд нь шингэсэн Георгий Николаевич Синяев хүртэл дурангаар харж байгаа энэ бүдэг од маань өнөөх нар яг мөн, түүнд тун ойрхон, тэгэхдээ ийм асар хол газраас олж харахын аргагүй ямар нэгэн газар төрөлх дэлхий маань эргэлдэж байгаа гэдэгт албан хүчээр итгэж байв. 

	Тэнгэрийн байдал хачин их өөрчлөгдөж, хар багаасаа мэддэг болсон од мичдээс нэг нь ч харагдахаа байж од бүхний байр байдал өөрчлөгдөн, «хутгалдаж», хуучин мэддэг однуудаасаа нэгийг ч олж чадахгүй болж гайхаш тасарчээ. Эхний үед ийм байв. Яваандаа Синяев Вьеньяний тусламжтайгаар өөр хоорондоо хуучнаасаа өөр өөр байрлалтай болсон сайн мэдэх оддоо олж сурчээ. 

	Харин нар үй олон оддын дотор «гээгдсэн» нь тун хачин байв. Түүнийг олж харах нь хамгаас хэцүү байлаа. 

	Энэ хачин явдлын учрыг Синяев удаан хугацаанд олж чадахгүй явтал Вьеньянь каллистогоос гарсан даруйдаа Рьльосоо олж чадахгүй будилж байснаа нэг яриандаа хэлснээс сая учрыг олжээ. Одон орны залуу судлалч маань ямар нэгэн од эрэхдээ хөлөг онгоцноос харахад дэлхийгээс харагддаг байдлаараа харагддаг тэнгэрийн заадасны байрлалаар бага зэрэг баримжаалах болжээ. Энэ тэнгэрийн оёдлоор баримжаалж нарыг эрэх ухаан түрүүн огт орохгүй, наран бусад одтой ямар ч холбоогүй, туйлын салангид юм шиг санагддаг байсан байна. Бусад оддын нэгэн адил нарыг олж харахдаа дадах хэрэгтэй байв. 

	Хэрэв нар бусад оддыг олох нь хэцүү төвөгтэй байсан бол тэдгээрийг одны онгоцны одон орны оргилын олон тооны нарийн багажийн тусламжтайгаар судлах нь жаргалтай ажил болж байлаа. Хөлөг онгоцны эргэн тойрны хов хоосон бол дэлхийн одон орны судлалчдын мөрөөддөг тэрхүү сайхан нөхцөл байсан юм. 

	Синяев амрах цагаа дээд зэргээр хасан маш их шуналтай ажиллаж байв. 

	Синяев зөвхөн шинжлэх ухааны сониуч зангаасаа болж ингэж ажиллаж байсан юм биш ээ. Их ажил нь дэлхий, төрөл төрөгсөд дотно хүмүүсээ санан бодохгүй байхад нь тус болж байжээ. Тэр буцаж ирэхдээ аав, ээжтэйгээ амьд уулзах найдлага тун багыг ойлгож байсан боловч, каллисто руу шулуун шийдсэн хэдий боловч төрөл саднаа санан бодоход зүрх шимширмээр байсан юм. 

	Широковын байдал ч бас ийм байсан. Тэр гав ганцаар дэлхийд садан төрөл, гэр орон болох юм үлдээгүй боловч төрөлх гарагаа улам илүү санаж явав. Түүний хийдэг цорын ганц зүйл бол авч гарсан номуудаа каллисто хэлэнд хөрвүүлэх явдал байсан. Гэтэл тэдгээр номын мөр бүр нь үг болгон нь ард хоцорсон дэлхийг санагдуулаад, дан ганц түүний тухай өгүүлээд болдоггүй байв. 

	Петр Аркадьевич нөхрийнхөө нэгэн адил «үүрийн гэгээнээс шөнө дүл болтол» ажиллаж байв. 

	Каллисточууд зочдодоо цаг ямагт чин сэтгэлээсээ халамж тавьж төрөл саднаасаа салсан эхний жил хэчнээн хэцүү байдгийг санаж тэднийг уйтгарлуулахгүй гэж байдгаараа чармайн явна. Тэд дэлхийн арван хоёр жилийн өмнө хөлөг онгоц каллисто гарагаас холдох тутам яг энэ хоёр шиг байжээ. 

	Одны онгоц замд гараад дэлхийн тооллоор найман сар нисэж нар дэлхий хоёроос бараг хоёр триллион километр холдож, алгуур боловч үргэлж хүчээ нэмэн хүний ой тойнд оромгүй хурд авч хоромд нэг бум есөн түм гаруй километр зам туулж байв. 

	Хөлөг онгоцны хүчирхэг хөдөлгүүрүүд тасралтгүй, дуугүй ажиллан хоног тутамд есөн зуун жаран дөрвөн километрийн хурд нэмж явав. (Өөрөөр хэлбэл хорин дөрвөн цаг тутамд жинхэнэ хоног гэдэг энэ үгэнд тохирох хоног хөлөг онгоцонд болдоггүй байсан). 

	Хурдатгал мөн тэгэхээр таталцлын хүч хором тутамд арван метр байсан бөгөөд онгоцны багийнхан дэлхий дээр юм уу каллисто дээр байсан шигээ байжээ. Хөдөлгүүрүүд бас дахин дөрвөн сар ажиллаад дараа нь одны онгоц огторгуйн биеийн адил эрчээрээ хурдлах болно. Хөлөг онгоц Рельост гурван триллион дөрвөн зуун гучин хоёр километр ойртсон үед алгуур хурд саахын тулд хөдөлгүүрүүд дахин ажиллаж эхлэх юм. 

	Широков Синяев хоёр каллисточуудтай ямар ч юмны талаар ярьж чадах болтлоо каллисто хэл сайн сурчээ. Дэлхийн эрдэмтэн, инженер нарын маш их сонирхож байсан хөлөг онгоцны хөдөлгүүрүүдийг юу хөдөлгөж байна вэ, ямар «шатахуун» хэрэглэдэг юм бэ? гэсэн асуултыг тэр хоёр одоо асууж чадах болжээ. 

	Хариу нь ер бусын юм биш байв. 

	Дэлхийн эрдэмтэд мезоны пуужинг одоохондоо зарчмын хувьд, гэхдээ ямаршуу хийцтэй байх, одны жуулчлалд ямар бололцоо нээж өгөхийг нь мэдэж байсан юм аа. Гагцхүү эсрэг хумхыг яаж гаргаж авах, мөргөлдүүлчихгүйгээр яаж хадгалахыг мэдэхгүй байсан юм. 

	Каллисточууд энэ бүхнийг мэдэж байсан бөгөөд тэдний мезоны техник түүний тухай хүмүүсийн төсөөлөн бодож байснаас хамаагүй хол түрүүлсэн байсан болохоор Смирнов Манаенко хоёр дэлхий дээр одны онгоцны хөдөлгүүрийг судалж байхдаа атомын биш, харин мезоны хөдөлгүүр юм байна гэдгийг ойлгоогүй нь гайхалтай хэрэг биш ээ. Бас тэгээд каллисточууд зүй ёсоор болгоомжлох учиртай байсан болохоор дэлхийн эрдэмтдэд эсрэг бодис хадгалах газар үзүүлээгүй юм санжээ. Каллистогийн одны онгоц мезон, атомын аль алинаар нь ажилладаг юм байжээ. 

	Дэлхийн ойролцоо, мөн түүний агаарт хурд багатай нисэж явахдаа каллисточууд атомын хүч ашиглаж байсан бол од хоорондын огторгуйд мезоны хөдөлгүүрээ залгадаг байв. Харин хөлөг онгоцонд ойлгох толь байсангүй. Эсрэг биесийн мөргөлдөх үед үүссэн хүчтэй цацраг юунаас ойж байгааг нь Широков, Синяев хоёрт ойлгогдохгүй хэвээр үлджээ. Энэ бол «дэлхийнхний» учрыг нь олшгүй техник байсан ажээ. 

	Широков Синяев хоёр хөлөг онгоцонд долоон сар явахдаа түүнд дасаж гэр орондоо байгаа юм шиг санагддаг болжээ. Дэлхийн хүмүүс каллисточуудтай адилхан байв. (Үнэндээ адилхан байхыг хичээдэг байжээ). 

	Ингэхэд төвөгтэй биш байжээ. Каллисточууд юмыг ажиж мэдэхдээ тун гайхалтай, дэлхийн нөхдийнхөө бодол санаа, сэтгэлийн тун яльгүй сэвийг мэдчихээд байдаг шиг байв. Широков Синяев хоёрыг ямар нэгэн шалтгаанаар хоёулхнаа үлдэхийг дотроо бодоход каллисточуудаас хэн нэгэн нь саад хийж байсан удаа нэг ч гараагүй билээ. Каллисточууд хүний санааг алдалгүй таадаг, юу бодож байгааг дотор нь орсон юм шиг яг мэдчихдэг чадалтай улс байлаа. 

	Анхны үед, үнэндээ, одны онгоц дэлхийд байсан арван сарын туршид хүмүүс каллисточуудыг өөр хооронд нь арайхийж ялгадаг байжээ. Тэд «нэг л хүн» шиг санагддаг байсан юм. Одоо Широков Синяев хоёр тэднийг дэлхийн найз нөхөд танил хүмүүсээ ялган таньдаг шигээ амархан ялгах болжээ. Тэдний хооронд их ялгаа байгааг түрүүн анзаарч мэдэхгүй байснаа одоо бодоход хачин санагдаж байв. Каллисточууд хүний нэгэн адил бие биеэсээ өөр өөр байжээ. Зөвхөн царай зүсээрээ ялгаатай төдий биш ажээ. Тайван, удаан хөдөлгөөнтэй Мьеньонь түргэн Синьгээс, бодлогошронгуй хааяа нэг инээмсэглэдэг Диегониос хөхиүн, шогч зантай хурц үгтэй Льньинь эрс тэс ялгаатай байлаа. Бьяининь, Вьеньянь хоёрт төстэй юм огтгүй мэт, зан ааш, үг хэлэх нь хүртэл тун ялгаатай. Тэд бүхний нийтлэг нэгэн шинж гэвэл тэд бүхнийг огторгуйн аянд мордоход хүргэсэн эрдмийг эрхэмлэх зан юм. 

	Широков, түүний нөхөр хоёр өөрсдийгөө, каллисто хүн биш гэдгийг үе үе мартчихсан явдал байв. Хоёр гарагийн төлөөлөгчид ингэтлээ дотно болжээ. Тэдний аль алин нь нэг юмны тухай, тухайлбал одны онгоц каллисто гарагт хүрэх хугацааны тухай бодож ярилцана. 

	Тэдний аль алин нь өөр өөр шалтгаанаар ч гэсэн тэр өдрийг нэгэн адил тэсэж ядан хүлээнэ. 

	Широков бараг бүх цагаа өрөөндөө орчуулга хийж өнгөрүүлэх бөгөөд орос хэл тасралтгүй оролдон нэлээд амжилт олж байгаа Бьяининь түүнд үргэлж тусална. 

	Үнэндээ Бьяининь орос үгийг зөөлөн дуудаж их эвгүй ярих боловч уншиж, бараг бүх юмыг ойлгох болжээ. Синяев одон орны ажиглалт хийхгүй байсан үедээ тэдэнтэй нийлж гурвуулаа зах хязгааргүй яриа дэлгэх боловч голчлон каллистогийн тухай ярилцаж хааяа нэг дэлхийн тухай ярилцдаг байв. Широков Синяев хоёрт дэлхийн тухай ярилцахад тун хэцүү байсан учир энэ талаар ярилцахгүй байхыг оролдоно. Бьяининь хойно хоцорсон дэлхийн талаар яриа огтхон эхэлдэггүй байсан бөгөөд хэрэв яриа дэлхийн тухай ярианд шилжсэн байвал үргэлж Широковын буруу байдаг байв. 

	Широков өнөөдөр ч гэсэн орчуулгаасаа нэг хуудас бичиж дуусаад хажуу тийш нь тавьж толгойгоо өндийлгөн каллистод байгуулах «Дэлхийн музейн» ямар нэгэн үзвэрийн тайлбарыг махран орчуулж суусан Синяевт хандаж:

	— Би Лев Толстойн романыг орчуулж байна. Манай байгалийн байдлыг хэдхэн үгээр яасан сайхан уран хурц тодорхойлдог хүн байсан юм бэ? Харин тийм тодорхойлолтыг орчуулахад их хэцүү юм аа. Жишээ нь ийм юм байна. Байгалийн энэ байдлыг бид уншаад ойлгодог шиг каллисто уншигчдад ойлгуулахын тулд юу гэж орчуулмаар юм бэ? «Ойд сэвэлзэх салхигүй бүгчим юм шиг байлаа. Наалдамхай ногоон навчаа дэлгэсэн хус моднууд үл хөдөлнө. Өнгөрсөн жилийн навч дороос зулзаган ногоо, цэнхэр ягаан цэцгүүд цухуйн цоохортон харагдана. Хусан дотуур алаг цоог ургасан зулзаган гачууруудын мөнх ногоон хатуу шилмүүс өвлийн байдлыг санагдуулах нь эвгүй ажээ». Каллисточууд хус, гачуур, өвөл гэдгийг мэдэхгүй болохоор яадаг юм билээ дээ? гэхэд Синяев:

	— Тийм ээ! Та ийм бэрхшээлийг яаж давах болж байна дээ? гэхээс өөр юм хэлж чадсангүй. 

	Дэлхий дээр бол каллисто хэлэнд маш олон үг орчуулагдахгүй байсныг бид тоохгүй орхидог байсан. Ийм ганц арга байна. Би одоо бол каллисто хэл Бьяининь орос хэл сайн сурсан үед каллистод очоод дахин хянан засахаар ноорог хийж байна. Тэр үед бид орос-каллисто толь бичиг зохино гэж Широковын хэлэхэд Синяев,

	— Яваандаа орчуулагч электрон машин зохиох болно. Ямар ч байсан яг таг орчуулж амжихгүйгээр яриагаа өөрчилж, — Диегоний өвчилснийг та мэдсэн үү? гэж асуулаа. 

	— Мэдсэн, тэр мөдхөн эдгэнэ. 

	— Яасан юм бэ?

	Широков мөрөө хавчисхийв. 

	— Каллисточууд дандаа мэдрэл нь өвддөг улс. Энэ ч аргагүй юм биз. Тэгээд ч нэг л янзын онош тавьдаг. 

	— Синьг ямар эмчилгээ хийж байгаа бол?

	— Амралт. Унтуулах манай дэлхийд ч гэсэн ингэж эмчилдэг юм. Гэхдээ каллисточууд шиг үргэлж хэрэглэдэггүй юм аа. Каллисточууд тун өргөн хэрэглэх юм гэж Широков хариуллаа. 

	— Тэгэхээр Диегонь унтаж байгаа хэрэг үү?

	— Тийм ээ, хоёр хоног унтаж байгаа. 

	— Би танд нэг юм хэлэх гэсэн юм, бие минь нэг л сайн биш байна. 

	— Хөдөлж болохгүй байна уу? гэж Широков түргэн гэгчийн асуув. 

	— Тийм ээ, бие тун сул байна. Харин та яаж мэдэв?

	— Миний бие бас л сулдаад байх шиг байна. Юм бүхэн урьдынхаасаа хүнд болсон юм шиг санагдах юм. 

	— Бие чинь хүртэл хүнд болсон юм шиг байгаа биз? Тэд хурдатгалаа нэмсэн байж ч болох юм. 

	— Мэдэхгүй. Синьгтэй ярилцахаас биш дээ. 

	Синяев ширээн дээрээс ном авч гар дээрээ хүнд хөнгөний нь баримжаалж үзээд,

	— Бүр хүнд болчихсон байна шүү гэлээ. 

	— Ороорой! гэж Широков каллистогоор хэллээ. 

	Ньяньиньг орж ирээд,

	— Би та нарт саад хийгээгүй биз? гэж ердийн элэгсэг байдлаараа асуув. 

	— Хаанаас даа, суугтун, бид хоёрын ярианд оролц л доо гэж Широков хариулав. 

	Каллисто хүн сандал ойртуулж суулаа. 

	— Хөлөг онгоц дотор бүх юм хүнд болчих шиг боллоо гэж бид хоёр ярилцаж сууна гэж Синяевын хэлэхэд Ньяньиньг:

	— Тийм болсон гэж хариулжээ. 

	— Хурдатгал нэмсэн үү?

	Үгүй ээ, урьдын хэвээрээ байгаа. Гэхдээ бид хоромд нэг бум есөн түмэн километрээс илүү хурдтай нисэж байна, тэгэхлээр1...

	— Ээ, тийм ээ! Би хурдыг огт мартчихсан байна шүү гэж Синяев дуу алдав. 

	Широков түүн рүү асуусан байдалтай харжээ. 

	— Хөлөг онгоцонд харьцангуйн хууль үйлчилдэг, тухайлбал гэрлийн хурдаар хэмжигдэх хурдтай нисэх үед биеийн цул нэмэгдэнэ. 

	— Яг тийм. Одоо хөлөг онгоцоороо, бас түүн дотор байгаа юм бүхэн хөөрч байгаа үеийнхээсээ барагцаалбал нэг бүхэл зуун гучин тав дахин хүнд болсон. Бид хоёр бум долоон түмэн километр хурдан нисэх үед биеийн цул яг хоёр хагас дахин, хөлөг онгоцны эцсийн хурд, та нарын мэдэж байгаа хоёр бум долоон түм найман мянган километр хүрсэн үед хоёр бүхэл зууны далан долоо дахин нэмэгдэнэ2 гэж Ньяньиньг хэлжээ. 

	— Тийм жин багийн хүмүүсийн эрүүл мэндэд хор учруулж болох юм гэж Широковын хэлэхэд Ньяньиньг: Биеийн жинг алгуур хоёр хагас дахин нэмэгдүүлэхэд хүнд хоргүй гэдгийг манай шинжлэх ухаан баталсан юм. Диегонь хурдыг хоёр бум долоон түм найман мянгад хүргэнэ, тэгэхэд миний түрүүн хэлснээр жин хоёр, далан долоогоор нэмэгдэнэ. Энэ хортой биш, гэхдээ бид сэргийлэх арга хэмжээ авна гэхэд Широков:

	— Ямар? гэж асуулаа. 

	— Хөлөг онгоцны хурд хоромд хоёр бум долоон түмэн километр хүрэх үед хөлөг онгоцны багийнхан жингүйдэх хүртэл хэвтэн явах болно. 

	— Хэзээ ингэх вэ?

	— Танай цагаар дэлхийгээс хөөрснөөс хойш долоон мянга таван зуун цагийн дараа. 

	Синяев хуудас цаасан дээр түргэн гэгчийн бодож гарлаа. 

	Манай тооллоор гуравдугаар сарын арван таванд болох юм байна. 

	— Бараг гурван сар гэсэн үг байна. Хэчнээн хугацаанд хэвтэж явах юм бэ? 

	— Хоёр зуун далан хоёр цаг. 

	Та нарт уйтгартай юм болохгүй. Энэ хугацааны туршид та хоёр унтаж явна. 

	— Одны онгоц хоосон огторгуйд нисэх учир жолоодохын хэрэг байхгүй гэдгийг би мэдэж байна. Гэвч ингэж унтах нь осолтой юм биш үү. 

	— Би арай дутуу хэлчхэж. Мьеньонь бид хоёр ээлжээр унтана. Ямар ч юм болж магадгүй юм шүү. 

	Та нар биеийн цул нэмэгдэх аюулаас болж хурдаа хоёр зуун далан наймаар хязгаарлаж байгаа хэрэг үү? гэж Широков асуув. 

	— Үүнээс өөр бас хөлөг онгоцны хөдөлгүүртэй холбоотой шалтгаан бий. Замынхаа хагасыг маш сайхан хурдатгалтай нисээд, үлдсэн хагаст нь сааж нисэх нь манай техникийн дийлэхгүй зүйл гэхэд харьцангуйн онолыг дөнгөж гадарлах төдий Широков:

	— Тэгэхэд хөлөг онгоц гэрлийн хурдаас илүү гарах болж байна уу гэж гайхаш тасран асуужээ. 

	— Гэрлийн хурд бол хурдын хязгаар биш түүнийг давж болно гэсэн санаа байдаг боловч практик дээр шалгагдсан юм байхгүй. Хөлөг онгоц тасралтгүй хурдатгалаа нэмээд байвал гэрлийн хурдад улам бүр ойртоно. Гэхдээ хэзээ ч түүнд хүрч чадахгүй гэж одоохондоо үзэж байгаа юм аа гэж Ньяньиньг хариулжээ. 

	— Харьцангуйн хачин онол. Бид одоо түүнийг практик дээр шалгаж үзэх болж гэж Синяев хэллээ. 

	Широковын толгойд нэгэн аягүй бодол зурсхийн орж ирэв. Гэрлийн хурдтай ойролцоо хурдтай хөдөлж байгаа хүнд дэлхий дээр байгаа хүнээс хугацаа удаан өнгөрөх ёстой гэдгийг тэр санажээ. Тэр хоёрыг Каллистод очоод эргээд иртэл дэлхийн хугацаа хөлөг онгоцны хугацаанаас талийгаад өгсөн байх нь ээ. 

	— Юу болж байна, онол практиктай тохирч байна уу? гэж Широков асуув. 

	— Одоохондоо юм бүхэн дээр тохирч байна. 

	— Тэгэхээр бид хоёр дэлхийдээ буцаж ирээд нэг ч танил хүний нүүр харахгүй болох нь ээ? Ирээдүйн дэлхийд эргэж очих болж байх шив дээ? Тун эвгүй юм аа. 

	— Би танай хэлж байгааг ойлгохгүй байна. Хорин таван жил болоод дэлхийдээ очно гэдгийг та сайн мэдэж байгаа шүү дээ. Одоо танай сэтгэлийг юу зовоогоод байна вэ? гэж Ньяньиньг асуулаа. 

	— Би дэлхий дээр хорин таваас илүү жил өнгөрнө гэдгийг ойлгоогүй явсан юм байна. 

	— Яагаад тэгнэ гэж? Синяев гайхан асуув. 

	— Дэлхийн тооллоор бид дэлхийдээ хэзээ эргэж очих болж байна даа?

	— Хорин таван жилийн дараа. Та үүнийг мэдэж байгаа шүү дээ. 

	— Петр Аркадьевич цагийн ээдрээнд будилж байх шиг байна. Тоочин хүн биш болохоор аргагүй юм. Нисэх хугацааг танай бодож байгаа шиг хөлөг онгоцны хугацаагаар биш харин дэлхийн тооллоор бодсон. Бид Каллисто гарагт Дэлхийн тооллоор арван нэгэн жил болоод хүрнэ, харин хөлөг онгоцны хугацаагаар бол үүнээс бага хугацаа гарна. Бидний хувьд нислэг маань гурван жилээс илүүгүй хугацаатай үргэлжилнэ. Та арван нас нэмэгдээд буцаж очиход танай төрөл садан, танил найз нар тань хорин таван насаар ахисан байх болно. Энэ бол нэг ёсны уйтгарлан ниссэний шан юм гэж Синяев хэлэхэд Широков:

	— Үнэхээр би тоочин хүн биш болохоор иймэрхүү ээдрээний учрыг олохгүй юм аа. Харин дэмий буруу бодож айж байснаа ойлгосондоо маш их баярлаж байна гэлээ. 

	Синяев, Ньяньиньг хоёр инээв. 

	Дараачийн өдрүүдэд хөлөг онгоц доторх юм бүхний жин аажим боловч тасралтгүй нэмэгдэн байгааг мань хоёр анхааралтай ажиглан явав. Цагаан бөмбөрцөг улам бүр хурдан нисэж хөдөлгүүрүүд зогсож өөрөө эргээрээ нисэх үед ойртон явна. 

	Тэр үед юм бүхний жин алга болж жингүй хачин ер бусын амьдрал эхэлнэ. Энэ нь дэлхийн тооллоор есөн жил, хорь хоног онгоцны тооллоор дөнгөж гуравхан жил үргэлжилнэ. Энэ хугацааны туршид одны онгоц орчлонгийн хүйтэн харанхуйн дундуур алс холын каллисто гарагийн зүг чив чимээгүй ертөнцөөс гэрэл гэгээтэй хөл хөдөлгөөнтэй, аж амьдралтай ертөнц рүү нэгэн жигд хурдаар жирэлзэх юм. 

	ЖИН АЛГА БОЛЛОО!

	Одны онгоцны багийнхан жин хэт нэмэгдэх харьцангуй нэлээд богино хугацааг аюулгүй өнгөрүүлэхийн тулд унтах ёстой. Ирэх гуравдугаар сарын арван тавны өдөр мэдэгдэхгүй ойртон ирлээ. Широков бичгийн машинаа чуу чамай даах болж, түшлэгтэй зөөлөн сандлууд нь бүх хүчээ шавхан байж хөдөлгөхөөр хүн болжээ. Явах ялангуяа шат өөд гарна гэдэг бол туйлын ядаргаатай ажил боллоо. Петр Аркадьевичид хөгширч наад зах нь дөчин нас хүрсэн юм шиг санагдана. 

	Синьгийн зөвлөсөн ёсоор Широков аль болох бага хөдлөх зорилгоор зөөлөн диван дээр хагас хэвтэж ажиглах болов. 

	— Юм бодох хүртэл хэцүү юм шиг болчихлоо гэж Синяев хэлэв. 

	Тэд уруул, хэлээ арайхийн хөдөлгөж удаан, эв хавгүй ярих болжээ. Синяев хувхай цайсан байна. Бие чинь ямар байна гэж Широков асуухад Синяев:

	— Муу байна гэж хариуллаа. 

	Тэр хоёр ийм хэдхэн үг солилцсондоо ядарч Широков диван дээр Синяев түшлэгтэй зөөлөн сандал дээр дуугүй удаан хэвтэцгээв. Гагцхүү шуухинах дуу гарна. Ямар нэгэн хүнд юм цээж дээр дараад амьсгалахад саад болоод байгаа юм шиг болж хүчээ шавхан байж нэг амьсгал авах болжээ. 

	— Би удаан тэсвэрлэж чадахгүй нь гэж Синяев хэлэхэд Широков,

	— Өнөөдөр гэв. 

	Тэр цагаа гаргаж харлаа. Энэ бол хөөрөхийн өмнөхөн профессор Лебедевийн бэлэглэсэн одон орны гоц сайн цаг байжээ. «Үүнийг та ав. Энэ цаг танд хорин таван жилийн туршид зөрөөгүй үйлчилнэ» гэж Семен Павлович хэлээд өгсөн юм байжээ. 

	— Цаг зогсож орхижээ. Юм бүхэн хоёр хагас дахин хүнд болчихсон механизмыг пүрш нь хөдөлгөж хүч хүрэхгүй болжээ гэж Широков хэлэв. 

	Хаалга цохихгүйгээр Синьг орж ирэв. Каллисто эмч арайхийн хөдөлж байв. Түүний хойноос Мьеньонь орж иржээ. Инженер Мьеньонь эмчээс залуу болохоороо хөнгөн хөдөлж, гортигийн гэртэй төсөөтэй жижиг хавтгай юмыг их хүч гаргасан шинжгүй авч ирэв. 

	— Бид та хоёрт сайхан нойрсоорой гэхээр орж ирлээ гэж тэр инээмсэглэв. 

	— Бид дөрвөөс бусад манай багийнхан цөмөөрөө нойрссон. Одоо та хоёрын ээлж гэж Синьг нэмж хэллээ. 

	— Яамай даа! гэж Синяев сэтгэл амарсан байдалтай санаа алдан хэлэхэд, «Надаас эхлээрэй гэв. 

	— Та өрөөндөө нойрсох уу?

	— Тэгэлгүй яах вэ. 

	Мань одон орны судлалч хоёр каллистогийн хамт гарч одов. 

	Синьг хаалган дээр түр зогсосхийж,

	— Хувцсаа тайлаад хэвтэж байгаарай гэхэд Широков:

	— За гэлээ.

	Широков өрөөндөө ганцаар хоцорч хана руу очиж товч дарахад өргөн зөөлөн ор ханаас гараад ирсэн юм шиг дуугүй гараад ирэв. 

	Удаан хүлээсэнгүй. Долоо орчим минут болоод хоёр каллисто эргэн ирэв. 

	— Яав? гэж Широковын асуухад Синьг:

	— Георьгий унтчихсан гэлээ. 

	Мьеньонь гортигийн гэр шиг юмаа онгойлгов. Тэнд өнгөгүй дүүрэн шингэн юмтай хэд хэдэн тунгалаг шоо бас битүү савтай юм байв. 

	Энэ бүхний юу юу болохыг Широков мэдэж байлаа. 

	— Эхлээд тэжээлээ өгөөд дараа нь унтуулаарай гэж Широковын гуйхад Синьг

	— Дураараа болоорой гэв. 

	Тэр дөрвөн шоотой юмаа Широковын хоёр гарын тохойн үен дээр тавихад минут хэртэй болоод хоосон болчхов. 

	Энэ тэжээлийн бодис шооны ханаар дамжин арьсанд өвчингүй нэвчин биеийн дотор оржээ. 

	— Намайг сэрээх үү, эсвэл би өөрөө сэрэх болж байна уу? гэж Широков асуув. 

	— Та өөрөө сэрнэ. Хоёр зуун хорин таван цаг унтахаар тохируулсан юм гэж Синьг хариулжээ. 

	— Яг тийм үү!?

	Широков хажуу тийшээ эргэхэд Синьг нуруун дор нь зөөлөвч халамжтай гэгчийн хийж өгөөд:

	— Тохиромжтой байна уу? гэхэд,

	— Тун тохиромжтой байна. За! гэв. 

	Синьг нэг үзүүр нь нөгөө битүү савтай, нөгөө үзүүр нь хүний амыг яг тагласан таглаатай холбоотой зөөлөн гуурсыг Широковын аманд углаад,

	— Бүгдийг нэг дор нэг гүнзгий амьсгаагаар амьсгалж орхиорой гэв. 

	Широков хүчтэй амьсгаа авлаа. Хоёр каллисто агшин зуур найгах шиг болоод ид шидтэй юм шиг замхран алга болжээ. Дараа нь юм бүхэн алга болж Широков зүүд зүүдлэхгүй таг нойрсжээ. 

	Синьг дух, үсийг нь энхрийлэн илэхийг тэр мэдсэнгүй. 

	— Широковыг байн байн эргэж байгааг мартаж болохгүй шүү. Бас Ньяньиньгт тэгж захиарай. Хэрэв өчүүхэн төдий ч гэсэн өөрчлөлт гарах юм бол намайг түргэн сэрээгээрэй гэж Синьг Мьеньонд захихад,

	— Тэгэлгүй яах вэ! Энэ хоёр хүн бидний хувьд хэнтэй ч зүйрлэшгүй хүндтэй хүн гэдгийг бид сайн мэдэж байгаа хойно гэжээ. 

	Синьг нойрсож байгаа Широков руу бодлогошрон харна. 

	— Хачин юм даа. Бид эдний гарагт байх цагт бид эдний өнгөнд дасах шиг болсон юм сан. Гэтэл одоо бас дахин хачин санагдах юм аа. Хараарай, нүүрийн нь хачин хүрэвтэр өнгө, хүзүү, мөрний нь ягаавтар өнгөтэй ижил болж байгааг нь. Харин гар нь цав цагаан юм. Байгалийн гайхамшиг үнэхээр хязгааргүй юм аа. Харин нүд нь гэж! Яасан хачин хэлбэртэй юм. Георьгийн нүд бор ногоон байхад Пьетягийнх цэв хөх өнгөтэй юм. Хэрэв бид эдэнгүйгээр очсон бол ийм хачин хүмүүс байна гэдэгт манайхан итгэхгүй байх байсан байх шүү гэж Синьг хэллээ. 

	 

	* * *

	 

	Цагаан бөмбөрцөг хоосон харанхуйн дундуур жирэлзсээр байв. 

	Хөдөлгүүрүүд ар тийшээ нүдэнд үл үзэгдэх гэрэл цацруулан чимээгүй ажиллана. Аажим аажмаар нэмэгдэн байгаа урвалын хүч улам бүр хүнд болж байгаа аварга хөлөг онгоцыг урагш нь улам бүр их хүчээр харвана. 

	Хөлөг онгоцны багийнхан нойрсож явна. 

	Мьеньонь өрөөнийхөө хананд хадсан багаж хэрэгслүүдийн заалтуудыг анхааралтай харан хэвтэх бөгөөд хажууд нь Ньяньиньг нойрсоно. Тодорхой тогтоосон хугацаа болоход тэр сэрж Мьеньоний халаа авна. Зөвхөн энэ хоёр л бүтэн хагас долоо хоногийн туршид хөлөг онгоцыг аливаа аюулаас хамгаалан ээлжлэн сэрүүн явна. 

	Одны онгоц урагшаа харвасаар. 

	Минут тутамд ардаа олон зуун километр орхино. Өмнө нь Рельос, Каллисто. Эх орон нь байна!

	Энэ бүхнийг санахад Мьеньоний зүрхний угт хайрын сэтгэл төрнө. 

	Хөлөг онгоц дотор чив чимээгүй. 

	 

	* * *

	 

	Широков гэнэт шууд сэрсэнгүй. Алгуур аажим, зүүд зүүдлэн сэржээ. Тэр гэрээ байж, Куприянов хажууд нь зогсоод хөлийг нь боож байна гэж зүүдэлжээ. Хөлийг нь амь алдартал маш чанга бооно. «Сулхан» гэж Широков гуйхад профессор «Болохгүй. Та каллисто руу нисэх болно» гэж хариулна. «Каллисто гэнэ ээ? Би энэ үгийг хаана билээ дээ, сонссон юм шиг байна» гэж Широков асуув. «Та хорин таван жил нисэх болно. Боодол чинь сулдана» гэж Куприянов хэлнэ. Тэгээд хөлийг нь улам чанга базжээ. «Одоо би таныг усанд хийнэ» гээд Широковыг өргөөд явжээ. Дараа нь тэр алга болж Широков усан дээр гэдрэгээ харан хэвтэж хөвнө. «Каллистод очих зам нь энэ юм байх шүү» гэж Широков бодов. Тэгээд сэржээ. 

	Тэр нүдээ нээж амжаагүй байтлаа бүхнийг сая санажээ. Тэр каллистогийн одны онгоц дотор, өрөөндөө хэвтэж байгаагаа мэдэж бүтэн хагас долоо хоног өнгөрчээ гэж ухаарчээ. Харин яагаад ч юм хөл нь чанга боодолтой хэвээрээ бөгөөд үнэхээр усан дээр хэвтэж байгаа юм шиг санагдсаар байв. Үүний учрыг сайн олохгүй нүдээ нээн харахад нь яг өмнө талд нь:

	 

	«БОЛГООМЖЛООРОЙ ЖИН БАЙХГҮЙГ САНААРАЙ!»

	 

	гэж оросоор том гэгчийн бичсэн том хуудас цаас харагдав. 

	Түүний толгойг мансууруулсан бүдэг бадаг зүүд ул мөргүй алга болжээ. Тэр энэ болгоомжлуулсан бичгийн учир ач холбогдлыг сая ухаарчээ. Үүнийг Бьяининь бичиж тавьсан нь лавтай. 

	Жингүйдлийн нөхцөлд яаж байх, хөдлөхийг Диегонь тодорхой тайлбарлан өгч байсан нь санаанд нэгд нэгэнгүй орж гараа аяархан гэгчийн хөдөлгөж үзэв. Тун аяархан хөдөлгөсөн боловч ор нь тэр аяараа бөмбөлзөн хөдлөх шиг болжээ. 

	Тэр хөдлөхгүйг хичээн хэвтэж яаж босож, хувцаслаж гардаг билээ гэж бодож эхэлжээ. 

	Зүүн хөл нь «боодолтой» хэвээрээ байв. Тэр сэрэхдээ эвгүй тахийлгаснаас болж хөл нь бадайрсан юм санжээ. Широков хөлөө тун аяархан тэнийлгэхэд цус гүйж байгаа нь илт мэдэгдэж дөнгөж саяхан гэж бодов. 

	Бие нь эв эрүүл, чийрэг сайн байв. 

	Широков толгойгоо аяархан эргүүлж эргэн тойрноо харлаа. 

	Дадал дасал болсон шал байхгүй болчихсон нь нүдэнд нь эхлэн тусжээ. Өрөө нь бөмбөгний дотор тал лугаа адилхан өөгүй дугуй болжээ. Хананд бэхэлсэн ор нь өрөөний доод тал гэж бодогдсоор байгаа тэрхүү талын дээр өндөрт дүүжлэгдсэн байв. 

	«Хөл гишгэх газаргүй хий агаарт би яаж босдог бил ээ?» гэж тэр бодно.

	Хувцсаа тавьсан сандал орны нь дэргэд хий агаарт дүүжлэгдсэн юм шиг харагдана. 

	Широков түүнийг удаан харав. Тэр сандал хаашаа ч унахгүй гэдгийг мэдэж байсан боловч энэ хачин байдалд нэг л итгэхгүй байлаа. 

	Тэр сандлаас бусад өрөөний нь бүх юм алга болсон байв. Каллисточууд эрт сэрж өрөөг нь шинэ нөхцөлд тохируулан зассан нь илт байлаа. 

	Широков босож, хувцаслах гэсэн боловч хөдлөхөөсөө айгаад хэвтсээр байв. 

	«Харин, би хэвтэж ч байгаа юм биш ээ. Жин байхгүй. Би орондоо хүрэхгүй дээр нь хий байна. Би хий агаарт байна. Би өөр газар ч гэсэн ингээд байгаад байх болно» гэж дотроо бодно. 

	Гэвч эндээсээ хөдлөх зүрх хүрэхгүй байв. 

	Широков хэн нэгэн хүн орж ирээд айж байгааг нь мэдчих вий гэж ичсэнээсээ болоод зүрх оржээ. 

	Тэр хөнжлөө аяархан гэгчийн сөхөж өргөөд эгшин зуураа гараа авахад нь хөнжил нь буцаж унаж ирэхийн оронд тэндээ хөндий тогтжээ. 

	Широков өөрийн эрхгүй ухасхийн хөнжлөө бариад авснаа орноосоо хөндийрснөө сая ухаарчээ. Нуруун доогуураа гараа хийн үзээд үнэхээр юунд ч хүрэлгүй хий тогтож байгаадаа итгэсэн байна. 

	Тэр орныхоо захаас хоёр гараараа татаж буцаад хэвтжээ. 

	Широков сэтгэлээ тайвшруулж таван минут хэртэй хэвтээд түг түг цохиж байсан зүрх нь хэвийн байдалд ороход сая аяархан өндийж суусан байна. 

	Хоёр гар нь нэг л эв хавгүй болсон байв. Хоёр гар нь огт жингүй болсон байсан бөгөөд тархи нь жингүй эрхтнийг залж бас л дадаагүй байв. Булчингуудын агшилт түүний үр дүнд хөдөлж байгаа эрхтнүүдийн хөдөлгөөний хоорондын зохицол алдагдаж, бие махбод урьд өмнө огтхон дайралдаж байгаагүй шинэ нөхцөлд зохицоход бас л тодорхой хугацаа хэрэгтэй байжээ. 

	Широков сандал дээр байгаа хувцсаа авахдаа хөдөлгөөнөө нарийн зохицуулахыг бодон гараа зөөлөн хүргэсэн боловч санаснаас хүчтэй болж сандал найган аяархан доошоо болжээ. (Жингүй газар дээр, доор гэхийн ялгаа байдаггүй боловч Широков орныхоо дор байгаа талыг доор, эсрэг талыг нь дээр гэж нэрлэсээр бодсоор байв).

	— Яадаг билээ! гэж Широков уулга алдаад, — Одоо яах билээ дээ? Дээш нь яаж гаргах бил ээ? гэж бодлоо. 

	Түүнд яах ч нөхцөлгүй юм шиг санагдан унахгүйн тул орныхоо ирмэгээс барьж «суусаар» байв. 

	«Би унахгүй шүү дээ Жингүй юм чинь?» гэж өөрийгөө зоригжуулна. 

	Одоо тэр ямар нэгэн хүн ороод ирэх вий гэж айхын оронд харин ороод ирээсэй, аймхай гэж бодно биз, за яах вэ, тус болж байвал гэж бодох болжээ. Тэгээд хаалга онгойход санаа нь амарчээ. 

	Хаалган дээр Синьг «зогсож» байв. 

	Каллисто эмч, шал байхгүй гэдгийг мэдэхгүй босго алхаад уначих вий гэж Широков юу юугүй айжээ. 

	— Сэрчихсэн үү? Бие тань ямар байна? гэж Синьг асуув. 

	Тэр хаалганаас холдож агаарт хий дүүжлээстэй юм шиг болов. Энэ хачин байдал хий тогтсон сандлынхаас ч илүү хачин санагджээ. Синьг зөөлөн салхинд хийсэж, яваа өвсний толгой шиг Широков руу хөвөн иржээ. 

	— Бие сайн байна. Харин огтхон дасаж болохгүй байна гэж Широковын хариулахад Синьг,

	— Бид анх жингүйдэж байхдаа бас л тэгж байсан юм гэлээ. 

	Тэр Широковын орны дэргэд энгийн тайван «зогсоход» босоход огтхон аюулгүй юм байна гэсэн бодол Широковт төрөв. 

	— Бид танд тус болж магадгүй гэж бодоод нэг сандал үлдээсэн юм сан. Гэтэл та түүнийг ашиглаж чадаагүй байна гэж Синьгийн хэлэхэд Широков инээж:

	— Тийм ээ. Ашиглаж чадаагүй. Намайг хувцсаа авах гэхэд зугтаад явчихсан гэлээ. 

	Синьг орны захад гар хүрмэгц энэ аяархан хөдөлгөөнөөс болж түүний бие алгуур доошилж сандлын түшлэгээс барьж аваад хөлөө тийрээд буцаж дээшээ гарч ирнэ. Энгийн нөхцөлд бол тийм түшлэгтэй зөөлөн сандлыг нэг гараар өргөөд даахгүй. 

	— Хувцаслаарай! Үүнийг дахин зугтуулахгүйн тулд би барьж байя гэж Синьг тоглон хэлэв. 

	ХӨЛӨГ ОНГОЦНООС ГАРСАН НЬ

	Цаг хугацаа өнгөрсөөр. 

	Дэлхий, каллистогийн аль алин дээр олон ч юм болжээ. Арван нэгэн жил гэдэг бол бага хугацаа биш ээ. 

	Харин одны онгоц дэлхийгээс гараад каллистогийн зүг орчлонгийн хоосон дундуур нэгэн жигд жирэлзсээр байв. 

	Широков Синяев хоёрт дэлхийн амьдрал хий зүүд шиг санагдана. 

	Одны онгоц рельос, нар хоёрын хоорондох зайн тэн хагасыг туулж огторгуйн нисэгчид энэ үеийг ёслон тэмдэглэсэн байна. Тэгээд өрнүүн хөдөлмөрийн цаг дахин эхлэв. Одны онгоцны багийн гишүүн бүрийн хийх ажил ялгаатай боловч цөм нэгэн зорилгод чиглэсэн ажээ. 

	Хөлөг онгоцны гадна талд мөнхийн шөнө байж өдөр шөнө солигдоно гэх юм огт байгаагүй бөгөөд байх ч ёсгүй юм. Гэвч «цагийн» хуваарь үүрд нэг янзаар нэгэнт өөрөө тогтсон байна. Хатуу дэс дараатай унтаж, ажиллаж амарч байгаа бөгөөд энэ нь бас цаг түргэн өнгөрөхөд ч тусалж байлаа. Өдөр долоо хоногоор долоо хоног сараар солигдон зарим үед Широков өдрийн тэмдэглэлээ харан бодсоноос нь их хугацаа өнгөрснийг гайхдаг байв. 

	Саяхан болтол хязгааргүй хол санагдах боловч сэтгэл татсан хэвээрээ байсан каллисто гараг улам бүр ойртон ойртсоор байв. 

	Рельос буюу сириус дурангаар харахад өчүүхэн цэг төдий харагдсан хэвээр боловч одны онгоц нарыг бодоход түүнд илүү их ойртжээ. Гайхамшигт од ойртсоор байлаа. Үлдсэн зай барагдашгүй юм шиг Синяевт санагдахгүй болжээ. Харин барагдашгүй зам ард, хөлөг онгоц нарны хооронд хоцорчээ. 

	Нислэгийн «арав дахь» жил шувтарч байлаа. Мөдхөн хөдөлгүүрүүд дахин ажиллаж хурд саан нэгэнт дассан жингүйдэл эцэс болно. 

	Дэлхийн байдалд тохирсон жилийн тогтмол хоногийн тоо хөлөг онгоц дотор шал өөр болж; хугацаа зүгийн нэгэн адил самуурагдан Широков өдрийн тэмдэглэлээ дэлхийн хуанлингаар арайхийн хөтөлж байв. Тэд хөлөг онгоц дотор гурван жил орчим явсан байхад дэлхий дээр бараг арван жил өнгөрсөн, хөлөг онгоцны өдөр, сар дэлхийн өдөр, сартай адилгүй гэж бодоход хачин санагдана. «Цагийн хөгжил» ухаан бодлыг ихэд самууруулна. 

	Гэвч хөөрснөөс хойш их «цаг хожсон» хэдий боловч цаг хугацаа удаан санагдана. 

	— Буцах зам маань үүнээс ч урт санагдана шүү гэж Широковын хэлэхэд Синяев:

	— Буцах зам үргэлж богино санагддаг юм. Чи бид хоёр эх орондоо буцаж байгаа болохоор улам ч богино санагдана даа гэж хариуллаа. 

	Энэ хоёр бүр дээр үеэс нэг нэгээ «чи» гэдэг болж бие биеэ ах дүү шигээ хайрлах болжээ. Энэ хоёр энд хөлөг онгоц дотор зүгээр нэг ах дүү биш бүр дотно ах дүү болсон болохоор ирээдүйд, каллисто гарагт, харь байдалд улам ч дотно болно доо. 

	— Тэгэхлээр л буцах зам маань улам ч урт санагдана даа гэж Широков эсэргүүцэв.

	— Тэр үед мэдье, урт богиныг нь. Одоо одны онгоцны дотор бас хэдэн жил болно шүү дээ. Бид үнэхээр буцах дургүй болно гэж үү. 

	— Буцах дургүй болно гэж ий? Ийм юм болж магадгүй гэж чи бодож байна гэж үү? гэж Широков гайхан асуухад Синяев:

	— Хаанаас даа. Би жишиж л тэгсэн юм гэж инээмсэглэв. 

	Тэдний дэргэд нэгэн номыг орчуулахад бэлтгэн анхааралтай уншиж байсан Бьяининь толгойгоо өндийлгөв. Тэр орос хэлийг өөрийн хэл шиг сурсан бөгөөд гагцхүү ярихдаа үгийг зөөлөн дуудах учир каллисто хүн гэдэг нь мэдэгдэнэ. 

	— Буцах зам зөвхөн хагас хүртлээ богино санагдана. Дараа нь улам бүр урт юм шиг болоод байна. Би өөрийн биеэр энэ замыг туулж байгаа болохоор над итгэж болно гэж Бьяининий хэлэхэд Синяев:

	— Тэгэхээр бид хоёулынх зөв болж байна гэж инээв. 

	— Түүнээс гадна... гэснээ Широков үгээ таслав. Ямар нэгэн юм болох шиг болов. 

	Тэд юм цохих шиг бүдэг дуу сонсжээ. 

	Гэвч үүнээс болж тэдний гайхаш тасарч, зүрх нь дэлдсэн юм биш байв. 

	Тэд хөлөг онгоцны нислэг дотор нь яваа хүнд огт мэдэгддэггүйд дассан байжээ. Аварга бөмбөрцөг нэг газар зогсоод байгаа юм шиг тэгш, жигд юм байжээ. Гэтэл үл мэдэгдэм донслохыг тэр гурвуул мэдэв. Одны онгоц дөнгөж мэдэгдэм чичирчээ. 

	Тэд хэдэн хором дуугүй нэг нэг рүүгээ харж чих тавин чагнав. Гэвч чив чимээгүй байв. Хөлөг онгоц урьдын адил огт хөдлөхгүй байгаа юм шиг байлаа. 

	Хөлөг онгоц урьдын хурдаараа нисэж байсан зүгтээ ниссээр байгаа нь илт байлаа. Хэрэв тиймгүй бол, хэрэв одны онгоц шулуун замаасаа өчүүхэн төдий хазайсан буюу хурдаа саасан бол хүмүүс амьд үлдэх ёсгүй байжээ. Хоромд хоёр бум долоон түм найман мянган километр хурдтай нисэж байсан үед нислэгт өчүүхэн төдий ч гэсэн өөрчлөлт гарах аваас багийнханд гэмгүй өнгөрнө гэж огт байхгүй. Эрчийн ухасхийлт юм үлдэхийн аргагүй хүчтэй болох байв. 

	Юу болов?

	Бьяининь хамгийн түрүүнд хаалга руу харайв. Широков Синяев хоёр түүнийг даган дугуй гудмаар гүйв. Ихэвчлэн хүнгүй байдаг энэ гудам одоо бол төв залуур луу яарсан хүмүүсээр түргэн дүүрчээ. Хүн бүхэн цохих дуу сонсож, огторгуйн хөлөг аяархан сул боловч учир нь үл мэдэгдэх талаараа сандруулсан донсолгоог мэдсэн ажээ. 

	Широков Мьеньонийг харж хурдаа багасгаад өчүүхэн төдий сандарсан шинжгүй тэрхүү инженерээс,

	— Юу болов? гэж асуухад,

	— Солирын хэлтэрхийтэй мөргөлдөх шиг боллоо гэж хариулжээ. 

	Энд хаанаас солир ирдэг бил ээ?

	— Солир биш, солирын хумсын чинээн хэлтэрхий. Орчлонгийн огторгуй хов хоосон биш ээ. 

	Тэр хоёр төв залуурт хамгийн сүүлд оржээ. 

	Зурагт радионы найман өнцөгт хавтан дэлгэцүүдэд гэрэл тусаж бөмбөгөн хэлбэрт тасалгаа гялалзан харагдана. Төв залах самбар энэ бөмбөгийн гол дунд дүүжлээстэй байх бөгөөд түүний өмнөх түшлэгтэй зөөлөн сандал жингүйн нөхцөлд огт хэрэггүй учир авсан байна. 

	Мьеньонь Широковыг орхиод залах самбар луу очив. Түүний дэргэд Диегонь, Вьеньянь, Ньяньиньг гурав хий агаарт байв. Широков Синяев болон бусад каллисто хүмүүсийн хамт хаалганы тэнд хоцорчээ. 

	Ямар нэгэн аюултай юм болоогүй бололтой. Залах самбарын дэргэд цугларагсдын царай тайван бөгөөд тэд одны онгоцонд аюул учраагүй байдалтай яаралгүй олон тооны багаж хэрэгслийг шалган харна. 

	— Цөм цохисон газар огт алга байна. Дэлгэцүүдийг шалгаж үзье гэж Диегоний хэлэхийг Широков сонсжээ. 

	Гэрэл унтарч, сүүн цагаан өнгөт найман өнцөгт дэлгэцүүд дараа дараалан асаж хөлөг онгоцны хана алга болох шиг боллоо. 

	Залах самбар, төв залуурт цугларсан хүмүүс хязгааргүй огторгуйн хоосон хав харанхуйд хий дүүжлэгдсэн юм шиг харагдана. 

	Широков ийм хачин байдлыг анх харахдаа сэтгэл хөдлөн, тэр ч байтугай айснаа санав. Одоо болохоор түүнд нэгэнт дассан бөгөөд хөлөг онгоцны нүд болсон зурагт радио багажуудын дурангууд гэмтээгүйг хараад баярлах сэтгэл төржээ. 

	— Бүх юм зүгээр байх шиг байна гэсэн Мьеньоний дуу гарлаа. 

	— Одон орны судлалын газрыг шалгаж үзэх хэрэгтэй гэж Вьеньянь хэллээ. 

	Төв залуурын гэрэл дахин асав. 

	Багаж хэрэгслүүдээ шалгаж үзээрэй гэж Диегонь Вьеньяньд хэлээд,

	— Харин дараа нь гадагшаа гарч хөлөг онгоцыг гадна талаас нь нэгд нэгэнгүй шалган үзэх болно гэжээ. 

	— Одоохон шалгаж үзээд орхиё гэж Вьеньянь хөлөг онгоцны даргад хариулав. 

	Тэр гарах нээлхий рүү явав. 

	— Би тантай цуг явъя гэж Синяев хэллээ. 

	Тэр хоёр одон орны судлалч нээлхийгээр гарч одлоо. Бусад нь шалгалтын хариуг хүлээж төв залуурт үлджээ. 

	Широков Мьеньонь руу «хөвөн» очив. 

	— Та солирын хэлтэрхий мөргөсөн байх гэсэн. Тийм хэлтэрхий хөлөг онгоцны их биеийг гэмтээж чадна гэж үү? гэж асуув. 

	— Энгийн үед бол солирын том хэлтэрхий кессенд шиг хатуу байсан ч одны онгоцны ханыг цөм цохиж чадахгүй. Харин бид хоромд хоёр бум долоон, түм найман мянган километрийн хурдтай нисэж байгаа гэдгийг мартаж болохгүй. Үүнд л хамаг учир байгаа юм. Ийм үед элсний хамгийн өчүүхэн ширхэг ч гэсэн аюултай гэж инженер хариулжээ. 

	— Тун ховор тохиолдол. Од хоорондын огторгуйд, гарагийн аймгаас алс хол газар солиртой тохиолдоно гэдэг бол үнэхээр бололцоогүй юм гэж үздэг, гэтэл энэ харж байгаа биз гэж Диегонь хэллээ. 

	— Хэрэв тэр хэлтэрхий хөлөг онгоцны ханыг цөм цохисон бол... гэж Широковын эхэлтэл Мьеньонь үгийг нь тасалж, 

	— Цөм цохиогүй. Хэрэв цөм цохисон бол хана гадуур бүрээсний дунд тогтсон байгаа гэлээ. 

	Вьеньянь Синяевын хамт эргэж ирэв. Одон орны судлалын багаж хэрэгслүүд бас гэмтээгүй байжээ. 

	— Би гарч харъя гэж Диегонь хэлэхэд Мьеньонь:

	— Би тантай хамт явъя гээд Широков Синяев хоёр луу харж, — Та хоёр дуртай байгаа юм биш биз? гэж асуулаа. 

	— Бид хоёр тун их баярлах байна.

	Төв залуурт дөрвөн хувцас авчирчээ. Широков усанд шумбадаг баг шиг юм байгаа байх гэж боджээ. Гэтэл Каллистогийн огторгуйн хоосонд гардаг хувцас түүнээс шал өөр юм байжээ. 

	Широковыг хувцсаа тайлаарай гэцгээлээ. Шууд биен дээрээ нэхмэл юм шиг юм өмсжээ. Бие толгойг яг барьсан хоёр дахь арьс гэмээр юм байв. Нүүр нь бас таглагдаж юу ч харахгүй байлаа. Түүний дээр өргөн бүс шиг юм чанга гэгчийн татаж бүслэх шиг болжээ. 

	— Одоо та юм харна гэсэн Ньяньиньгийн дуу гарав. Ямар нэгэн хүний гар бүсэнд хүрмэгц нүүрийг хаасан эд гэнэт тунгалаг болж Широков өөртэй нь адил хувцасласан Синяев, Диегонь, Мьеньонь гурав хажууд нь зогсож байгааг харжээ. 

	Тэдний нүүрэн дээр нэхмэл эд шиг юм харагдахгүй байлаа. Широков өөрт нь нүүр нь ил байгаа юм шиг санагдсан боловч нүүрийг нь «юм» барьж байв. 

	— За явцгаая гэж Ньяньиньг хэллээ. 

	Нүүрэнд өмссөн юм бол ар шилэнд бэхлэн тогтоосон тунгалаг баг байжээ. Багаас уян налархай гуурснууд гарч нуруун дахь жижиг төмөр хайрцагт орсон бөгөөд дээд талд нь жижиг жүржийн хэрийн хэмжээтэй хүүхдийн тоглоомын жижиг бөмбөг шиг бор ногоон өнгөтэй ямар нэгэн хачин үрэл байна. 

	Широков тэдгээрийг гайхан харж байгааг ажигласан Мьеньонь:

	— Энэ бол чийдэнгүүд байгаа. Дотроо цэнэгтэй бөгөөд асаах гэвэл бүсэнд байгаа. Энэ товчийг дарна. Хаана байгааг нь сайн ажиглаж аваарай. Харанхуйд харагдахгүй шүү. Бид хөлөг онгоцноос гармагц товчоо дарах хэрэгтэй гэлээ. 

	Мьеньоний хэлсэн үг сайн сонстож байв. Гэтэл радио гэмээр юм Широковт огт харагдахгүй байлаа. 

	— Хоосон зайн дотор бид яаж ярилцах вэ? Тэнд авиа сонсогдохгүй шүү дээ гэж Синяев асуув... 

	Широков бас яг ингэж асуух гэж байжээ. 

	— Дуулганд сонсголын багаж бий. Тэр нь тун бага хэмжээний болохоор харагдахгүй байна. Бид хоосон зайнд энд ярилцаж байгаа шигээ ярилцана. Хоёр зуун метрийн дотор бол үүнээс ч илүү тод сонсогдоно. Агаар өөрөө орж гарах учир та нар хөлөг онгоцонд байгаа шигээ зүгээр байж байна.

	Хувцасны доторх даралт хэвийн байх учир биед өөрчлөлт гарахгүй гэж Мьеньонь хэллээ. 

	— Учрыг нь огтхон ойлгосонгүй. Гадна агаар байхгүй. Тэгэхээр дотоод даралт яах вэ? гэж Синяев асуув. 

	— Баг хувцас арьсан дээр дарж гадаад даралтыг орлоно. Түүгээр огт юм нэвтрэхгүй. 

	— Харин хов хоосонд яаж хөдлөх вэ? гэж Широковын асуухад Мьеньонь:

	— Үүний тусламжтайгаар гэж хэлэв. 

	Тэр Широков Синяев хоёрт жижиг хоолой өгөөд:

	— Ердийн пуужин байгаа юм. Энэ хөшүүргийг дарахад асна. 

	Энэ нүхээр хий цоргин гарч та нарын биесийг эсрэг тал руугаа тийрэн хөдөлгөнө. Энэ пуужингийн хүчээр хоосон орчинд дуртай зүгтээ хөдөлнө. Гурван цаг тасралтгүй ажиллахад хүрэх цэнэгтэй гэж тайлбарлажээ. 

	Тэр эхлээд Широков дараа нь Синяевыг анхааралтай ажиглан харжээ. 

	— Айх юм огт байхгүй. Бид та нараас салахгүй, та хоёрт дор нь туслахад үргэлж бэлэн явна. Синяев хариу болгож мөрөө хавчисхийлээ. 

	Би огтхон айхгүй байна. Огтхон! гэж Широков гомдонгуй хэллээ. 

	Үнэндээ тэр бага зэрэг айж байсан боловч яагаад ч юм таг нуухыг бодож байв. 

	Баг толгой нүцгэн байгаа юм шиг тийм тунгалаг байлаа. Амьсгалахад хөнгөн байжээ. 

	Та нар бэлэн үү? гэж Диегонь асуухад

	Бэлэн гэж Широков, Синяев, Мьеньонь гурав хариулав. 

	Тэр гурав хөлөг онгоцны даргын араас өргөх машины хаалга руу оджээ. 

	Диегонь нүдэнд дасал болсон товчоо дарав. 

	Хэдэн хором болсон боловч хаалганы дээд талын дохионы гэрэл ассангүй. Энэ бол тавцан доошоо буухгүй байна гэсэн дохио болжээ. 

	— Солир тэнд цохисон байх нь ээ гэж Мьеньонь хэллээ. 

	Диегонь товчийг дахин дарсан боловч урьдын адил байлаа. Өргөх машины механнзм гэмтсэн болох нь илт ажээ. Диегонь хоёр дахь машин руу эргэхэд нөгөө гурав дагалаа. «Харин энэ бас ажиллахгүй бол?» гэж Широков дотроо бодов.

	Хоёр дахь машин урьдынхаа адил ажиллажээ. Чийдэн асаж, хийгүй хаагддаг хаалга онгойжээ. Өргөх машины худаг гадаад орчноос бас л хийгүй хаагддаг тагаар тусгаарлагдсан болохоор хөлөг онгоцноос дусал агаар ч гадагш алдагдахгүй юм санжээ.

	«Харин хүйтнийг? Гадаа тэсэхийн аргагүй хүйтэн байгаа шүү дээ» гэж Широков санав. 

	Тэгтэл Мьеньонь энэ бодолд нь хариулах мэт,

	— Халаалтаа залгая гэлээ. Тэр гараа сунгаж Широковын бүсэнд байгаа жижиг бариулыг эргүүлэв. 

	Тэр дорхноо Широковын бие бүлээ оргиж бүх биеийг нь таг барьсан хувцас жигд халлаа. Хэдэн хормын дараа халууцаж эхлэв. 

	— Бага зэрэг багтмаар байна гэж түүний хэлэхэд Мьеньонь:

	Одоохон худаг онгойлгоно гэлээ. 

	Онгоцны дотор хаалга хаагдлаа. Широков толгой дээрх таг хаашаа алга болсныг харсангүй боловч бүхээгт шуугин орж ирж байгаа хүйтнээр түүний алга болсныг мэджээ. 

	— Халаалтаа нэмээрэй гэж хав харанхуйн дотор Мьеньоний дуугарлаа. 

	Широков бариулыг тэмтрэн олж бага зэрэг эргүүллээ. Дахин дулаацаж эхлэв. 

	Өргөх машин түргэн хөдөлж тэд бөмбөрцгийн гадарга дээр гарчээ. 

	Бөмбөрцгийг яахын аргагүй хав харанхуй хучжээ. Нүдгүй харанхуй нүхэнд орсон юм шиг юу ч харагдахгүй байв. Хөлөг онгоц, огторгуйн уудам, од мичдийн аль алин нь харагдах юмгүй. Гагцхүү одны онгоцны ар талд түүний нисэн ирсэн тэр зүгт гол дундаа цагаан, захаараа улаан улбар өнгөтэй манан цагариг бүдэг гэрэлтэнэ. Энэ цагариг бол хөлөг онгоцны ард биш, харин хажуу зүгт байгаа оддоос тогтсон юм санжээ. Одны онгоцны асар их хурд тэдгээр одны гэрлийг онгоцны ар талд «аваачсан» юм байв. 

	Широков энэ хачин үзэгдлийг хараад гайхсангүй. Түрүүн төв залуурын дэлгэцээр ийм үзэгдлийг харж Синяев учрыг нь тодорхой тайлбарлаж өгсөн юм байжээ. Хөлөг онгоц хэчнээн хурдан нисэх тутам урд нь байгаа одноос ирж байгаа гэрлийн долгионы урт төдий чинээ богино болж, харин ард байгаа одны гэрлийн долгионы урт төдий чинээ урт болдог байна. Хоромд хоёр бум долоон түм найман мянган километр хурдан нисэж байхад өмнө хойно байгаа оддын аль алин нь харагдахаа байж тэдгээрийн гэрэл нь солонгын хэт улаан, хэт ягаан хэсэгт «шилжиж» нүдэнд харагдахгүй болдог байна. 

	Хэрэв одны онгоц гэрлийн хурдтай нисэх юм бол ард харагдах солонгон цагариг цэг болж харагдана. 

	— Харин Вьеньянь та хоёр яаж ажиглалт хийдэг юм бэ? гэж Широков Синяеваас асуухад,

	— Гэрэл хуваарилах чадалтай, дуран мөн гэрэл зургийн хүчээр хийдэг юм. Вьеньяньд бидний харсан цацраг туяаны хоёр захын гэрэл эмзэгнэх чадалтай гэрэл зургийн хальс бий гэж хариулав. 

	Каллисточуудын дуулга дээрх үрлүүд гялсхийн нүд сохлом цагаан өнгөөр аслаа. Харанхуй нүхнээс гарсан юм шиг болж одны онгоцны төмөр гадаргаас хэсэг газар харагдав. Широков Синяев хоёр ч чийдэнгээ асаажээ. 

	Тэдний эргэн тойронд улам ч харанхуй болох шиг боллоо. Чийдэнгүүдийн гэрэл прожекторынх шиг хурц бөгөөд хүмүүсийг даган хөдлөх нь амьтай юм шиг ажээ. Хэн нэгэн нь толгойгоо өндийлгөхөд чийдэнг нь гэрэл онгоцноос хөндийрч орчны хав харанхуйд залгагдах шиг агшин зуур замхран алга болно. Гагцхүү чийдэн нь хурц толбо мэт харагдах ажээ. 

	Нүцгэн биедээ бие барьсан хувцас өмссөн бөгөөд «шилэн» толгойтой учир хачин харагдах хүмүүсийн дүрс хажуудах хүнийхээ чийдэнд нэг харагдаж, нэг эс харагдан харанхуйн дунд алга болно. 

	Широковын хөл одны онгоцны гадаргад хүрэхэд хөл дор маань хатуу, бөх төмөр байна гэж бодохын хамтад нэг л эвгүй хөдлөх төдийд энэ тулгуураа алдан хөлөг онгоцноос салж хоосон зайд хий дүүжлэгдэнэ гэсэн бодол төрнө. Түүнд тэгэх хүсэл төрөх боловч нэг л зүрхлэхгүй байв. 

	Одны онгоц урьдын адил урагшаа дүүлсэн хэвээр. Түүнээс хөндийрсөн хүн нүд ирмэх төдийд хоцорч хэдхэн хором өнгөрөхөд олон түмэн километр хол хаягдана гэсэн бодол өөрийн эрхгүй төрөхийн хамтад өөрөө хөлөг онгоцны нэгэн адил хөдөлж байгаа болохоор тэгэх учиргүй гэсэн санаа бас төрнө. Гэвч хязгааргүй айх явдал энэ санаа, хөндийрөх хүсэл хоёроос хүчтэй байв. 

	Диегонь «пуужин» барьсан гараа сунгахыг Широков харав. Хий цоргин гарч байгаа эсэх нь харагдахгүй боловч хөлөг онгоцны дарга бөмбөрцгөөс хөндийрч Широковын дэргэдүүр хөвж харагджээ. 

	Мьеньонь Синяев хоёр бас тэгжээ. 

	— Миний хойноос яваарай гэж Диегонь хэлжээ.

	Широков хоолойгоо алдсанаа сая ухаарчээ. Тэр нь Широковын дэргэд хөвөн онгоцны гадарга руу алгуур доошлон байгааг сайн харжээ. 

	Тэр хоолой дэлхий дээр барьж байгаад тавьсан юм унадгийн яг нэгэн адил онгоц дээр унана гэдгийг Широков мэдэж байв. Тэр хоолой бөмбөрцөг болон өөрийн хооронд үүссэн таталцах хүчинд захирагдан унана. Энэ таталцах хүч тун сул байлаа. 

	— Тэгэхээр би хөлөг онгоцноос хөндийрсөн гэсэн ч бас л доошоо унана гэж Широков чанга хэлж байгаагаа мэдэлгүй хэлжээ. 

	— Дээшээ доошоо гэх ялгаагүй газар хөөрөх буухад хэцүү гэж Диегоний хэлэхийг сонсжээ. 

	Синяев хоёр каллисто өөрөөс нь хэдхэн метрийн зайтай байсан боловч Широковт гэнэт маш их хол байгаа юм шиг санагдмагц хоолойгоо шүүрэн авч гохыг нь түргэн гэгчийн атгажээ. 

	Гарыг нь маш хүчтэй тийрчээ. Тэгээд нүд ирмэх төдийд хоосон хав харанхуйн дунд орж, бөмбөрцөг, нөгөө гурав нь алга болжээ. Хөлөг онгоц, чийдэнгийн гэрлийн аль аль нь харагдахгүй болж, одны онгоц аль зүгт| байгааг мэдэхээ байжээ. 

	Би хоцорч орхилоо гэж бодмогц зүрх нь дэлбэрэх шахжээ. Тэр хашхирч нөхдөө дуудах гэсэн боловч дуу гарч чадсангүй. Сайн мэддэг байсан Физикийн хууль нь хүртэл тэр зуур толгойноос нь алга болсон байв. 

	«Би дүүрлээ! Одны онгоц урагшаагаа олон сая километр нисээд явчихсан. Би эргэж онгоцондоо очиж чадахгүй» гэж Широков бодов. 

	Широков бүр хожим хүртэл энэ эгшнийг тайван дурсан санаж чаддаггүй байжээ. 

	Тэр хязгааргүй огторгуйд гав ганцаараа болж «хязгааргүй» гэдэг хийсвэр үг гэв гэнэт бодитой мэт санагдаж хаашаа ч бол хязгааргүй хоосон болжээ. Тэр хязгааргүй гэдгийг жинхэнэ биеэрээ үзжээ. 

	— Тэгтэл дуулганд нь:

	— Петя, та хаашаа алга болчхов оо гэсэн Диегоний тайван дуу сонсогджээ. 

	«Петя» гэж каллисто хүний зөөлөн дуудлагаар хэлсэн өөрийн нэр нь Широковын чихэнд сайхан дуулджээ. Ганцаараа биш юм байна! Гурван нөхөр нь хаана ч юм ойролцоо байгаа юм байна!

	Широков хариу дуугарах гэсэн боловч чадсангүй. Хоолой нь таг зангирчээ. 

	— Та хаана байна вэ? гэсэн Диегонь сандран дуугарав. 

	Широков арайхийн тайвширч,

	— Би хаана байгаагаа өөрөө мэдэхгүй байна. Хөлөг онгоц алга болчихсон. Би түүнийг олж чадахгүй байна. Та надаас маш их хол байх шиг байна гэж хариулахад

	— Та гохыг хэт чанга дарсан учир та хажуу тийшээ хол явчихжээ. Харин та миний дууг сонсож байгаа болохоор хоёр зуугаас илүү метр холдоогүй юм байна. Аюултай юм болоогүй байна. Одоохон прожектор асна гэлээ. 

	Хэдэн хормын дараа Широковоос зуу орчим метрийн газар хурц гэрэл асжээ. 

	— Харж байна уу? гэж Диегонь асуув. 

	— Харж байна.

	Хоолойгоо хөлөг онгоцны эсрэг талд гаргаж бариатай, тэгвэл таныг онгоц руу түлхэнэ. Хөшүүргийг хэчнээн чанга атгавал төдий чинээ түргэн хөдөлнө гэдгээ санаж байгаа биз. 

	Широков тэр дорхноо нөгөө гурав дээрээ иржээ. 

	— Би маш их айлаа гэж Широков үнэнээ хэлжээ. 

	— Тэгэлгүй яах вэ. Айхгүй яах вэ гэж Мьеньонь хэллээ. 

	Широков ингэж хамаагүй ниссэнээсээ хойш пуужингаа тун болгоомжтой залах болжээ. Тэр каллисточуудыг даган гэмтсэн өргөх машины худаг байдаг газар луу хүрч очив. 

	Солир яг тагны зай руу цохиж дотогш нь үрчийлгэн хотойлгосон байв. Харин цохисон солир өөрөө алга байлаа. 

	— Солир өөрөө бут үсрэн тоос болоод замхарсан буюу тэр ч байтугай хий болчихсон байж ч мэднэ. Харин өргөх машин яахын аргагүй болчхож гэж Диегоний хэлэхэд Мьеньонь:

	— Тэгнээ! гэж толгой сэгсрэн каллистод очихоос нааш засахын арга байхгүй. Цохилтын хүч гэж ч мөн аймшигтайяа! гэж нэмж хэлэв. 

	— Өөр нэг солир нөгөө нэг машиныг гэмтээж орхивол яах бил ээ? гэж Широков зурсхийн орж ирсэн санаагаа хэлэв. 

	— Каллистод очоод зассан хойно хөлөг онгоцноосоо гарахгүй юу. 

	— Харин яг энэ эгшинд гэмтээж орхивол?

	Широков чийдэнгийнхээ гэрэлд Мьеньоний инээмсэглэхийг харав. 

	— Тэгвэл одны онгоц маань бидний хүүрийг каллистод аваачна. Тэгэх ёсгүй. Одноос хол явж байгаа огторгуйн хөлөг онгоц солиртой дайралдана гэдэг бол тун ховор тохиолдол байгаа юм гэж Мьеньонь хэллээ. 

	ХҮРЭХ ГАЗРЫНХАА ДЭРГЭД

	Огторгуйн хөлөг онгоцны багийнханд сүүлчийн жил түрүүчийн жилүүдийнхээс тун урт санагджээ. 

	Хүрэх газарт ойртох тутам хугацаа өнгөрөхгүй зовоох болов.

	Каллисточууд болон тэдний нөхдийн царайнд ярилцаж байсан ч ажиллаж байсан ч ер нь ямар ч үед гэсэн тэсэж ядсан байдал улам улам тодорсоор байлаа. 

	«Ойртож байна уу?» гэсэн асуултад Диегонь улам бүр олонтой хариулах хэрэгтэй болж байв. 

	Одны онгоц урьдаас яг таг бодож тогтоосон өдөр каллистод хүрнэ, онгоцны дарга тэр өдрийг түргэн болгож чадахгүй гэдгийг бүгдээрээ мэдэж байсан авч ингэж асуусаар явав. 

	Каллисточууд арван нэгэн жил, дэлхийнхээр бол хорин хоёр жил эх орноо хараагүй (тэд өөрсдийн нь хувьд үүнээс бага хугацаа өнгөрсөн гэсэн ч) энэ завсар тэнд юу болсныг мэдэхгүй, төрөл садан, анд нөхөд нь ямаршуу байгааг, амьд мэнд эсэхийг мэдэхгүй байлаа. Төрөлх гараг нь ийм их ойртсон болохоор тэсэж ядан явах нь аргагүй шүү дээ. 

	Широков Синяев хоёрын хувьд тэсэж ядан явах нь өөр учиртай байв. Тэр хоёулаа өөр гарагийг үзэж харахаар эх дэлхийгээ орхин гарсан болохоор тэр лүү ухаан жолоогүй тэмүүлэн явна. Тэд каллистод гурван жил болох зорилготой бөгөөд ингэх гэж олон жилийн замыг тэсвэрлэн туулж яваа билээ. 

	Энэ од хоорондын аян каллисто хүмүүсийн хувьд бол сүүлчийнх (тэдний хэн нэгэн нь дахин дэлхий рүү ниснэ гэж зүрхэлнэ гэхэд хэцүү байсан) байхад мань хоёр хүний хувьд эхнийх гэдгийг яахан мартах билээ. Тэр хоёр буцахдаа одны онгоцонд сууж бас, арван нэгэн жил нисэх болно. )

	Широков Синяев хоёр сүүлийн жил дэлхийгээ улам бүр их санах болжээ. Түрүүн каллистогийн тухай бодлоор сэтгэлээ хуурч байсан бол одоо нислэг дуусах болоод ирэхлээр дэлхийдээ буцах бодол улам бүр тодорхой болж иржээ. Хүрэх газраа тэсэж ядан хүлээж явцгаахдаа каллистод буух өдөр түргэхэн шиг болоосой гэж бодохын оронд дэлхийдээ буцах өдөр түргэн болоосой гэсэн сэтгэл төрөх болсныг өөрсдөө мэдээгүй ч байж болох юм. 

	Тэр хоёрт энэ сүүлчийн жил бас л урт удаан санагдаж байсан авч жилийн шувтарга болж ирэхийн хамтад тун түргэн өнгөрөх шиг болсонд гайхацгаах боллоо. 

	Аль түрүүн хөдөлгүүрүүдийг асаасан байв. Одоо хөдөлгүүрүүд хөлөг онгоцны хурдыг хоромд арван метрээр удаашруулж хурд сааж байлаа. 

	Жингүй байдлаас илүү хүндрэлтэд орох явдал анхлан үүний эсрэг байдал жинтэйгээс жингүйдэх байдалд орсноос илүү зовлон зүдүүртэй байлаа. Түрүүн хөлгийн багийнхан бүтэн хагас долоо хоног хэвтсэн бол одоо бараг хоёр сар хэвтэх хэрэгтэй болжээ. Зохиомол аргаар унтуулах явдал энэ удаад ямар нэгэн ул мөргүй өнгөрсөнгүй, хүмүүсийн биеийн байдал базаахгүй байж гагцхүү Синьгийн шуурхай арга хэмжээний ачаар хэдэн хоногийн дараа сая хэвийн болжээ. Бүх бие, ялангуяа зүрх жингүй нөхцөлд дадчихсан байтал гэнэт хүндрэн биеийн цул нэмэгдэхийн хамтад ингэдэг юм санжээ. 

	Хүмүүс сэргэн босох үед одны онгоц хоромд хоёр бум хоёр түмэн километр нисдэг болтлоо хурдаа сааж, онгоц болон түүний доторх юм бүхний цул хэвийн байдлаасаа бүтэн хагас дахин хүнд болж буурсан байжээ. 

	Одоо хөлөг онгоц доошилж байгаа юм шиг болжээ. Дэлхийгээс хөөрснөөс аваад эхний нэг жилийн турш хөлөг онгоц дандаа дээшээ хөөрч цаг ямагт дор харагддаг байсан ажээ. 

	Дараа нь хаашаа нисэж байгаа нь мэдэгдэхгүй болсон юм санж. Харин одоо бол рельосын зүг татагдан, одны онгоц эгц доошоо шумбаж байгаа юм шиг санагдах болжээ. Синяев нарыг харах гэхдээ огторгуйн дурангаа яг эгц дээшээ харуулах хэрэгтэй болов. 

	Хүмүүс дахин шал дээгүүр явж, шатаар бууж гарч ширээ сандал хэрэглэн дадаж, орон дээр хэвтэхэд ор доошоо хотойх шиг санагдах боллоо. 

	Энгийн байдалд орсон явдал хүн бүхний санаанд шууд хоногшихгүй, онгоцны багийн олон хүн дэлхий дээр, каллисто гарагт байдаг шигээ хөдөлж чадахгүй уджээ. Тэр ч байтугай Синяев шатаар буухдаа шатаар бууж байгаагаа мартаж нэлээд өндрөөс унан хүчтэй бэртэж нэлээд хэдэн хоног хэвтсэн байна. 

	Синьг түүнийг боож байхдаа:

	— Сэтгэлээ баригтун! гэж тоглон хэлээд бид дэлхийд очих үед манай гурван нөхөр бас таны адил бэртэж байсан юм гэхэд Синяев шүд зуун хүчээр инээмсэглэн:

	— Хоёр дахин бага. Та нар арван хоёр байсан бол бид хоёулхнаа шүү дээ гэлээ. 

	Тэгсээр явтал нэг өдөр Диегонь төв залуурт бүх хүмүүсийг цуглуулж одны онгоц рельосын аймагт орж ирснийг баяр хөөр болон мэдэгдэв. 

	— Бид дөрвөн зуун ная орчим цаг яваад каллистод бууна гэж тэр хэллээ. 

	Энэ үг каллисточуудыг хэчнээн баярлуулсан гэнэ. Тэдний хар царай сэтгэл зүрхний галаар гийх шиг болов. Цаг ямагт бүрхэг царайлж явдаг Мьеньонь хүртэл мэдэгдэм баясжээ. 

	Широков Синяев хоёр анд нөхдөдөө чин сэтгэлээсээ баяр хүргэв. 

	Өдөр хоног үлэмж түргэн өнгөрөх болов. 

	Энд тэндгүй яриа дэлгэж, түрүүн Каллистогийн тухай ерөнхий юм ярилцдаг байсан бол одоо төрөл садныхаа тухай, ирээдүйнхээ тухай мэтийн хувийн юмс хөөрөлдөж зарим үед зочдоо мартаж орхих боллоо. 

	Широков Синяев хоёр тэдний сэтгэлийн байдлыг ойлгож байсан учир ингэлээ гэж юм санахгүй байв. 

	Одны онгоцны багийнхан каллистог харах болов. Каллисто гараг огторгуйн дуранд хумсын чинээ од болон харагдахад каллисто хүн бүхэн тогтоосон цагаар харах тэвчээртэй хүмүүс байв. 

	Каллисто гараг ойртсоор байв. Өдөр хоног өнгөрөх тутам хурц болж (огторгуйн дурангаар харахад шүү) удалгүй хавирган сар шиг харагдах боллоо. Түүний дэргэд каллистогийн хоёр дагуул хоёр сар цагаан цэг болж харагдана. 

	Хүн бүхний сэтгэлд хадсан Диегоний түрүүчийн үгнээс хойш хоёр хоносны дараа хөлөг онгоцны дарга дахин төв залуурт цугларахыг урьжээ. 

	Гэрэл унтарч дэлгэц «нээгдэхэд» ижил дасал болсон од мичид мяралзсан огторгуй онгоцны эргэн тойронд харагдаж гагцхүү доошоо харахад шал таглаж юм харагдахгүй байв. 

	Юм бүхэн урьдын хэвээр байсан авч нэг л юм өөр болж, нэг л өөрчлөлт гарсан шиг хүн бүхэнд санагдах боловч чухамхүү юунаас болж ямар юм өөр болсныг тэр дороо ухаарсангүй. 

	Төв залуур гадна талаасаа гэрэлтэж байв. 

	Гэрэл унтармагц нөмрөөд авдаг тэр хав харанхуй алга болсон байв. Хүмүүс бие бие рүүгээ харцгаалаа. 

	— Рельос! гэж Вьеньянь чичирхийлсэн хоолойгоор хэлэв. Тэр тун аяархан хэлсэн авч түүний үгийг хүн бүхэн сонссон байв. 

	Шаланд тулсан хамгийн доод талын дэлгэц нэвт Сириус Рельосын бүдэг боловч сайн ажиглагдам гэрэл тусаж байв. 

	Рельос асар том од байсан болохоор түүний гэрэл өөрийн аймгийн аль холын зах, хөлөг онгоц орж ирсэн тэр газар тусаж байлаа. 

	Энэ бол каллистогийн нарны гэрэл байсанд дэлхийн хоёр хүн хар багаасаа ивээлгэж дассан каллисточуудын нэгэн адил баяр хөөр болов. 

	Төв залуурын гэрлийг асаахгүй удаан байв. Нараа харалгүй их удсан одны жуулчид сул боловч сэтгэл ивээсэн гэрэлд баяр цэнгэл болжээ. 

	Дараачийн өдрүүдэд төв залуур бүх багийнхны цугладаг газар болов. Каллисточууд тэндээс дургүй явж завшаан гармагц орж ирдэг боллоо. Тэд Рельосын гэрэл улам хурц болж байгааг нь хөлөг онгоц түүнд улам улам ойртон буйг баяр хөөр болон ажиглана. 

	Рельос ойртож энгийн нүдээр харж болохуйц болоод ирэх үед Широков Синяев хоёр дэлгэцийн бас нэгэн онцлогтойг мэдлээ. Каллисточуудын цаг ямагт цуглардаг нэг дэлгэц бүдгэрэн сиймхий утаан хөшгөөр бүрхсэн юм шиг болж өдөр ирэх тутам нарны гэрлийг бүдгэрүүлэн харласаар байв. Дэлгэц харлан юм харагдах нь муудсан боловч каллисточууд харсаар явцгаав. 

	Широков тэдний нэгэн адил сэтгэл хөдлөн, тэдэнтэй адил чин сэтгэлээсээ баяр хөөр болон явсан боловч дотор харлах далдын бодол огт салахгүй байлаа. Тэгээд Синяевтай ярилцахад бас тийм байв. Каллисточууд Рельосод ойртож байхад нар хязгааргүй алс тэртээд хоцорч түүнийг дахин харах хүртэл олон жил байна гэсэн бодол тэдний дотрыг ийнхүү харлуулж каллисточуудын баяр хөөр хорыг нь маажих шиг болж байв. 

	Хөлөг онгоц дотор өдөр биш, харин цаг тоолон буухад хэдэн цаг үлдэж байна гэдгийг каллисто бүхэн яг хэлдэг болжээ. 

	Хэрвээ одны онгоц цорын ганцхан өдөр хожигдож явна гэдэг нь гэнэт мэдэгдсэн бол хүлээхийн зовлон хэцүү байсан болохоор онгоцны багийнханд хүнд цохилт болох. Харин одны онгоц хожигдох учиргүй. Огторгуйн хөлөг онгоц механикийн өөрчлөгддөггүй мөнхийн хуулиар нисэн яваа, огторгуйд яваа түүний хөдөлгөөн нь тэмүүлэн яваа тэрхүү гарагийн хөдөлгөөний нэгэн адил яг алдаагүй болсон хойно.

	Гэхдээ одны онгоц ямар ч гэсэн огторгуйн юм биш болохоор байгалийн хууль биш харин хүний хүсэл зориг түүнийг захиран явсан билээ. Байгалийн хууль өөрчлөгдөхгүй байхад хүний хүсэл зориг хувирч өөрчлөгдөж болно. Хөлөг онгоцныхоо замыг сайн санаагаараа өөрчлөн каллистод буух гэж тэсэж ядан яваа хугацаа сунгана гэж Диегонь ч тэр, түүний нөхдийн хэн нэгэн ч тэр хаанаас бодох билээ дээ. Тийм явдал гарч болно гэж яахин бодох билээ дээ. Гэтэл каллистод буухаас ная хүрэхгүй цаг үлдэж байтал одны онгоц чигээ эрс өөрчилж каллистогоос өөр зүг нисэхэд онгоцон дотор яваа хүмүүсээс дургүйцэх хүн огт гарсангүй. Төрөл садан дотно хүмүүстэйгээ түргэн уулзах гэж тэсэж ядаж байсан хүсэл түүнээс улам хүчтэй сэтгэл зүрхийг эзэмдсэн өөр хүслээр солигдон алга болжээ. Саяхан болтол хэний ч санаанд ороогүй шинэ зорилгодоо хүрэх цагаа онгоцны багийнхан түрүүчийнхээс улам ч тэсэж ядан тоолон явах болов. 

	Гэнэтийн тохиолдол хүний амьдралд их өөрчлөлт гаргаж зарим үед хийх гэсэн юманд нь садаа болж заримдаа туслах явдал ч гардаг. Энэ үед одны онгоц дээр энэ хоёрын аль алинд нь яг адил тохирох нэгэн явдал гарчээ. 

	Аян замдаа ажигласан одон орны тоо томшгүй мэдээ сэлтээ Синяевтай цэгцэлж байсан Вьеньянь түүнд хандаж:

	— Төв залуурт очъё гэхэд нэгэнт эхэлсэн ажлаа орхих дургүй Синяев:

	— Тэнд ямар сонин юм болох вэ? гэлээ. 

	Леньиньг каллистотой холбоо барих гэж оролдож байгаа. 

	— Каллистотой холбоо барих гэнэ ээ?!

	— Тийм ээ. Тэр өчигдөр оролдоод амжаагүй юм. Өнөөдөр юун магад. 

	— Би учрыг нь олохгүй байна. Одны онгоц ийм хол газраас каллистотой холбоо барьж чадна гэж үү? гэж Синяев асуув. 

	— Одны онгоц чадахгүй л дээ, түүний станц ийм алсад холбоо барих чадалгүй. Харин каллисто бидэнд мэдээ илгээж, бид түүний нь хүлээн авч чадна. Биднийг буцаж ирэхээс таван хоногийн өмнөөс эхлэн өдөр болгон болзсон нэгэн цагт та нарт мэдээ явуулна гэж бидний Мьеньи3 рүү гарахаас өмнө болзон тогтсон юм. 

	— Өчигдөр юм баригдаагүй гэж та өөрөө хэллээ шүү дээ. 

	— Тийм ээ, үүнд Леньиньг, Диегонь хоёр ихэд гайхаш тасарч байгаа. Каллистогийн станц хүрэлцэх хүчтэй. Биднийг дэлхий рүү нисэж байхад огторгуйн уудамд холбоо барих техник муу байсан. Түүнээс болсон байж магадгүй. Өчигдрийн зай их хол байсан. 

	— Энэ хугацаанд танай инженерүүд станцын хүчийг нэмэгдүүлж чадах байсан, гарцаагүй нэмэгдүүлээ биз. 

	— Тийм биш. Энэ холбоо танай... радио холбоотой (Вьеньянь радио гэдэг үгийг арайхийж хэллээ) огтхон төсөөгүй. Каллистогийн станц хөлөг онгоцны станцтай адил байхгүй бол огт юм болохгүй. Ингэхлээр ямар ч байсан тэр үед байсан багаж хэрэглэнэ. 

	— Вьеньянь! Та над эргэлзэх санаа төрүүлж орхилоо. Каллисточуудыг ийм хуучны хандлагатай гэж хэзээ ч бодохгүй явсан юм сан. Та шинжлэх ухаан техникийн хүчин чадлыг үнэлэхгүй л байна даа. Каллистогийн чимээгүй байгаагийн учрыг олж ядаад байх юм юу байх вэ. Одны онгоц хожимдож яваа хойно. 

	— Тийм ээ, бид ерэн нэгэн өдрөөр хожимдож яваа. Тэд мэдээ илгээхээ больсон гэж та бодож байгаа юм биш биз? Хаанаас тэгэх билээ дээ? Тэд мэдээгээ илгээнэ, хөлөг онгоц эргэж ирэх хүртэл илгээнэ, нэгэнт ирэхээсээ өнгөрлөө гэж цөхрөх хүртлээ илгээнэ. 

	— Таны яриангүй зөв. Одоо би танай гарагийнхны дутуу үнэлснээ ухаарлаа. Явъя! Маш сонин юм болох нь байна шүү гэж Синяев хэлэв. 

	Тэднийг төв залуурт очиход тэнд бүх хүмүүс цугларсны дотор Широков ч байлаа. 

	Каллисто хүмүүсээс хамгийн залуу нь болох Леньиньг залах самбарын өмнө жижиг дугуй дэлгэцийг нүд салгалгүй ширтэн сууна. 

	Энд «радиостанцтай» адил ийм юм байна гэж Широков, түүний нөхрийн хэн ч огтхон бодоогүй байжээ. Тэр ч байтугай түрүүн ийм дэлгэц огт харагдаагүй юм шиг санагджээ. 

	Шилэн (буюу шилтэй төсөөтэй) дэлгэц бүдэг, бараг хар харагдах нь залгаагүй байгаа зурагт радиогийн дэлгэцтэй ойролцоо ажээ. Энэ нь зурагт радио байгаад каллистогоос зурагт радиогийн нэвтрүүлэг явж эхлэх юм биш биз!.. 

	Широковын ингэж асуухад Мьеньонь:

	— Үгүй. Манайх ийм хол газар зурагт нэвтрүүлэг хийж чадахгүй байгаа юм гээд, — Биднийг нисэх үес чадахгүй байсан билээ гэж нэмж хэлжээ. Түүний зөөлөн урт хуруу нь мэдэгдэж чичирхийлнэ. 

	Леньиньг анхаарах дохио болгож гараа өргөхөд нь цугларагсад цөмөөрөө түүнд ойртов. 

	Тэгтэл дэлгэц гэнэт гэрэлтэж цайвар өнгөтэй болов. 

	— Нэвтрүүлэг! гэж Леньиньг ер бишийн чанга хэллээ. 

	Дэлгэц дээр хар зураас гарч өргөн нарийн болж байснаа алга болж дахин гарч ирлээ. 

	Леньиньг шилэн дэлгэцийг алгуур болгоомжтой эргүүлэхэд зураас хөдлөхөө больж тодоос тод зурайн харагдана. 

	— Бэлэн! гэж Леньиньг алс холоос нэвтрүүлэг удирдан нэвтрүүлж байгаа операторт хэлж байгаа юм шиг чанга хэлэв. 

	Дэлгэц тунгалаг болж хачин тахиралдсан зураас дэлгэцийн зүүн захаас гарч жирвэгэнэн гүйж баруун захад очоод алга болж харагдлаа. 

	Леньиньг аажим чанга уншсан нь:

	— «Диегоньд... Диегоньд... Бид... хүлээж... байна... Түрүүн... ниссэн... газартаа... бууна... Багийнхны... ар... гэрийнхэн... сайн... бидэнтэй... хамт... мэндчилж... байна...»

	Сүүлчийн зураас далд орж дэлгэц дахин хоосон болсноо «радио цахилгаан» дахин давтагдан гарч ирэхэд Леньиньг түрүүчийнхээ нэгэн адил чанга «уншихад» бусад нь бас л амьсгаа хураан анхааралтай гэгчийн сонсоно. Энэ бол олон жил болоод анхлан сонсож байгаа каллистогийн дуу байсан болохоор хүмүүс хэдэн өдөр ч сонсоход бэлэн байв. 

	Мэдээг гурав дахин нэвтрүүлж орчуулсны дараа дэлгэц «унтарч» дахин харавтар өнгөтэй боллоо. 

	Нам гүм байдал сэтгэлээ барьж ядсан яриа хөөрөөгөөр солигдон каллисточууд баярлан хөөрсөн сэтгэлээ бие биедээ илчлэх гэж нэгэн зэрэг ярьцгаана. Төрөл садан нь эсэн мэнд хүлээж байна гэсэн мэдээ авсан каллисто хүмүүс урьд өмнөхөөсөө огт өөр болж дэлхийн хүмүүстэй төсөөтэй байдалд оржээ. Каллисточуудын хар царайд баярын совин татжээ. 

	Леньиньг ганцаараа л нийтийн баяр хөөрт оролцохгүй, багажаасаа салж чадахгүй байгаа юм шиг «шилэн» дэлгэцийг хайнгад байдлаар алгуур эргүүлэн суусаар байв. 

	Тэгж байтал дэлгэц гэв гэнэт дахин гялсхийн асахад ингэнэ гэж санаагүй байсан Льньиньгийн царай нь барсхийн дуу алдаж дэлгэц рүү ухасхийн тонгойв. 

	Эгшин зуур чив чимээгүй боллоо. Каллисто юм хэлээгүй мөртөө бас дахин «цахилгаан» өгнө гэж үү?

	Түрүүчийн адил хар зураас харагдалгүй түрүүчийнхээс шал өөр сандарсан байртай тахиралдсан зураас чичгэнэн түргэн гүйж эхлэхэд Леньиньг:

	— «Дэлбэрэлт... Шинжилгээний ангийн хоёр хүн хүнд шархдав. Нэн даруй тусламж хэрэгтэй. Над яахын ч арга байхгүй боллоо. Цаг алдвал үхнэ. Хариу» гэж уншлаа. 

	Учир нь үл мэдэгдэх мэдээний зураас алга болсон авч дэлгэц цайвар хэвээрээ байлаа. 

	— Ямар учиртай юм бол? гэж Бьяининь асуув. 

	— Мэдээг бид тал дундаас нь барилаа. 

	— Тэглээ харин хаанаас хаашаа явуулсан бол?

	— Каллисто руу явуулсан байна. Өөр хаашаа явуулах билээ гэж Вьеньянь хэллээ. 

	— Тийм болов уу? Бас ч нэг одны онгоц өөр онгоцондоо юм уу? Эсвэл ямар нэгэн гарагаас нисэж яваа хөлөг онгоцонд өгсөн байж ч болох юм. 

	— Мэдээнд шинжилгээний ангийн тухай дурдсан байгаа болохоор Сетито, Кетьо хоёрын нэгэнд аюул тохиолдсон байх гэж би бодож байна гэж Мьеньонь хэлэхэд Синяев:

	— Харин үүнийг яаж мэдэх билээ дээ? гэж асуув. 

	Синяев Мьеньоний хэлсэн хоёр нэр бол каллисточууд огторгуйн онгоцоор нэг биш удаа нисэж одож байсан Рельосын аймгийн хоёр гарагийн нэр гэдгийг мэдэж байсан юм санжээ. 

	— Хариуг нь хүлээе гэж Диегонь хэлээд,

	— Одоо энэ хоёр гараг хаана байх билээ? гэж Вьеньяниас асуухад Вьеньянь:

	— Сетито биднээс холгүй байгаа. Барагцаалбал каллистод хүрэх хэрийн зайтай, гэхдээ бидний ард байгаа шүү дээ. Харин Кетьо маш хол хоёр тэрбум километрээс ойргүй байгаа гэлээ. 

	— Сетито, каллисто хоёр барагцаалбал ямар зайтай вэ? гэж Диегонь асуув. 

	— Би ойролцоогоор биш, харин яг таг мэдэж байна. Дөрвөн зуун километр. 

	— Хэрэв бидний байхгүй хойгуур холбооны техникт өөрчлөлт гараагүй бол хорь орчим минут болоод хариу ирэх юм байна гэж Диегонь хэлэхэд Вьеньяний царайд цөхрөнгүй шинж илэрч:

	— Барагцаалбал тийм. Бидэнд тэр мэдээ яагаад баригдав? Каллистод огторгуйд холбоо барих аргад өөрчлөлт гараагүй биш биз? гэв. 

	— Арай тийм байшгүй юм. Гэсэн ч баримт баримт хэвээрээ хоцордог хойно. Ямар ч гэсэн манай багаж тэр мэдээг барилаа гэж Леньиньг хэллээ. 

	Арван дөрвөн хүн цөмөөрөө сэтгэл маш их түгшиж байв. 

	Сетито буюу кетьод юу болсон бол? Хаана юунаас болж дэлбэрэлт болсон бол?

	— Миний бодоход дэлбэрэлт хөлөг онгоцонд болсон байх. Яагаад гэвэл хоёр хүн шархадсан, тусламж үзүүлэх арга шинжилгээний ангийнханд байхгүй гэж мэдээнд дурдсан байна шүү дээ. Хэрэв хөлөг онгоц бүтэн байсан бол тийм болох ёсгүй гэж Синьег хэлэхэд Ньяньиньг:

	— Хэрэв тусламж үзүүлэх тухай үг шархадсан хүмүүст хамаатай бол танайх зөв. Гэхдээ хөлөг онгоц гэмтсэн учир тусламж хэрэгтэй гэсэн байж болох юм гэж хэлэв. 

	— Тийм бишээ гэж Синьг толгой сэгсрээд, «Цаг алдвал үхнэ» гэж дурдсан байсан шүү дээ гэхэд хэн ч хариу болгож юм хэлсэнгүй. 

	— Тун тохиолдлын байдлаар баригдлаа шүү гэж Леньиньг хэлэв. 

	Төв залуурт чив чимээгүй боллоо. 

	Хариу мэдээ арван хоёр минут болоод иржээ. 

	Яагаад ингэв? Нэг бол Вьеньянь алдсан, хөлөг онгоцноос каллисто хүртэл түүний хэлснээс ойр байсан байх эсвэл... гэвч холбоо барих арга яаж ч сайжирсан гэрлээс хурдан болсон гэхэд үнэмшиж болшгүй юм!

	Юу ч гэсэн хариу ирнэ гэж бодсоноос түрүүн ирсэн. Гэвч энэ үед үүний учрыг бодож байх хүн огтхон байсангүй. 

	«Түргэн хөлөг онгоц бэлтгээд гучин зургаан цагийн дараа ниснэ. Зуун наян цаг нисээд Сетитод бууна. Шархдагсдыг аврахын тулд бололцоотой бүхнийг хийгээрэй» гэж хариунд дурдсан байв. 

	Тэгэхээр аюул Кетьод биш Сетитод тохиолдсон байх нь ээ. 

	— Хүлээж байгаад тэд юу гэхийг нь мэдье гэж Синьг хоолой нь зангиран хэллээ. 

	— Бид арван минутын дараа үүнийг мэднэ. Сетито бидэнд каллистогоос жаахан ойрхон байгаа гэж Вьеньянь хэлснээ Диегонь руу гайхсан байдалтай харж ямар ч гэсэн тэгнэ? Каллистогоос хариу яагаад тэгж түргэн ирэв ээ? гэхэд

	— Бид тэнд очсон хойноо үүнийг мэдэх болно. Шинэ техникийн хүч, одоо таагаад яах вэ гэж Диегоний оронд Мьеньонь хариулдаг. 

	Энэ явдал Синяевын гайхал ихэд төрүүлэв. Диегонь Вьеньянь хоёр зайны талаар алдсан гэж тэр бодсонгүй. Тэгэхээр каллистогийн техник холбоо барих гэрлээс хурдан арга олсон болох нь лавтай. Үнэндээ дэлхийд ч гэсэн гэрлийн хурд бол хурдны туйл биш гэж үздэг эрдэмтэд байсан бөгөөд гэхдээ Синяев тэдний санааг хэзээ ч зөвшөөрч байгаагүй юм санж. Ийнхүү түүний бодол гарцаагүй баримтад хоромхон зуур бут үсэрдэг байж. Энэ мэдээ радио долгионоос хоёр дахин хурдан иржээ. 

	Жинхэнэ эрдэмтэн хүний сэтгэлийг иймэрхүү «хачин юм» догдлуулахгүй байж чадахгүй. Синяев жинхэнэ эрдэмтэн байсан болохоор цагны зүүнээс нүд салгалгүй ширтэн хариу мэдээ тийм байж боломгүй хурдан ирэх нь үү үгүй юу? гэж тэвчээртэй хүлээж байв. 

	Энэ мөчид тэр юм бүхнийг мартаж орхижээ. Сетитогоос ирэх хариу төв залуурт байсан хүн бүхнээс илүү тэсэж ядан хүлээж байсан нь магад. 

	Сетитогоос арван минут хагас болоод хариу ирлээ. 

	Эргэлзэх юм нэгэнт алга болов. 

	Хариу товч бөгөөд аймшигтай. 

	— «Зуун наян цаг гэдэг бол гурван зуун цаг гэсэнтэй адил үг. Тэгвэл та нар хожимдоно. Ресьинь» гэж Леньньиньг уншив. 

	— Дэлгэц унтарлаа. 

	Хэдэн хором төв залуурт байгсдын дотроос хэн ч ам нээсэнгүй. 

	Бодлого болсон Диегонь толгойгоо татаж Мьеньонг руу харав. Хөлөг онгоцны даргын харцанд асуусан санаа илт байв. Тэр юу ч дуугараагүй боловч одны онгоцны ахлагч инженер түүний санааг ойлгож,

	— Бүрэн бололцоотой. Хэт хүндрэлтийг дааж болно гэлээ. 

	Диегонь хөлөг онгоцны багийнхныг алгуур тойруулан харлаа. Хүн бүхэн өөр лүү нь харж байв. Далд санаандаа хүн бүхнээс зөвшөөрсөн хариу авлаа гэдэг нь илт болов. Дараа нь тэр дэлхийн хоёр хүн рүү харав. 

	Широков Синяев хоёр Диегоний харц юу гэж байгааг зөн билгээрээ ойлгож:

	— Тэгэлгүй яах вэ? гэж Синяев хэлэв. 

	Широков зөвшөөрсний тэмдэг болгож зөвхөн толгой дохив. 

	— Маш сайн байна? гэж Диегонь хэллээ. 

	Төв залуур тэр дорхноо хүнгүй болов. Каллисточууд өөр өөрсдийн байр луугаа түргэн гэгчийн гарч одлоо. 

	— Явцгаая! Орондоо орж хэвтэх хэрэгтэй гэж Синьг Широков Синяев хоёрт хэлэв. 

	— Дахиад унтах болох нь уу?

	— Үгүй ээ, гэхдээ хэвтэхгүй бол болохгүй. Хурд бас л асар их болно. Эргэлт хүний биед нэмэлт даралт учруулна. 

	— Түргэлээрэй! Цаг алдаж болохгүй. Би таван минутаас илүүгүй хүлээе гэж Диегонь хэлэв. 


Хоёрдугаар бүлэг

	ОЙД

	Өдрийн гэрэл тасармагц бүрэнхий болохгүй шууд хав харанхуй нөмрөн авав. 

	Бөөн хар үүл огторгуйн од мичдийг хаан доогуур нөмрөн сууж бүр ч хав харанхуй болгожээ. 

	Өтгөн ойн жижиг цоорхойг ханалан ургасан аварга моддын навч хүчтэй салхинд шуугина. 

	Хүйтэн агаар цэцэг, өвс, ойн хүчтэй үнэртэй холилдон хамар сэнгэнэнэ. Ойн гүнд ямар нэгэн болхи том амьтан модны мөчир тачигнуулан хугалж үе үе бүдүүн сөөнгө дуугаар архиран муухай улин явахад энд тэнд дуу авалцан улих нь зүг бүрээс муухай ульсан өлөн араатнууд ойн цоорхой руу нөмрөн ирж байгаа юм шиг ажээ. 

	Улилдах дууны завсар далавчны нэгэн жигд шуугих дуун сонсогдож бөөн хар үүлний доогуур гурван юм сүүдгэнэн гарч ирэв. Тэр гурван жигүүртэн ойн цоорхой дээр ирээд далавчаа түргэн гэгчийн дэвэн доош дээшээ болон эргэлдэнэ. 

	Тэдний нэг нь газар луу харван орох гэсэн юм шиг гэв гэнэт шуугин дайрахад хоёр ногоон нүд гялалзана. Түүний дэлгэсэн сарьслаг далавч дөрвөн метр ажээ. 

	Газраас нэгэн хүн босож хоёр ногоон нүдний зүг нарийхан урт гал харанхуйг дуу шуугүй зүсэн одов. 

	Асар том шувуу бүдэг шуугих дуу гарган газар унахад нөгөө хоёр нь хажуу тийшээ эргэн алга болов. 

	Хүн дахин газарт ногоон дээр суув. 

	— Дөрөв дэх нь гэж Каллисто хүнийг зөөлөн дуугарахад хажууд нь:

	— Зөвхөн эд бол ч яамай! Харин нөгөөдүүл чинь ирвэл яана аа?.. гэж сайхан зөөлөн дуу гарлаа. 

	— Тэд үүгээр ирэхгүй. Энэ цоорхой тэдний шөнө гол руу явдаг замаас хол байгаа. 

	— Бидний үнэр авах юм бол ирж магадгүй. 

	— Тэгж балрахгүй байх аа гэж найдъя4

	Тэдний яриа тасрав. Гурван хүн ой дотор гарах дууг чих тавин чагнаж чимээгүй сууцгаана. Тэдний дунд хоёр хүн хэвтэнэ. 

	Дахин шуугих дуу ойртон ирж ойн цоорхой дээгүүр хоёр амьтан сүүдгэнэн гарч ирэв. 

	Мөн гэж үү! Бид хамгийн сүүлчийнхний нь алж дуусгахгүй бол эдний санаа амрахгүй. 

	— Дахин өөр юм гарч ирнэ дээ. 

	— Бодолтой байцгаа! Хоёулаа дайрлаа. 

	Хоёр хүн бослоо. Ногоон нүд гялалзан хоёр далавчтай хоёр бараан юм руу дайрав. Хоёр цахилгаан тэднийг нисэлт дунд нь ниргэлээ. 

	— Одоохондоо дуусаа!

	— Дараачийнхыг нь хүлээе. 

	Тун ойрхон, тэднээс зуу орчим метр байгаа модны захад шахуу мод унаж аварга том хөлийн чимээ гарав. 

	— Энэ чинь нөгөө зам нь биш биз гэж нэг нь шивнэхэд нөгөө нь:

	— Анхааралтай чагнаж байцгаая. Ийм харанхуйд хажуухнаар гараад явчхаж мэднэ гэлээ. 

	Ойн цоорхой даяар чих дүлийрэм архирах дуу гарсны дараа тэсэхийн аргагүй муухай чанга улихад хүмүүсийн чихний хэнгэрэг хага үсрэх шиг болсонд хоёр гараараа чихээ таглан унажээ. 

	Асар том амьтны хөлд газар доргин чичирч, модны мөчир шуугин, ороонго өвс тас нясхийн тасарна. 

	— Үнэр аваагүй бололтой. 

	Хөлийн хүнд чимээ ойн цоорхойгоос холдон олов. 

	— Наргиантай шөнө байна даа гэж эхний шувуу алсан хүн хэлэв. 

	Тэр хүн газарт хэвтэж байсан хоёр хүн рүү тонгойн хараад, ухаангүй байгаа юм байна. Унтаж байсан бол энэ улилт сэрээхгүй яах вэ? гэж сандарсан дуугаар хэлэв.

	Нөгөө хоёр нь хэвтэж байгсад руу бас тонгойн харлаа. 

	— Гэрэл асаагаарай!

	— Тун аюултай. 

	— Асаахгүй бол болохгүй!

	Нэг каллисто хүний гардах жижиг бөмбөлгөөс цагаан гэрэл цацрав. Гурван каллисто байдаг чадлаараа гэрэл халхлах гэж наалдан тонгойв. 

	— Та үнэн хэлжээ. Эд ухаан алджээ. Тун муу юм боллоо гэж чийдэн асаа гэсэн хүн хэлэв. 

	Тэр цүнхнээсээ шилтэй юм гаргаж амьдын шинжгүй газар хэвтэж байгаа хоёр хүний аманд ээлжлэн барив. 

	Нүдээ тас аньсан тэр хоёр хүний хар царайд өөрчлөлт гарсангүй. 

	— Амьд байна уу!

	— Одоохондоо л амьд байна гэж эмч бололтой тэр хүн «одоохондоо л» гэдэг үгийг сунжруулан хэлээд,

	— Их хүчтэй эм хэрэглэхгүй бол болохгүй. Эдний хувьд ухаангүй байх нь үхэл гэсэн үг гэлээ. 

	Тэр тэр хоёр хүний саарал хувцасны улаан өнгөтэй захны товчийг тайлж нүцгэн хүзүүн дээр нь жижиг шоо дөрвөлжин савтай шингэн юм тавихад шингэн юм нь агшин зуур алга болов. Хагас минут болоод ухаангүй хэвтэгсдийн зовхи үл мэдэг хөдөлсөн нь ухаан орсны тэмдэг байв. 

	— Гэрэл унтраагаарай!

	Дахин шөнийн хав харанхуй нөмрөн авав. Хүмүүс сэтгэл түгшин чагнах авч нам тайван байлаа. 

	— Бид станц дээрээ байсан бол гэж арван тав орчимнастай хүүхдийнх бололтой гунигтай шингэн дуу гарав.

	— Бид маргааш тэнд хүрнэ. Энэ бол ойд хонох сүүлчийн шөнө. Харин нөгөөдөр каллистогоос одны онгоц ирнэ. 

	— Их хожуу ирэх нь ээ

	— Чимээгүй!

	— Тэд сонсохгүй. Одоо бөх унтаж байгаа. 

	— Тэд хөлөг онгоц иртэл тэсэх болов уу?

	— Тэсэхгүй. Хамгийн их тэслээ гэхэд маргааш өдрөөс хэтрэхгүй. 

	— Бидний мэдээ авмагцаа нисэж чадахгүй байсан гэж үү?

	— Нисээгүй болохоор, болохгүй байсан биз. 

	— Ямар аймшигтай юм бэ? Юунаас болж дэлбэрснийг бид хэзээ нэгэн цагт мэдэж чадах болов уу?

	— Хэзээ ч лавтай мэдэж чадахгүй. Харин инженерүүд тайлбарлах биз. 

	— Ингээд ч ямар нэмэр байх вэ. Ресьинь танд эднийг аврах арга байхгүй гэж үү?

	— Бүх эм маань онгоцтой хамт шатсан. Станц дээрээс зөвхөн цүнх олсон. Үүнд зөвхөн анхны тусламж үзүүлэхээс өөр юм болохгүй изотопын түлэнхийн даамжралыг зогсоох юм алга. Хөлийн шарх аюултай биш байна гэж эмч хариулав. 

	— Линьгээс мэдээ ирэхгүй яасан удаж байна вэ?.. 

	— Бидэнд хэлэх юм байхгүй болоод чимээгүй байгаа

	— Хоёр хос далавч бүтэн үлдсэн нь аз шүү Энэ хоёргүй бол бид яах билээ дээ?

	— Бараг л адилхан гэсэн үг. Үнэндээ станцад очих хүртэл өлсөх байсан байх, өвчтөний хувьд бол ялгаа алга. Яагаад гэвэл мэдээ өчигдөр явуулсан, маргааш явуулахын хооронд ялгаа байхгүй. 

	— Ялгаа байна. Тэд амьд байна. Энэ цүнх байгаагүй сэн бол үхчих байсан юм гэж Ресьинь хэлэв. 

	— Тэднийг нэгэнт аварч чадаагүй болохоор ялгаагүй юм биш үү? Дахин ойн араатны архирах улих дуун алсад гарав. 

	— Би энэ аймшигтай улих дуунд тэсэж чадахгүй нь гэж нөгөө шингэн дуу гарлаа. 

	— Энэ чинь илүү зан, гарагийн жуулчин хүнд ийм илүү зан хэрэг байхгүй. Дьеньи чамайг ийм гэдгийг би мэдээгүй юм. 

	— Юу гэж бодвол бодоорой. Ямар ч гэсэн би чинь эмэгтэй хүн шүү дээ. 

	— Би одоо болтол түүнийг мэдээгүй юм. 

	— Бьиньинь та юуг нь мэдээгүй юм бэ? Дьеньнгийн эмэгтэй болохыг уу? Эсвэл түүний аймхайг уу?

	Ярилцаж суусан гурав гурвуулаа инээлдэв. 

	— Хүмүүсийн инээд хүрч байсан цаг байдал муу биш байдаг юм гэж Ресьинь хэллээ. 

	— Энэ үнэн. Гэхдээ бид аргагүй эрхэнд инээж байна шүү дээ гэж Дьеньи хэлэхэд Ресьинь:

	— Хөөрхий Вьеньонь, Диегоний одны онгоцыг угтан авах гэж хэчнээн мөрөөдөж байсан гээч гэв. 

	— Тэднийг буцаж ирнэ байх гэж та бодсоор байна уу? гэж Вьиньинь эргэлзсэн байртай асуулаа. 

	— Буцаж ирэхгүй яах вэ. 

	— Юу бол Мьеньи рүү явсан анги ерэн хоногийн өмнө эргэж ирэх ёстой байсан, гэтэл эргэж ирсэнгүй

	— Тэд хүн амьтантай гараг олсон байх. Тэгвэл түүнтэй танилцах гэж тэртээ тэргүй саатна гэж над санагдсаар байна гэж Дьеньи хэллээ. 

	— Тэгж саатаж магадгүй гэдгийг тэдний төлөвлөгөөнд оруулж бодсон юм чинь. Ерэн хоёр хоногийн өмнө тэдний буцаж ирэх сүүлчийн хугацаа өнгөрсөн. 

	— Ерэн хоёр хоног гэсэн чинь юу гэсэн үг вэ? Тэд буцаж ирнэ гэдэгт би итгэж байна. Алдарт өвөг эцгээ харахын хүслэн болон суунам. 

	— Тийм шүү дээ, би таг мартаж орхижээ! Чи чинь Диегоний ач охин шүү дээ. 

	— Би өвөг эцгээ огт хараагүй. Би одны онгоц ниссэн даруйхан төрсөн юм гэнэлээ. Хоёр жилийн дараа

	— Дьеньи чи ёстой хар нялхаараа байна даа!

	Яриа дахин тасрав. Хоёр эрэгтэй, нэг эмэгтэй гурван хүн харанхуй руу сэтгэл түгшин харж дуугүй чимээ чагнан сууна. 

	— Мөдхөн үүр цаймаар юм!

	Ой дотор тэнэн яваа араатнууд удаан хугацаанаа анир чимээгүй болж гагцхүү хүчтэй салхинд модны шуугих дуу нам тайван байдлыг алдагдуулна. Саяхан аянчид руу улайран дайрсан аварга шувууны ижил дахин гарч ирсэнгүй. 

	Нүд ирмэх төдийд гэрэл зурсхийн унтрав. 

	— Үүр хаяарах хүртэл бас гурван цаг байна гэж Вьеиньинь хэллээ. 

	Шөнө хүйтэрч дулаанд дассан каллисто хүмүүст их хүйтэн болов. 

	Дьеньи Ресьиний мөрийг дэрлэн зүүрмэглэв. Ресьинь хоёр шархтны амьсгалыг тод сонсон хөдлөхгүйг хичээн сууна. Хэдэн цагийн дараа энэ хоёр тасалдсан амьсгал үүрд зогсоно гэж бодоход эмчийн зүрх шимширнэ. Тэр энэ хоёрт тусалж чадахгүй, гарцаагүй үхнэ гэдгийг лавтай мэдэж байвч үхлийг жаахан ч гэсэн холдуулахаар чадах бүхнээ хийхэд бэлэн суув. 

	Аймшигт өдрийн бүхий л явдал сэтгэлд нь сэрдхийн орж ирлээ. 

	Онгоц сүйдээд гучин цаг болоогүй байсан авч их удаж их зовлон туулсан мэт санагдана. 

	Тэр өглөө Ресьинь одны онгоцны дарга Линьг, Дьеньи хоёртой хамт ойг туулан, буудлынхаа хажуугаар урсагч горхины эх авсан ууланд гарахаар шийдэж хөлөг онгоцноосоо хол байсан ой руу явсан юм санж. Тэд уулаар явган тэнэхээр шийдэн далавчаа аваагүй явжээ. 

	Тэр гурав Сетитод байдаг аварга том амьтдаас харагдаж магадгүй хэмээн, зүг бүрээ ажиглан гол өгсжээ. Линьг кетьра гэдэг тэрхүү аварга том амьтныг алж махыг нь шатаагаад араг ясыг нь каллистод аваачих гэсэн боловч нэг ч амьтан алж чадаагүй явсан юм санжээ. 

	Тэднийг найман километр яваад байтал энэ явдал болжээ. 

	Рельос хурцаар гийсэн сайхан цэлмэг өдөр байсан байна. Тэгтэл нар харанхуйлан тэдний араас ногоон гэрэл манасхийн нөмрөн авчээ. 

	Дараа нь чих дөжрөм дэлбэрэх дуун гарав. 

	Тэд эргэн харахад хөлөг онгоц зогсож байсан газраас солонгорсон бөөн хар үүл асар том шүхэр лүүгээ адил тэнгэрт тулан ой дээгүүр нөмрөн харагджээ. 

	Тэр гурав аюултай юм боллоо гэж дотроо ухаарах боловч чухамхүү юу болсныг ойлгохгүй агшин зуур зогсжээ. 

	— Одны онгоц! гэж Линьг муухай хашхираад буудал хүртэлх найман километрийг мартсан юм шиг буцаад гүйжээ. 

	Ресьинь, Дьеньи хоёр түүнийг даган ирэв. 

	... Тэр гурав юу болсон бол хэмээн сэтгэл түгшин гүйх газраа гүйж, алхах газраа алхаж бүтэн хагас цаг авав. Бодсоноос бүр муу юм болсон байв. 

	Тэр гурвыг буудалд хоёр километр ирж явтал одны онгоцны жолооч Вьиньинь гартаа далавчаа барьчихсан санд мэнд тосон иржээ. 

	— Би та нарын хаашаа явсныг мэдсэн. Тэгээд үүнээс цааш явж болохгүй гэдгийг хэлэхээр тосож ирлээ гэж тэр амьсгаадан хэлэв. 

	— Юу болов? гэж Линьг асуулаа. Түүний царайд юу гэсэн хариу сонсохоо мэдсэн төлөв илэрхий байв. 

	— Одны онгоц байхгүй болсон гэж Вьиньинь хариулжээ. Линьг хоёр гараараа толгойгоо базлан барьснаа биеэ барин:

	— Энэ үед хаана байсан бэ? гэж энгийн байдалтай асуув. 

	— Би хөлөг онгоцноос өмнө зүгт хорин таван километр явсан. Би онгоц руугаа нэлээд өндөрт нисэж явсан болохоор тодорхой харсан би дэлбэрэлтийн гэрэлд яагаад сохорчхоогүйгээ мэдэхгүй юм аа. Хөлөг онгоц дэлбэрсэн. Онгоцноос, бас буудлаас юу ч үлдээгүй. 

	— Юу ч үлдээгүй гэж Линьг давтан хэлэв. Ресьинь Дьеньи хоёр айснаасаа болоод юу ч дуугарсангүй. 

	— Харин Льетьи, Вьеньонь, Синьянь гурав? Цөмөөрөө сүйдсэн үү? гэж Линьг асуув. 

	— Синьянь намайг урагшаа нисэхэд хойшоо ниссэн Вьеньонь том гол руу явсан. Онгоц дээр Льетьи ганцаараа үлдсэн. Төв хөдөлгүүрийн түлш дамжуулагчийг шалгах гэж байна гэж Льетьи над хэлсэн юм.

	Чухам юунаас болж дэлбэрэв? гэж Линьг бодлогошрон асууснаа, Синьянь Вьеньонь хоёрыг олох хэрэгтэй гэв. 

	— Би тэднийг эрье. Хөлөг онгоц байсан газарт ойртож болохгүй. Цацраг маш хүчтэй байна гэж Вьиньинь далавчаа өмсөх зуураа хэллээ. 

	— Бид таныг яг эндээ хүлээж байя. 

	Вьиньинь цаг болоод иржээ. Энэ хооронд гурван каллисто юу ч хэлсэнгүй. Тэд гашуудан гуньж юу ч ярих чадалгүй байв. Нэг нөхөр нь сүйдэж нөгөө хоёр нь яасан болох нь мэдэгдэхгүй байсанд санаа зовж одны онгоц сүйдсэн, өөрсдөө хүнд байдалд орсноо нэгэнт мартсан байлаа. 

	Вьиньинь хоёр нөхрөө оллоо, тэр хоёр дэлбэрэлтэд сүйдсэн буудлаас ижил зайтай хоёр өөр газар байна гэж иржээ. 

	— Тэр хоёр хөлөг онгоц дэлбэрэх үед түүнээс хагас километр хэртэй байсан болохоор хоёулаа түлэгдсэн байна. Синьяний хоёр хөл хугарчээ. Тэр дэлбэрэлтийн хүчинд цохигдон унасан байна. Доогуур нисэж явсандаа гайгүй үлджээ. Вьеньоний хөл бас шархаджээ. Хоёулаа юу ч харахгүй байна. 

	— Тэд хаана байна? гэж Ресьсинь яаран асуув. 

	— Синьянь эндээс километр хол ойн цоорхойд, Вьеньонь таван километр бас ойн цоорхойд байна. 

	— Далавчаа над өгөөд орхи. Би тэдэн рүү нисье. Та хоёр миний хойноос ирээрэй гэж Ресьинь хэлэв. 

	Тэр хэлмэгдсэн хоёрыг амархан олж анхны тусламж үзүүлжээ. Түүний халтанд онц чухал эмтэй сав үргэлж явдаг юм санжээ. 

	Хоёр каллистогийн нүд сохорсон боловч үүнд Ресьинь санаа зовсонгүй. Каллистогийн эмнэлэг ямар ч хүнд нүд оруулдаг болж сохор гэдэг ойлголт аль эрт алга болсон юм санжээ. 

	Түлэнхийд хамаг аюул байв. Ресьинь эмч түлэнхийг нь шалган үзээд удахгүй үхэх юм байна гэж үзжээ. Өөрт нь байсан эм огт нэмэргүй байлаа. Тэр хэлмэгдэгсдийн хөлийг янзалж боожээ. 

	Тэр хоёр өөр хоорондоо нэлээд зайтай байсан учир эмч тэр хоёрын хооронд хэд хэдэн удаа нисжээ. 

	Линьг, Вьиньинь, Дьеньи ирж Синьянийг Вьеньоний байсан газар авчраад яахаа хэлэлцжээ. 

	Энд байж огтхон болохгүй. Шинжилгээний багажаар дүүрсэн таван майхан бүхий буудал одоо нэгэнт юу ч үлдээгүй. Бүтэн хагас километрийн тэртээ шатаж харласан нүх харагдана. Огторгуйн аварга том хөлөг онгоцноос өчүүхэн ч юм үлдсэнгүй... Хөлөг онгоц бүрэн ууршсан бололтой. Хөлөг онгоц хөдөлгүүрийн изотоп гадна талын эсрэг изотоптой авалцсанаас болж дэлбэрсэн гэдэгт хэн ч эргэлзээгүй байв. Үүнээс өөр юм хөлөг онгоц буудал хоёрыг ингэж ул мөргүй устгах ёсгүй. Харин хоёр эсрэг изотоп яагаад авалцсан бол? Энэ асуултад гагцхүү инженер Льетьи хариулах байсан, гэтэл тэр өөрөө сүйдэж орхисон. 

	Сетито дээр түрүүчийн нэг ангийн байгуулсан станцад очихоор шийдэцгээжээ. Тэд шууд замаар очиход хорь орчим километр байв. Гэтэл энэ замаар явахад аварга араатнуудтай ой дундуур гарах ёстой байв. 

	Зам аюултай байсан авч өөр арга байсангүй. Яваад үзэхээс өөр замгүй. Гагцхүү төр станцад очиж байж каллистод энэ аюулын тухай мэдэгдэж туслалцаа авах бололцоотой байлаа. Тэнд гараг хооронд холбоо барих хэрэгсэл болох «бьеньта» байсан юм санжээ. 

	Хоёр хүн сугадан явбал Вьеньонь явж чадах байсан, харин Синьянийг дамнаж явах хэрэгтэй боллоо. 

	— Түргэлээрэй! Эндээс аль болох түргэн зайлъя. Дэлбэрэлтээс болж энэ орчим хордсон байж болох юм гэж Линьг яаруулна. 

	Таван каллисто хүн нөхрийнхөө сүйдсэн газар луу эцсийн удаа эргэн хараад Синьянийг дамнан ойн гүн рүү оров. 

	Тэд гэтэлшгүй ойн дундуур хоёр орчим хоног мацан явах хэрэгтэй болжээ. Тэд замаа цэвэрлэн явах юм, тэр ч байтугай хутга ч үгүй, гар хоосон байв. 

	Вьеньонь удалгүй муудаж явж чадахгүй боллоо. Мөчир хугалан хоёр дахь дамнуураа хийж хоёр шархтнаа дамнажээ. Хоёр цаг яваад амрахад дөнгөж бүтэн хагас километр явсан байв. 

	Товч зөвлөгөөнийг дүгнэж Линьг:

	— Ийм байдлаар явахгүй нь ээ. Ингэж явбал бид хоёр хоног яваад хүрэхгүй. Шөнө явж болохгүй. Сетитод өдөр богино станц руу нисэхгүй бол болохгүй. Тэндээс замаа цэвэрлэн явах ямар нэгэн юм олдож юун магад. Бас хүнсний юм олж ирэх хэрэгтэй гэлээ. 

	— Хамгийн гол нь каллистод мэдэгдэх хэрэгтэй гэж Вьиньинь нэмж хэлэв. 

	Хоёр нь шархтнаа сахин үлдэж хоёр хүн төдий л их хугацаа идэхгүй учир станц руу нисэхээр шийдэцгээжээ. 

	Линьг, Ресьинь хоёр нисэв. (Аз болоход Синьяний далавч унах үед гэмтээгүй үлджээ. )

	Тэр хоёр ой дээгүүр хөөрч үгийг нь нөхөд нь нэгэнт сонсохгүй болсон учир Ресьинь хоёр шархтны үнэн байдлыг одны онгоцны даргад хэлжээ. Энэ болтол өвчтөний аюултай байдлыг гол нь Дьеньинээс болоод нуусан юм санж. Изотопын түлэнхий дотогшоо газар авах учир маш түргэн арга хэмжээ авбал үхлээс аварч болох байжээ. 

	Линьг, Ресьиний үгийг гаднаас нь харахад тайван найртай сонсжээ. 

	— Тэд хэчнээн хугацаанд тэсэж чадах вэ? гэж Линьг асуухад,

	— Хэрвээ станц дээрээс ийм үед хэрэгтэй эмүүдээс аль нэгэн нь олдсон ч гэсэн дөчин найман цагаас хэтрэхгүй гэж Ресьинь хариулжээ. 

	— Каллистогоос Сетитод хүртэл тийм түргэн хугацаанд ирж чадахгүй гэж Линьг гаслан хэлэв. 

	Гараг хооронд холбоо барих станц дээрээ олон давхар асар том цагариг бүхий жижиг байшинд байв. Линьг каллистогийн станцад үргэлж жижүүр суудгийг мэднэ. 

	Линьг бьеньета явуулж дөчин минутын дараа хариу авчээ. 

	Линьгийн бодож байсанчлан хариу иржээ. Зуун наян цагийн дараа тусламж ирнэ гэсэн байв. 

	Ингэхээр Синьянь, Вьеньонь хоёр яахын аргагүй нас барна гэсэн хэрэг ээ. 

	Ой дотор зам гарган явахад ашигламаар ямар нэгэн багаж станцаас олдсонгүй. Линьг Ресьинь хоёр эмтэй цүнх хоол, жижиг гар бьеньета холбоо барих цаг тогтоод эргэн нисэж удалгүй нөхөд дээрээ ирэв. 

	Өдрийн үлдсэн хугацаанд бас таван километр яваад харанхуй болмогц амрах болов. Цөмөөрөө туйлдан ядарсан боловч унтах тухай ярихын ч хэрэггүй байв. Араатан аварга шувуудын дайралтыг няцаахад цаг ямагт бэлэн байх ёстой байлаа. 

	Рельос мандмагц цааш хөдөлжээ. Явахад тун бэрх тэгээд бас дамнуурга дамнан явна гэхэд туйлын хэцүү байлаа. Ундуй сундуй унасан мод, бут, сүлжилдсэн ороонго өвс алхам бүрд зам хааж тойрон гарах, заримдаа өөр зам эрж буцах болдог байлаа. Шөнө хүртэл болтол дахин долоон километр явжээ. Станц хүртэл бас энэ барагцааны газар үлдсэн байв. 

	Ресьинь эмч болон түүний эм байгаагүй сэн бол тэд юуны өмнө Дьеньи туйлдан унах байв. Онгоцны эмч өдөрт гурван удаа хүн бүхэнд ямар нэгэн хатуу бор эм өгч шууд залгиулна. Энэ эм тун муухай амттай боловч хүч оруулж нойр сэргээнэ. 

	Ойд хоносон хоёр дахь шөнөө тэд санамсаргүй тохиолдсон том цоорхойд Линьггүй хоножээ. Линьг каллистогоос гарсан одны онгоцтой холбоо барьж байхаар станц руу очсон юм санжээ. 

	Тусламж ямар нэгэн аргаар амжиж ирнэ гэж тэд найдсаар л байв. Өвчтөнүүд улам муудсаар үхэл ойрхон боллоо гэдэг нь Ресьниньд тодорхой байв. 

	Шөнө өнгөрч байв. Гарагийн бүслүүрт өглөө эрт болдог. 

	Кетьрийн архирах, улих дуун өглөө тийшээ намджээ. Нөгөө махчин шувуу дахин гарч ирсэнгүй. Энэ шөнийн туршид таван шувуу алжээ. 

	Каллисточууд Сетито дээр байхдаа кью-дьелиэс5 салдаггүй билээ. Үүний хүчээр шувуунаас биеэ итгэлтэй хамгаалж болдог байсан авч аварга том араатан кетьрээс хамгаалж чадах эсэхийг хэн ч лавтай мэдэхгүй байв. Олоо болтол нэг ч кьетьр дайрч ирээгүй болохоор шалгагдаагүй юм байлаа. 

	Тэр шөнө Линьг бьеньетээр нөхөдтэйгөө хэд хэдэн удаа ярилцжээ. Туслахаар ирж яваа хөлөг онгоцны багийнхан хар хурдаар явж байгаа боловч нөгөөдөр өглөөнөөс цааш Сетитод ирж чадахгүй гэж байна гэж тэр нөхдөдөө мэдэгджээ. 

	— Тэд дэмий сандарч байна. Яасан ч хожимдоно гэж Ресьинь өгүүлжээ. 

	Үүрийн жавар хүчтэй сэнгэнэнэ. Шөнө болгоомжлоод гал түлээгүй бол одоо араатан, шувуу хоёр дахин үзэгдэхгүй, чимээгүй болсон болохоор Линьгийг орлож хоцорсон Вьиньинь гал түлэхийг зөвшөөрөв. 

	Модны мөчир гэж ч элбэг удалгүй ойн цоорхойд улаан гал сэтгэл сэргээн дүрэлзэв. 

	— Над галын илчинд дулаацан суух цаг ирнэ гэж би огтхон бодоогүй. Галын тухай би зөвхөн номоос уншсан юм аа гэж Дьеньин хэллээ. 

	— Удахгүй Линьг ирнэ. Тэгээд бид эцсийнхээ замдаа гарна даа гэж Вьиньиний хэлэхэд Ресьинь:

	— Эцсийнх болох эсэх нь бас л мэдэгдэхгүй. Бидний өмнөх ой ямар гэдгийг хэн мэдэх билээ дээ гэж сөргөн хэлэв. 

	— Эгшиглэн жингэнэх дуу гарав. Гар бьеньетийн дэлгэн цэнхэрдүү гэрлээр мяралзав. Линьгийн царай жижигхэн боловч тодоос тод харагдлаа. Даргынхаа царайг яагаад ч юм маш их баярлан мишээснийг цөмөөрөө ажиглав. Тэр баяртай гэгчийн чичирхийлсэн хоолойгоор:

	— Нөхөд минь ээ! Би Диегоньтой дөнгөж саяхан ярилцлаа гэж хэллээ. 

	САНАМСАРГҮЙ АВРАЛ

	— Хэлэхэд бэрх, ийм үг дуулаад юу болсныг

	— Ямар Диегоньтой гэж гурвуулаа нэгэн дор дуу алджээ. 

	Линьг миний эцгийн тухай ярьж байгаа юм байна гэсэн бодол Дьеньий толгойд зурсхийн орж ирэв. 

	— Одны онгоцны даргатай, өөр хэнтэй байх билээ дээ? Тэд бидэн рүү ирж яваа гэнэ! гэж Линьг баяртай гэгчийн хариулав. 

	— Бидэн рүү ирж яваа гэнэ ээ!

	— Сетито руу ирж яваа гэнэ. Тэд сүйрлийн тухай бидний мэдээг барьж аваад онгоцоо Сетито руу эргүүлсэн гэж Диегонь хэлж байна. Байрандаа хүлээж байцгаагаарай. Би Диегоньд газраа зааж өгье. 

	— Тэд хол яваа юу? гэж Ресьинь асуутал дэлгэц унтарч хариу ирсэнгүй. 

	— Байгаа газраа зааж өгнө гэсэн болохоор тун ойрхон болсон юм байна гэж Вьиньинь хэлэв. 

	— Тэгвэл... гэж Дьеньий эхэлтэл Ресьинь

	— Тийм ээ! Тийм, Дьеньиэ! тэгвэл Вьеньонь, Синьянь хоёр амьд үлдэнэ гэсэн үг. Диегоний хөлөг онгоцонд ямар ч үед тусламж үзүүлэх эм хэрэгсэл байх ёстой харин тэд түргэн ирэх болов уу? Амжих болов уу? гэж жингэнэсэн дуугаар хэлэв. 

	— Амжина гэж Вьиньянь итгэл төгс хэлээд, — Би Диегоний онгоцны байдлыг сайн санаж байна. Түүнд маш хүчгүй холбоо бий. Тэр үед бьеньетээр холбоо барих явдал гараг хоорондын холбоонд дөнгөж нэвтэрч байсан болохоор ч аргагүй юм. Хөлөг онгоцны багийнхан бьеньетийг хүлээж авах боловч өөрсдөө алс хол дамжуулж чадахгүй. Линьг Диегоньтой нэгэнт ярилцсан болохоор одны онгоц бидний дэргэд хүрээд ирсэн гэсэн үг гэлээ. 

	Хүмүүс нойр алдаж алжааснаа мартаж Линьг юү гэж мэдээлэх бол гэж тэсэж ядан хүлээж байв. Огторгуйн хөлөг онгоцонд байгаа газраа мэдэгдэж байгааг чихээрээ сонсож болдоггүй нь тун харамсалтайяа. Тэдний гар бьеньета тун хүчгүй юм санжээ. 

	Вьеньонь Синьянь хоёр нөхдийнхөө зүрх сэтгэлийг эзэмдсэн баяр хөөрийг ч мэдэхгүй, өөрсдийнхөө аврагдах цаг ойртсон гэдгийг ч мэдэхгүй унтсаар байв. 

	Үүр цайх ойртжээ. Хөмөрсөн тогоо шиг зузаан үүл гэгээрч сарниж эхлэв. Дорно зүгт цэлмэг өдөр болохын тэмдэг болсон хөв хөх зурвас татаж, шөнийн турш салхилсан хүчтэй салхи бараг бүрэн зогсож, ойд чив чимээгүй боллоо. Удаан хүлээн хүссэн мэдээ арайхийж ирэв. Дэлгэц гэрэлтэж Линьгийн царай гарч ирэв. 

	— Диегоний онгоц Сетитогийн агаар мандалд орж ирсэн. Шууд станц чиглэж нисэж байна. Баруун зүгт харж байцгаагаарай гэлээ. 

	Түргэн гэгээ орж, тэнгэрийн хаяагаар Рельосын зах гарч ирэх цаг хариугүй ойртсон боловч ой модны орой дээгүүр харагдах тэнгэрийн баруун тал бас л хав харанхуй хэвээрээ байлаа. 

	Гурван каллисто хүн домогт хөлөг онгоцны гарч ирэхийг сэтгэл ихэд догдлон хүлээнэ. Каллистогийн хүн толгойтой бүхэн тэрхүү хөлөг онгоцны тухай, түүхэнд анх удаа Рельосын аймгаас гарч, зэргэлдээ одны аймагт амьд юм байгаа эсэхийг үзэхээр сэтгэл шуудран нисэн одсон арван хоёр зоригт эрсийн тухай арван нэгэн жил6 санагалзан ярилцсан билээ. Каллисточууд тэдний буцан ирэхийг арван нэгэн жил хүлээж байтал тэд ингээд буцаад ирдэг байж тэгэхдээ аюулд нэрвэгдсэн нөхдөө аврагч болон буцан ирдэг байж. 

	Энэ бол гавьяаны гавьяа!

	Тэгж байтал бүр алс дээр үүлний цаана гэрэл харагдаж, эхлээд эрж байж олж харам жижиг цэг шиг байснаа толбо болон түргэн түргэн томорсоор яг ойн цоорхой руу доошлон ирэв. 

	— Одны онгоц үүлнээс цаана нисэж явна. Түүний прожектор үүлийг дээрээс нь гэрэлтүүлж байна гэж Вьиньинь хэллээ. 

	Нүд сохлом хурц урт зурвас гэрэл газар дээр эгц тусна. Огторгуйн хөлөг онгоц үүлний дор орж ирлээ. 

	Энэ эгшинд мандаж буй Рельосын туяа ойн дээрх огторгуйд тусаж тэр дороо өдөр боллоо. Үүлэн дотроос цагаан бөмбөрцөг гялалзанхан гарч ирэхийг гурван каллисто харав. 

	— Тэр гурав хөлөг онгоцны гадна байдлыг зураг ном ярианаас маш олонтой харж сонссон болохоор маш сайн мэдэж байжээ. Хөлөг онгоц Рельосын хурц гэрэлд тод харагдан тэдэн рүү алгуур доошлон айсуй. Онгоцны прожектор унтрав. 

	Тэдний чихэнд маш хүчтэй дуу шунгинан хадаж ойн дээгүүр хүчтэй хуй хуйлран ирэв. 

	Минут хэрийн болоод ойн цоорхойд хар хуй хуйлран эргэлдлээ. Газар хөсөр унасан гурван каллисто хүн аварга хөлөг онгоц дээгүүр нь яаж өнгөрснийг мэдсэнгүй. Тэднийг босох үес алс зүүн зүгт ой мод учиргүй шуугьж байв. 

	Тэд сэхээ ормогцоо газарт хэвтэж байсан хоёр шархтнаа санаж тэдэн рүү ухаангүй харайн очлоо. Ресьинь нойрсож байгаа хоёр нөхрийнхөө нүүрийг бүрхсэн дэлбийг аяархан авах зуураа

	— Хайрт нөхөд минь одоо та нар үхэхгүй гэж үглэв. 

	Дьеньи газар унасан бьеньетийг авч шалган үзээд:

	— Эвдрээгүй байна гэж сэтгэл хангалуун хэлэхэд түүнийг сэтгэл түгшин харж байсан Вьиньинь:

	— Тэгвэл сайн байна. Хөлөг онгоц буумагц Линьг бидэнд хэлэх ёстой гэлээ. 

	Түүнийг үгээ хэлж дуусаагүй байтал дохионы эгшиглэсэн дуу гарч Линьгийн нүүр харагдав. 

	— Одны онгоц станцаас километр хэртэй хол буулаа. Би одоо тийшээ нислээ. Ойн цоорхойгоосоо явж болохгүй шүү. Бид мөдхөн очно гэв. 

	— Түргэлээрэй! гэж Ресьинь дэлгэц унтрах үед хэлэв. 

	Туслах бололцоо ингэж их ойртсон үед хожимдох вий гэсэн бодол түүнд төрж шархтны нүүр лүү сэтгэл түгшин харна. 

	Жам ёсоороо өдөр болжээ. Тэнгэр хагас цэлмэг Рельосын илчинд шөнийн хүйтэн нэгэнт алга болсон байв. 

	Сетито гараг каллистог бодвол Рельосоос их хол орших хэдий боловч үстэй комбинезон өмссөн каллисточуудад даараад баймгүй дулаан байв. Агаарын халуун хорин градусаас буухгүй байсан болохоор дэлхийн хүнд бол сайхан зохимоор байв. 

	Гэтэл энэ ойн цоорхойд байгаа гурван каллисто хүн дэлхий гэдэг гараг бий гэдгийг мэдэхгүй байлаа. 

	Хагас цагаас илүү хүлээлгэсэнгүй, гурван каллисто одны онгоц гарч ирэхийг хүлээж байхдаа дандаа баруун тийшээ харж байсан бол одоо Линьг од хоорондын аянаа энэ Сетито гараг дээр дуусгасан зоригт жуулчдын гарч ирэх зүүн зүгээс нүд салгахгүй харна. 

	— Тэндээс бидэн рүү хэн нь ирэх бол? гэж Дьеньи хэнд ч хандахгүй асуухад Ресьинь:

	— Диегонь, бас Синьг хоёр ирэх байлгүй. Бас өөр хүмүүс ч ирж болох юм. Дьеньи, чи удахгүй өвөг аавтайгаа уулзана даа гэв. 

	— Би түүнтэй уулзах гэж их хүсэх юм гэж Дьеньи хэллээ. 

	Алсад таван цэг харагдсанаа ойн цоорхой руу түргэн хүрээд ирлээ. 

	Тэд унтарсан галаас хорин метрийн зайтай газар бууж далавчаа тайлаад хүнгүй энэ гараг дээр болж байгаа энэ ер бусын учралд сэтгэл догдлон хүлээж байсан гурван каллисто руу хүрч ирлээ. 

	Дьеньи гэнэт Ресьиний гараас шүүрэн авч зууралдав. 

	Таван хүний өмнө талд Линьгтэй хамт одны онгоцны эмч Синьг түүний дэргэд бас... 

	Сетито гарагийн цаг уурт огт тохиромгүй нимгэн бөгөөд хачин хийцтэй хувцастай бараг цагаан гэмээр цайвар шар царайтай намхан хүн тэдэн рүү хүрч ирлээ. Долгионтсон шаргал үстэй тэр хүний төрх каллисто хүнийхтэй төстэй боловч жижиг бөгөөд огцом биш ажээ. Ер бишийн том нүд нь цэнхэр өнгөтэй улаан уруулд нь инээмсэглэл тодорно. Хүрэн савхин цамцны ханцуйнаас цухуйх гар нь нүүртэйгээ адил цагаан өнгөтэй байв. 

	Тэр гурвын ар талд Мьеньонь, Бьяининь хоёр явна. Тэдний дотор Диегонь байсангүй. 

	Ресьинь, түүний нөхөд алдарт жуулчдыг баяр ёслолын байдлаар угтахаар бэлтгэн тэсэж ядан хүлээж байсан мөртөө домогт багийн удаан хүлээсэн хүмүүс ингэж өмнө нь хүрээд ирэхэд гэнэт дуугарах, хөдлөх сэхээ алдаж орхижээ. Тэд хорвоогийн бүх юм мартан ганцхан үл мэдэх хачин хүнийг алмайран гайхаж зогсоно. 

	Синьгийн дуу тэдэнд сэхээ оруулав. 

	— Бидэнтэй мэндэлж, манай зочныг тэврэн золгогтун. Түүний нэрийг Петр Широков гэдэг юм. Бидний аз болж олж очсон алс холын сайхан гарагаас ирсэн хүн байгаа юм. Түүний нөхөр нь хөлөг онгоцонд хоцорч та нарыг хүлээж байгаа гэж тэр хэллээ. 

	«Энэ хачин хүн хоёулаа байх нь ээ. Өөр ертөнцийн хүн юм байна» гэж Дьеньи дотроо боджээ. 

	Тэд гурвуулаа Синьгийн үгийн утга, асар их ач холбогдлыг нь тэр дороо ойлгожээ. 

	Каллисточууд зөвхөн каллисто гарагт оюун ухаантай амьтан байдаг гэж бодохоо аль түрүүнээс больсон юм санжээ. Тэд кетьо гарагт өөрсөдтэйгөө адил хүмүүсийг тэгэхдээ хөгжлийн доод шатанд байсан хүмүүсийн харсан юм. Орчлонгийн уудамд амьдрал бүхий тоо томшгүй гараг байх нь эргэлзээгүй. Гэхдээ Мьеньи бол гарагуудад нь каллистогийнх шиг амьдрал хөгжихөд их хүйтэн од шиг санагдаж, шинжлэх ухаан нь ч тэгж баталж байжээ. Каллистогийн дийлэнх эрдэмтэд Диегоний хайгуулын анги гар хоосон буцаж ирнэ гэж үзэж байсан. Гагцхүү нөхөд нь Мьеньий аймгаас оюун ухаантай амьтантай гараг олдоно гэж итгэн алс холын аян замдаа сэтгэл шулуудан мордсон юм санж. 

	Тэднийх зөв байсан нь ийнхүү батлагддаг байж!

	Сетитогийн балар ойн цоорхойд Рельеосын гэрэл дор гурван каллистогийн өмнө кетьогийн зэрлэг хүмүүсээс огт өөр хүн ийнхүү ирээд зогсож байна шүү дээ. 

	Энэ хүн нуруу, арьсны өнгө, нүд, уруулын төрх байдлаараа каллисто хүнээс өөр хэдий боловч мьеньий аймгийн гурван каллисто хүний мэдэх нэгэн гарагийн оюун ухаан төгс хүн байв. 

	Энэ гурван каллисто хүн нэрийг нь ч мэдэхгүй байсан гарагийн элч нарыг анх түрүүн угтан авах хувь зохиолтой болсондоо ихэд бахархах сэтгэл төрж байв. 

	Тэр гурвуулаа хөх нүдэт элчийг угтан нэгэн зэрэг урагш алхжээ. 

	Тэр ирсэн хүн танан цагаан шүдээ яралзуулан үл ялим хатуу дуудан каллисто хэлээр цэвэрхэн гэгчийн ингэж хэллээ:

	— Сайн байцгаана уу? Нөхөд минь! Бид хоёрыг та нар луу явуулсан дэлхийн хүн төрөлхтний өмнөөс баяр хүргэе. Диегонь, түүний нөхөд дэлхийд нисэн очиж манайхны аж төрөлтэй танилцсан юм. Одоо бид хоёр та нартай танилцахаар каллистод ирж байна. Биднийг найрсаг угтан авна гэдгийг би мэдэж байна. Бас дахин мэнд хүргэе, нөхөд минь! гэлээ. 

	— Гарыг нь барьж мэндэлцгээгээрэй, эдний эх оронд тэгдэг заншилтай юм гэж Синьгийн хэлэхэд Широков:

	— Яагаад тэгэх гэж? Каллисто өөр заншилтай, би түүний нь дагана гэлээ. Широков бусдаас хамгийн ойр зогсож байсан Ресьинийг тэвэрч духыг нь илэв. Сэтгэл нь хөдөлсөн эмч мөн тэгж мэндлэв. 

	Широков Дьеньи рүү эргэж тэврэх гэж гараа өргөснөө бусдынхаа нэгэн адил улаан үстэй захтай бор комбинезон өмссөн гоолиг залуу каллисто хүүхний нүүр лүү ширтэн харж хоёр гараа буулгав. Дьеньий нүүр нэг л танил юм шиг санагдсаны учрыг Широков өөрөө ч мэдэхгүй байв. 

	— Та чинь эмэгтэй хүн юм уу? гэж тэр асуухад Дьеньи гайхсан байртай:

	— Тийм ээ гэж хариулжээ. 

	— Тэгвэл би анх удаа уулзсан каллисто эмэгтэй тантай тусгайлан мэндчилье гэж Широков хэлэв. 

	Дьеньи Широковыг тэврэв. Түүний хуруу духанд нь зөөлөн хүрэхэд Широковын сэтгэл ихэд догдлов. Тэр өөрийн эрхгүй Дьеньи гарыг барьж үнсжээ. Широков шинэ хүмүүсээр үл барам хуучин нөхөд нь гайхсаныг ажиж:

	— Дэлхийд ингэдэг ёстой гэж тайлбарлажээ. 

	Тэр энэ явдлаасаа ичив. Бүр дээр үеийн бараг мартагдсан нэгэн явдал санаанд нь оржээ. Хүүхэд ахуйдаа ээжийнхээ гарыг үнсдэг байснаа дурсан санав. Ээжээсээ өөр хүний гар үнсэж үзээгүй юм санжээ. Дэлхийн хүнд эвгүй Дьеньий царай гэв гэнэт элэгсэг дотно санагдсан байна. 

	— Широков ичсэнээ нуух санаатай:

	— Таны царай ямар нэгэн хүнтэй төсөөтэй юм шиг санагдаад явчихлаа гэж хэлэхэд каллисто хүүхэн:

	— Намайг Дьеньи гэдэг. Би таны сайн таних нэгэн хүний ач охин билээ гэв. 

	— Хэний гэж?

	— Рьиг Диегоний. 

	Энэ хариулт Широковоор үл барам Синьг, Бьяининь, Мьеньоний гайхаш төрүүлжээ. Тэр дөрвүүлээ:

	— Диегоний ач охин болж байна уу? гэж нэгэн зэрэг асуув. 

	Түүний нүүрний төрх нэг л танил юм шиг санагдсаны учрыг Широков одоо ойлгож авав. Тэр хүний хэнтэй төсөөтэй болохыг тааж чадаагүйдээ гайхаш төржээ. Одоо Широковын нүдэнд тун төсөөтэй төрх туслаа. 

	— Диегонь чиний талаар бидэнд юу ч хэлдэггүй байсан юм гэж Мьеньоний хэлэхэд Дьеньи:

	— Тэр өөрөө намайг ийм хүн байдгийг мэдэхгүй юм чинь гэж инээмсэглэв. 

	— Чи хэний охин болж байна. 

	— Вьег Диегоний. 

	— Манай даргад маш гайхамшигтай сайхан тохиолдол болох нь ээ гэж Бьеининь хэлэв. 

	Широков гурван каллисто хүнтэй танилцаж байх хооронд Синьг цаг алдахгүй гэж жижиг багажаа гаргаж Синьяний дэргэд газар тавиад:

	— Түлэнхийг нь гаргаад ирээрэй гэв. 

	Ресьинь Линьг хоёр түүнд тусалж үстэй комбинезоны товчийг тайлж түүний дор байсан хувцсыг нь огтлон яржээ. Каллисто хүмүүст их хүйтэн байсан учир шархтны хувцсыг тайлж болохгүй байв. Широков ганцаараа хүйтнийг тоохгүй байв. 

	Синьяний хар цээжинд бор толбо тодорхой ялгаран харагдана. 

	— Маш гүнзгий түлэгдсэн байна шүү. Бид хожимдсон бол... гэснээ Синьг үгээ тасалж өөр түлэнхий бий юу? гэж Ресьиниэс асуухад

	— Хоёр хөлд бий, гэхдээ хамгийн аюултай нь энэ байсан юм гэлээ. 

	Синьг багажаа ажиллуулахад бор өнгөтэй толбо гэв гэнэт ногоон болов. 

	Широков шинэ танилуудаа мартаж Синьгийн юу хийхийг нь нүд салгалгүй ажиглаж байв. Тэр каллистогийн анагаах ухааныг нэлээд сайн мэдэж, эмнэлгийн багажуудын ажиллагааг мэддэг болсон хэдий боловч Вьеньяниас Ю Синжоугийн сумыг Синьг яаж авч байсан тэр нэгэн тохиолдлоос өөр багажуудын ажиллаж байгааг огт хараагүй байсан юм санжээ. Энэ явдал бүр дээр үед болсон сон! Тэгэхэд дэлхийн эрдэмтэд Синьгийн багаж нь шидтэй юм шиг санагдаж байсан авч Синьгээс багажийн зохион байгуулалт, ажиллагааг асууж сонсоход тун энгийн ажиллагаатай байсныг яана. 

	Дьеньи эмч нарт саад болохгүйг бодож бусад хүмүүсийн хамт хол зогсож байхдаа Широковын нүүрээс нүд салгахгүй харж байв. 

	«Ийм хүмүүс байдаг юм байжээ. Бидэнтэй төсөөтэй, бас тэгээд ондоо юм. Каллисто хүнээс цагаан. Миний болгоомжлон айж байснаас өөр байсан нь яасан сайн юм» гэж Дьеньи бодно. 

	Дьеньи залуу хүн байсан болохоор сониуч зантай, элдвийг мөрөөддөг байлаа. Тэр бүр багаасаа алс хол нисэн одсон онгоц түүний даргын тухай ааваасаа маш их сонссон байв. Каллистогийн хүүхэд бүхэн эрэлхэг жуулчдын нэрийг андахгүй сайн мэддэг байсан бөгөөд тэдний нэг нь өвөг эцэг нь байсанд Дьеньи баярлан бахархаж одны онгоц эргэн ирэх мөчийг мөрөөдөн бодох дуртай байлаа. 

	Дьеньи өвөг эцгийнхээ олж очих гараг, түүний оршин суугчдын байдлын талаар олонтой төсөөлөн бодоход түүний нэгэн хүүхдийн төсөөлөлд каллисточуудтай бүх талаараа адилхан дүр буудаг байжээ. 

	Цаг хугацаа улиран улирсаар жаал охин том болсон боловч өөр ертөнцийн хүний тухай мөрөөдөл нь урьдын адил сэтгэл зүрхийг нь догдлуулсаар байв. Ингэж мөрөөдөн бодох заншилтай болжээ. 

	Дьеньи өөрөө одон орон судлалч болж кеьто гарагийн хүмүүсийг харсан боловч санаа сэтгэл нь ханасангүй. 

	Хүүхэд ахуйн гэнэн төсөөлөл нь том хүний мэдлэгээр солигдож өөр гарагийн аймгийн хүмүүс яг каллисто хүмүүс шиг байх албагүй гэж бодох болжээ. Тэр амьдралын хэлбэр хязгааргүй олон янз байж болно гэдгийг дотроо мэдэх боллоо. Гэвч «мьеньий хүнийг» нүдээрээ үзэхийг дотроо мөрөөдөн явах болжээ. 

	Мьеньий хүн каллисточуудтай огтхон төсөөгүй байвч оюун ухаантай байвал төрөл гэсэн үг. 

	Тэгж байтал түүний бодож байснаас өөр байдлаар мөрөөдөл нь биелжээ. Одоо «мьеньий хүнтэй» ингэж уулзсан бөгөөд түүний хэлбэр дүрс нь огт хачирхалтай биш, харин энгийн байдалтай байв. Түүгээр үл барам түүний цагаан царай нь нэг ёсны сайхан юм шиг ажээ. 

	«Нүд нь ямар хачин юм! Сетитогийн тэнгэр шиг хөх, яасан ч том юм... харин уруул нь улаан, мөн хачнаа! Арьс нь нимгэн болохоор цус нь нэвт харагдаж ийм байдаг болов уу»

	Энэ уруул гарт нь яаж хүрснийг, хэчнээн зөөлөн байсныг Дьеньи бодлоо. 

	«Эмэгтэй хүний гарт уруулаараа хүрдэг мөн хачин заншлаа! Миний гар их ширүүн санагдсан байх аа»

	Дьеньи Широковын гар луу харахад бараг цав цагаан, тунгалаг юм шиг байв. 

	Широковын гарт уруулаа хүргэх юм сан гэсэн бодол гэнэт Дьеньид төрлөө. Нүүр нь халуу оргиж, хоёр хацар нь борлов. 

	Тэр үнсэх гэдгийг огтхон мэддэггүй байв. Түүгээр үл барам каллисто хэлэнд тийм үг байдаггүй юм байжээ. 

	Широков Дьеньий ажиглаж буйг мэдэрч цаашаагаа харж ажиглахгүй байгаасай. Би түүнд лав муухай харагдаж байгаа даа. Тэр хар өнгө, огцом царайнд дассан болохоор гэсэн бодол төрнө. 

	Энэ урт хугацаанд Широков Синяев хоёр каллисточуудтай хутгалдан өөрсдийнхөө хоорондын ялгааг ажиглахгүй болсон байжээ. Гэхдээ Каллисточууд дэлхийд байсан эхний үед ямар их хачин санагддаг байсныг санана. 

	Түүнд Диегоний явж байх үед төрөөгүй байсан болохоор маш залуу энэ каллисто хүүхэнд Широковын арьсны өнгө хачин санагдаж байгаа биз. Цагаан царай, улаан уруул, хөх нүд ийм янз бүрийн өнгө тун хачин санагддаг байж болох юм гэсэн бодол Широковт анх түрүүн төрөв. 

	«За яах вэ вэ! Харж л байг, харуулж дасах хэрэгтэй, каллистод очиход хүн бүхэн бидэн рүү харах болно» гэж Широков шийдэв. 

	Тэр хөмсөг зангидан Дьеньнийг дахин анхаарахаа больж эмчилгээний байдлыг анхааран ажиглах болов. 

	Синьг багаж дээрх жижиг дугуйг алгуур эргүүлэн Широковын мэдэж байснаар нейтроны үл үзэгдэх урсгалын хүчийг нэмж байлаа. Түлэнхий ногоон өнгө алгуур ягааран ягаарсаар бүдэгрэв. Энэ эмчилгээ бараг цаг , үргэлжиллээ. 

	— Одоо хоёр дахийг нь гэж Синьг хэлэв. Вьеньонийг бас тэгж эмнэжээ. Тэр хоёрын түлэнхий дээр хурц үнэртэй тос өтгөн түрхэж боожээ. Гэвч тэр хоёр ухаангүй хэвээр байв. 

	— Одоо боллоо гэж Синьг хэлэн босож сүүлчийн эмчилгээгээ хөлөг онгоц дотор хийе гэлээ. 

	Цаг алдалгүй аян замдаа гарав. Хоёр шархтнаа ээлжлэн дамнаж явлаа. 

	Мьенонь Дьеньи хоёр түрүүлэн явж замд тохиолдсон бүхнийг хэт богино авиан «туяагаар» буудаж зам цэвэрлэж явна. 

	Араатан шувуудын аль алин нь харагдсангүй, зөвхөн нэг удаа алс хол кетьрийн архиран улих дуу сонсогджээ. 

	Яван явсаар ойгоос гарахад тэнгэрийн хаяатай нийлсэн тал газар, намхан толгой дээр байгуулсан станц түүний баруун талд огторгуйн хөлөг онгоц цагаан бөмбөрцөг адил дүнсийн харагдана. 

	Хөлөг онгоц дээгүүр ойгоос нөхдөө гарч ирэхийг хүлээсэн хэд хэдэн хүн эргэлдэн нисэж байснаа тэдний бараа харагдмагц дөрвөн хүн тэр зүг түргэн нисэн ирж ойролцоо газар буулаа. Энэ дөрөв бол Диегонь Вьеньянь, Леньиньг Синяев нар байжээ. 

	Диегонь нэг нутгийн хүмүүстэйгээ мэндлэхээсээ өмнө шархтнуудын байдлыг Синьгээс лавлан асуухад:

	— Одоо аюулгүй болсон гэж хөлөг онгоцны эмч хариулав. 

	Дьеньи Диегонийг шууд таньжээ. Нөхөд нь Синяевыг гайхан харж байхад Дьеньи Диегониос нүд салгалгүй харж байв.

	Каллистогийн айл болгонд газар болгонд Диегоний баримал хөрөг байдаг болохоор Дьеньи түүний ширүүн, огцом царайг андахгүй мэддэг байлаа. Одоо тэр нас ахиж зураг дээр байдгаас улам ч сүртэй болсон боловч төрх нь хувираагүй хэвээрээ Дьеньий өмнө зогсож байна.

	Дьеньи нөгөө хоёроосоо жаахан зайдуухан зогсож байв. Диегонь Ресьинь, Вьиньинь хоёртой мэндлээд Дьеньи рүү хүрч ирээд тэвэрч:

	— Би, манай шинжлэх ухааны ийм залуу эмэгтэй төлөөлөгчтэй уулзсандаа баярлаж байна гэж эелдэг хэллээ. 

	Дьеньи цээжинд нь нүүрээ наалаа. Түүний хоёр гар нь сул унжиж бүх бие нь хүчтэй чичирч байв. Хүүхний сэтгэл яагаад ингэж их хөдөлсний учрыг Диегонь олсонгүй. 

	Нөхөд нь гэв гэнэт чив чимээгүй болсныг Диегонь ажиж тэдэн рүү харав. 

	Тэр хоёрын зүг харсан хүн нэг ч алга. Каллисточууд, бас дэлхийн хоёр хүн царайгаа буруулсан бололтой эргэсэн байлаа. 

	Диегонь нөхдийнхөө учрыг бас л олсонгүй. Тэр хүүхний толгойг аяархан тэгэхдээ шийдэмгий өндийлгөн, нүүр лүү нь анхааралтай харснаа нэг л нүдэнд дассан төрхий нь ажиж хэн гэж хариулахы нь лавтай мэдэж байсан боловч:

	— Нэр чинь хэн гэдэг вэ? гэж асуулаа. 

	— Дьеньи Диегонь гэж улам наалдан хариулав. 

	ГАРАГ ХООРОНДЫН СТАНЦАД

	Станцын барилга толгой дээр байв. Тэр толгойн хормойг нь эгцлэн ухаж Сетитогийн аварга том амьтад гарахын аргагүй болгожээ. Толгойн чулуурхаг хөрсийг ухаж гаргасан нарийхан шатаар оройд нь гардаг юм байв. 

	Станцыг элдэв хээ маяггүй цэнхэр өнгөтэй шооны хэлбэртэй барьжээ. Тал талд нь шил ч үгүй жааз ч үгүй бөгөөд маш өндөр мөртөө нарийхан хоёр цонх гаргасан нь цонх биш харин ан гэж санагдмаар ажээ. 

	Хэрэв өргөн цонхтой хийчих юм бол шувуу орж төхөөрөмжийг нь сүйтгэхээс болгоомжилж ингэж хийсэн юм гэж Линьг тайлбарлаад «энэ станцыг дээр үед барьсан учир цонхтой байгаа юм. Хожим Кетьо дээр ийм станцыг яг бив битүү барьсан» гэхэд Синяев «тэгвэл хиймэл аргаар гэрэлтүүлдэг юм уу?» гэж асуухад «үгүй ээ, хана нь тунгалаг юм байгаа юм» гэв. 

	Рельосын гэрэлд бүдэг гялалзсан тавин метрээс богиногүй голчтой асар том цагаригийг станцын хавтгай дээвэр дээр яаж хий тогтоосны учир мэдэгдэхгүй байв. 

	Широков Синяев хоёр энэ цагариг, станцын барилга хоёрыг ихэд сонирхон харна. Энэ бол тэр хоёрын энэ насандаа анхлан харж байгаа гараг хоорондын «радиостанц» байсан болохоор тийм асар их хол газар «долгион» илгээж, гараг хооронд ярилцах бололцоо олгодог ой тойнд оромгүй хүчтэй «генераторуудын» тухай бодон харахад сэтгэл хөдлөхгүй яах вэ?

	Бас тэгээд энэ бага радио биш, түүнээс өөр зарчмаар ажилладаг ямар нэгэн шал өөр юм байсан болохоор тэгэхгүй яах вэ?. 

	Бьеньета станц бол каллистогийн орчин үеийн техникийн оргил байжээ. Диегоний одны онгоц нисэх хүртэл буюу хорин хоёр каллистогийн тооллоор арван нэгэн жилийн өмнө каллистогийн ойролцоох гарагуудад тийм станц байгаагүй юм санжээ. Диегонь, Мьеньонь болон тэдний нөхөд дэлхийн хоёр хүний нэгэн адил энэ станцыг анх удаагаа харж байгаа нь энэ байжээ. 

	— Каллисто, Сетите хоёр хамгийн их ойртсон үед холбоо барьж чаддаг юм байгаа биз? гэж Широковын асуухад Линьг

	— Үгүй ээ! Хол ойр огт хамаагүй, гагцхүү Сетито каллисто хоёр Рельосын хоёр талд яг харалдаа байхаас бусад үед холбоо барина. Тийм үед бьеньета хүрч чадахгүй. Тийм учраас бид энэ байдлыг бодолцож тасралтгүй холбоо барьж болох тийм үед л энд сетитод ирдэг юм аа гэв. 

	— Яагаад хүрдэггүй юм? гэж Синяев асуув. 

	— Рельосын талбай маш хүчтэй учир хүрдэггүй юм. 

	— Таталцлын талбай юу?

	— Тийм ээ, тийм байлгүй дээ. 

	Энэ хариу Синяевт олон юманд хариу боллоо. Юуны хүчээр гараг хооронд ингэж харилцаж байгааг Синяев муухай ухаарч байжээ. Дэлхийн шинжлэх ухаан таталцлын нууцыг нээхэд тулж очсон бөгөөд таталцлын хүч гэрлийнхээс зүйрлэшгүй хурдан хоромхон зуур тардгийг лавтай мэдэж байсан. 

	Синяев өөрийнхөө таамаглалын үнэн болохыг эргэлзээгүй мэдэх гэж

	— Нэвтрүүлэг ямар хурдтай хүрдэг вэ? гэж асуув. Линьгийн царай хачин болоод явчихлаа. Тэр ичив бололтой. Түүнд ямар нэгэн юм ичгүүртэй санагдсан бололтой уучлал гуйсан өнгөөр:

	— Нэвтрүүлэг хоромхон зуур хүргэх учиртай гэдгийг бид мэдэж байна. Гэтэл ямар нэгэн юмнаас болоод саатаад байгаа. Юуны өмнө холбоо барих багажийн муугаас болоод байгаа юм. Нэвтрүүлэг гэрлээс зөвхөн хоёр дахин хурдан хүрч байгаа гээд

	— Харин танайх ямар вэ гэж дуугаа нам болгож асуужээ. 

	«Үүнээс болж тэр ичсэн юм байж. Каллистогийн техникийн «хоцрогдол» түүний санааг зовоосон байна. Биднийг өөрсдөөсөө илүү сайн гэж бодож байна даа» гэж Синяев дотроо бодов. 

	Синяев арай л инээд алдчихсангүй өнгөрөв. Өөрийн нь эх орны техник каллистогийн бьөньетад хүрэх яагаа ч үгүй байгаа. 

	Синяев Линьгийн асуултад хариулахын оронд хариу ингэж асуужээ. 

	— Та нар ойролцоох гарагууд дээр очоод ямар ямар үр дүн олж байна вэ?

	— Гараг бүхэн өөрийн хөгжлийн замтай, тэдгээр замыг судлах нь сайхан хэрэг. Тэгвэл өөрийн гарагийн хөгжлийн замыг мэдэхэд амар болно энэ талаар мэдэгдэхгүй юм бас их байгаа. 

	Линьг, Ресьинь, Вьиньинь, Дьеньи дөрөв дэлхийн хүмүүсийг анх харахтайгаа зүй ёсоор гайхсанаасаа хойш дахин гайхах ямар нэгэн сониуч зан гаргасангүй. Тэр хоёртой тэр дорхноо энгийн байдлаар харилцах болжээ. Зөвхөн одны онгоцны багийнхан сайхан зантай юм биш байна, нийт каллисто хүний зан төлөв юм байна, коммунист байгууллын ахуйн бий болгосон зан юм байна, илүү сониуч зан эдэнд харш юм байна гэж Широков бодов. 

	«Харин Дьеньи нь намайг нүд салгалгүй ширтээд байсан. Каллистогийн эмэгтэй нь эрэгтэйгээсээ илүү сониуч хүмүүс байх нь ээ» гэж Широков дурсан бодлоо. 

	Тэгснээ Широков тэр дорхноо энэ бодлоо няцаав. Дьеньиний тэгсэн нь ямар нэгэн онцгой шалтгаантай байсан. 

	Каллисто хүмүүс санасан бодсоноо огт нуудаггүй зантайд Широков дассан болохоор Дьеньи ч тэр байдлаа нуухгүй хэлнэ гэдэгт итгэж тохиромжтой үед асуухаар шийдэв. Тэд станц байсан толгой руу очиж шатны дэргэд зогсоцгоолоо.

	Шатны хоёр талын эхэнд гурав гурван метр орчим өндөр чулуун багана босгож дээд талд нь хоёр хоёр дүр сийлэн гаргажээ. 

	Каллистогийн хамгийн их дэлгэрсэн урлагийн хэлбэр бол баримал гэдгийг Широков Синяев хоёр мэддэг байв. 

	— Энэ хоёрыг босгоод удаж байна уу? гэж Диегонь асуув. 

	Таван жил болж байна. Диегонь та дээр үед сетитод ирж байсан уу? гэж Широковын асуухад:

	— Хоёр удаа ирж байсан. Тэр үед энэ хоёр баримал бас тэр цагаригуудын аль алин нь байгаагүй юм гэж байшингийн орой руу зангаж хариуллаа. 

	— Тэр үед энэ байшинд юу байсан бэ?

	— Юу ч байгаагүй. Зөвхөн онгоцны багийнхан амардаг газар байсан юм аа. 

	Синяев хоёр хүн хөшөөг сайтар ажиглан харахад нэг хүний царай танил юм шиг харагдахад нарийвчлан ажаад Мьеньоньд хандаж:

	— Энэ нь та мөн үү? гэж асуухад:

	— Та таньжээ. Энэ нь үнэхээр би мөн. Би анх энэ гарагт ирсэн одны онгоцны багийн дөрвөн хүний нэг нь байсан учир ингэж босгосон юм байна гээд Линьг рүү эргэж, үүнийг хэн сийлсэн юм бэ? гэж асуув. 

	Линьг нэг хүний нэр хэллээ. Тэр нь Широков, Синяевын огт дуулаагүй нэр байсан боловч каллисточуудад нэрд гарсан хүн болох нь илт байлаа. 

	— Үгүй бас! Тийм завшаан тохиолдсоныг даанч мэдсэнгүй гэж Мьеньоний хэлэхэд Дьеньи өлгөж аваад,

	— Үүнд хариулахад бас учир байна, эсвэл дурсгалын хөшөө босгосон хүний чухам алинд нь завшаан тохиолдсон болж байна даа гэхэд

	Мьеньонь инээмсэглэж,

	— Чи биднийг арай хэт өргөж байх шиг байна гэхэд Дьеньи:

	Таныг үүнээс ч өндөр болно шүү дээ гэж сөргөн хэллээ. 

	Мьеньонь энэ талаар цааш ярилцахаас зайлсхийж,

	— Шархтнуудаа дамнаад оръё гэлээ. «Хачин юм аа, каллисточуудад бардам зан үлдсэн юм гэж үү? Эдний нийгмийн байгуулалд нь бардам зан байх ямар ч үндэс байхгүй» гэж Широков бодов. 

	Диегонь ач охин руугаа энхрийлсэн байртай харж,

	— Урам зоригтой! Чи өөрөө Дьельхьийд нисэж очих хэрэгтэй7 гэлээ. 

	Дьеньи юу ч гэж хариу хэлсэнгүй. Энэ хүүхэн Широковт улам бүр сайхан санагдах болов. 

	Дьеньи Широковт суух гэж байтал нас барчихсан хүүхний нь үл мэдэгдэх нэгэн учралаар санагдуулав. 

	Синьянь, Вьеньонь хоёрыг шатаар аяархан дамнан явахад тэр хоёр унтсан хэвээрээ бөгөөд нүүр нь гөлийсөн хөдөлгөөнгүй хэвээрээ. Тэдний хойноос бусад нь хөдлөв. 

	Шат хаалганд тулж очжээ. Анхлан Широков Синяев хоёрт ямар нэгэн хаалга гэмээр юм харагдсангүй. Бусад газрын нэгэн адил хана л байжээ. Харин Линьг дөнгөж мэдэгдэм төдий товч дарахад нэг хэсэг газар хана хөдөлж жаахан гадагшаа болсноо дээшээ сөхөгдөхөд хагас метр хэрийн өргөн нүх гарчээ. Мөчрөн дамнуурга энэ хаалгаар багтаагүй учир шархтнуудыг гар дээрээ өргөн орцгооход хойноос нь Синьг даган оров. 

	— Хаалга яагаад ийм нарийхан байгаа юм? гэж Широковын асуухад Вьиньинь:

	— Шувуунаас хамгаалах гэж тэгж хийсэн юм аа. Сетита гарагт шувуу маш элбэг, шувуу нисэж ирээд товчинд хүрч дарж орхиж мэднэ. Бид энд хааяа ирдэг шүү дээ гэлээ. 

	— Анхаараарай! Гисельи! гэж Дьеньи хашхирав. Бүгдээрээ эргэн харцгаав. 

	Ойн зүгээс аварга том далавчит амьтан толгой руу ойртон айсуй. Тэд арван таваас цөөнгүй олон байв. 

	— Нөгөөдүүл чинь! гэж Мьеньонь хэлэв. Гисельиүд түргэн ойртон ирлээ. Тэдний сарьсан далавчны шуугих чимээ сонсогдоно. Өдрийн гэрэлд ч гэсэн тэдний мухар хошууны тэнд ногоон нүд гялалзана. Хурц хумстай хэд дахин нугалсан урт хөлтэй муухай бие нь гурван метр хэрийн урт ажээ. Амьтан гэхэд амьтан биш, шувуу гэхэд шувуу биш энэ гисельи гэдэг амьтан эгц биш, хоёр тийшээ огцом огцом дайвалзан ниснэ. 

	Өнгөрөгч шөнө бид зургааг алсан гэж Дьеньи хэллээ. 

	Дьеньи хамгийн түрүүнд буугаа гаргав. Түүнийг ажиглаж байсан Широков огтхон айсан буюу сандарсан шинжгүй байхыг нь ажиглажээ. Хүүхдийн наснаас дөнгөж гарч яваа энэ хүүхэн алс холын аянаас буцаж ирсэн эрэгтэйчүүдийн нэгэн адил тайван байв. 

	Түүний тайван байдал Широковт таашаагдсангүй. 

	«Хэрэв тэр эмэгтэй хүний зүрхгүй зан гаргасан бол дэлхийн хүүхэнтэй тун их төсөөтэй болох байлаа» гэж Широков бодов. 

	Широков Синяев хоёр гисельиэс станц руу орж нуугдах гээгүй каллисточуудыг дагаж буугаа гаргалаа. 

	Сетитод буугаад хөлөг онгоцноос гарахын өмнө Диегонь тэр хоёрт кью-дьели өгөхөд мань хоёр дассан дэлхийн буугаа хэрэглэе гэсэн юм санжээ. Тэдний чемоданаас юман дотор хийсэн гар буу гарахад тэр хоёр хэн ямар зорилгоор хийсний нь мэдээгүй өнгөрсөн байжээ. Харин одоо л гар буу хэрэг болдог байж... 

	Гисельиүд ойртон ирлээ. Гохоо дарцгааж кьюдьелийн амнаас нарийхан улаан гал араатнууд руу улсхийн очив. 

	Харин шувууд гэнэт огцом эргэж одны онгоцны цагаан бөмбөрцгийг чиглэн нисэв. Ийм л олон байхад айсан ч байж болох юм аа? гэсэн Синяевын асуултад хариулж Мьеньонь:

	— Үгүй ээ, гисельи юунаас ч айхгүй. Тэд яагаад зугтсаныг хэн мэдэх билээ дээ гэлээ. 

	Хөлөг онгоцны оройд ямар нэгэн хүн торойн харагдана. 

	— Тэр хүн тэднийг харж байгаа болов уу гэж Диегонь түгшин асуулаа. 

	— Харж байгаа биз. 

	Гисельиүд бөмбөрцөгт улам бүр ойртсон боловч гав ганц хүн зогссон хэвээрээ. 

	Тэр яагаад дотогшоо орохгүй байна вэ? Шувууд их олон байна. Тэр ганцаараа цөмийг нь дийлэхгүй гэж Диегонь хөлөө дэвсэн хэллээ. 

	Синяев хүчтэй татах дурангаа гэрнээс нь гаргаж хараад,

	— Тэр хүн Ньяньиньг шиг байна. Тэр цаашаагаа ямар нэгэн юм хараад байна гэж хэлэв. 

	Ньяньиньг шувуудыг хараагүй ч гэсэн далавчны дууг нь дуулмаар юм. Дайрахаар зэхэн айсуй аюулыг тэр мэдсэний шинж огтхон байсангүй. 

	— Доошоо ороорой гэж тийм хол зогсож байгаа инженер дүүг нь дуулдаг юм шиг Дьеньи хашхирав. 

	— Та нарын дуугүй буу энд нэмэргүй. Манайхны буугаар туршаад үзье гэж Широков хэлэв.

	Широков буугаа дээш нь харуулж дараагаар гурав буудав. 

	— Эргэлээ гэж Синяев хэллээ. 

	Ньяньиньг өргөх машины нээлхий рүү гүйн орж харагдлаа. Түүнийг дөнгөж далд ормогц гисельиүд бөмбөрцгийн орой дээгүүр өнгөрөв. Нэг шувуу кессендийн гадарга шүргэн өнгөрөхийг Синяев дурангаар харжээ. 

	— Хэрэв нэг хором удсан бол түүнийг шүүрэх байж шүү гэж Синяев дурангаа буулгах зуураа хэллээ. 

	— Баярлалаа. Петя минь гэж Диегонь хэлэв. 

	Танай каллисточууд юм бүхнийг дуу шуугиан чимээгүй хийдэг. Гэтэл зарим үед дуу бас л хэрэг болдог байна шүү гэж Широков хэлэв. 

	— Кетьр! гэж Дьеньи хашхирав. 

	— Тэр чинь түүний хараад байсан юм байж гэж Синьг хэлэв. Кетьр хөлөг онгоцны цаанаас цухуйж байлаа. Тэр араатан үзэгдээгүй юмыг гайхаж тойрон явсан бололтой. 

	Хүмүүсийн хэмжээ дамжааг нь сайн мэдэх хөлөг онгоцны дэргэд энэ араатан ирсэн явдал хэр зэрэг том болохыг нь зүйрлэн харахад тус болжээ. 

	— Ёстой мангас! байна даа! гэж Синяев хэлэв.

	Үүнээс өөрөөр нэрлэхийн аргагүй ажээ. Зургаан метрээс багагүй өндөр, арван хоёр метр урт амьтныг мангас гэхээс өөр юу гэх билээ дээ. 

	Одны онгоцны дэргэд ч гэсэн асар том харагдаж байлаа. Ийм амьтанд баймгүй богинохон бүдүүн хөлтэй болохоороо явж байгаа биш бөөн хар бор юм тал дээгүүр мөлхөж байгаа юм шиг ажээ. Ацтай сүүл нь газар чирэгдэж, тэнцвэргүй нарийхан хүзүү нь тийм зайд дурангаар хараад ч харагдахгүй жижиг толгойтой байлаа. Кетьрийн үсгүй нүцгэн бие наранд бүдэг гялалзана. 

	— Ямар ч гэсэн би түүнийг ойрхноос харж зургийг нь авмаар байна. Амьд бронтозавр8 үзэх завшаан дахин тохиолдоно гэж үү гэж Широков хэлэв. 

	Тэр сэтгэл нь хөдөлснөөсөө болоод оросоор ярьж байгаагаа анзаарсангүй. Түүний үгийг Бьяининь хэлмэрчлэхэд Линьг:

	— Та хаанаас түүний зургийг авна гэж бодож байна вэ? гэж асуув. 

	— Хөлөг онгоц дээрээс гэж Широков хариуллаа. 

	Тэр санд мэнд далавчаа өмсөв. Гэрэл зургийн аппарат мөрөнд өлгөөстэй байлаа. Тэр Сетатод байх богино хугацаанд олон зураг авсан байв. 

	— Би чамайг ганцаар чинь явуулахгүй гэж Синяев хэлэхэд Диегонь тэдэнд хандаж

	— Газарт бууж огтхон болохгүй шүү. Кетьр тун аюултай, харахад болхи юм шиг мөртөө тун хурдан гүйж чадна гэж захив. 

	— Бид хоёр үүнийг санаж явна гэж Синяев хариуллаа. 

	— Хэрэггүй юм биш үү гэж Дьеньий хэлэхэд Курскийн талд каллисточууд анх бөмбөрцгөөс гарч ирсний дараа Широковыг тэдэнтэй хамт анх удаа далавчаар нисэх гэсэн тэрхүү дурсгалт өдөр Куприяновын яг ингэж хэлсэн нь гэнэт санаанд нь оржээ. 

	— Одоо Михайл Михайлович гуай хаана байгаа бол? Амьд мэнд байгаа болов уу? Намайг дурсаж бодож байгаа болов уу?

	— Болгоомжлоорой гэж Диеньний сулхан нэмж хэлэхэд түүний жархай бор нүдэнд оч гялалзах шиг Широковт харагдав. 

	— Кеьтр нисдэггүй, тэгэхээр ямар аюул байх билээ дээ? харин гисельиүд аль түрүүнээс харагдахаа больсон гэж Широков хариулав. 

	Кетьрүүд одны онгоцноос холдоод явчих юм бол зурагт жижиг гарна гэж бодоод тэр хоёр шууд эцсийн хурд дээр залгаж хөлөг онгоц толгой хоёрын хоорондох нэг километр зайг нэг минутад туулжээ. 

	Кетьрийг ойрхноос харахад холоос харснаас улам бүр болхи юм шиг ажээ. Тэр хоёр дэлхийн зааных шиг үрчлээстэй нүцгэн бие, хачин жижигхэн шовгор толгойг нь сайтар ажиглан харжээ. 

	— Ёстой л бронтозавр байна даа гэж Широков хашхирав. 

	Синяев толгой дохив.

	Кетьр Широковын дуу сонсох шиг болж дээшээ харахад нь Гисельийнх шиг ногооноор эргэлдсэн муухай нүдийг нь тэр хоёр харжээ. 

	Широков бөмбөрцгийн оройд буумагцаа далавчаа яаран тайлж гэрэл зургийн аппаратаа авлаа. Кетьр эндээс алган дээр байгаа юм шиг харагдаж байв. 

	Широков зургийг нь дарсаар байж хальсаа дуусав. Дахин тохиолдож боломгүй ийм завшаан гарч байхад хальс юунд хайрлах билээ. 

	Широков кетьрийн хоншоорыг дурандаж сүүлчийн кадраа дарахдаа:

	— За боллоо! гэж санаа амарсан байртай хэлээд Кино зургийн аппарат байдаггүй нь харамсалтай гэлээ. 

	Тэгээд эргэж харахад нь хэн ч байсангүй. Синяев алга болжээ. Түүний далавч өргөх машины нээлхийн дэргэд хэвтэж байв. 

	«Кино зургийн аппарат авчрахаар явжээ» гэж Широков баярлав. 

	Кетьр хөлөг онгоцыг харж ханасан бололтой аажуу эргэн ой руу нэг ч эргэж харахгүй явав. 

	Ньяньиньтай хамт гарч ирсэн Синяев;

	— Тэр биднийг аюулгүй гэж бодож байх шиг байна. Жаахан холдог! гэж хэллээ. 

	Түүний гарт кино зургийн аппарат байв. 

	Таван минутын турш, кетьрийг бүр холдтол Синяев зургийг нь дарав. 

	— Одоо тэгэхээр түүнийг яаж явж байгааг нь дэлхий дээр харцгаах болно гэж сэтгэл хангалуун хэлээд, Гисельийн зураг авч чадаагүй маань харамсалтай гэлээ. 

	— Баярлалаа! Та намайг аварлаа гэж Ньяньиньг Широковыг тэвэрч хэлэв. 

	— Та яагаад тэгж анхаараагүй юм бэ?

	— Би кетьрийг хараад гайхаш тасраад зогсож байсан юм аа. Түүнийг урьд өмнө огт хараагүй байсан юм гэж инженер тайлбарлав. 

	Тэд гурвуулаа толгой руугаа буцжээ. 

	Широков Синяев хоёр станц дотор орж үзээгүй байсан учир жинхэнэ каллисто байшингийн дотоод заслыг сонирхон харав. Дотоод тавилга нь тун энгийн бьеньетийн багаж бололтой юмсаас өөр шинэ сонин юм юу ч байсангүй. 

	Байшин дотроо гурван тасалгаатай, суудаг нэг өрөөнд Вьеньонь, Синьянь хоёр байв. Хоёр дахь өрөөнд цахилгаан гаргадаг цогцолбор, гурав дахид нь холбооны багажууд байв. 

	Диегонь каллистог дуудаж өгөхийг Линьгээс гуйжээ. 

	Каллистог дуудаж холбоо барьтал хорин тав орчим минут болсон бөгөөд энэ хугацаанд Ньяньиньг хөлөг онгоц руу нисэн очиж, төдий л удалгүй онгоцны багийнхан цөмөөрөө станцад цугларчээ. Каллистотой ярилцахыг хүн бүхэн дуулахыг хүссэн ажээ. 

	Хариу ирлээ. Алс холын каллистогийн станц өвчтөнүүдийн биеийн байдлыг асуув. Сетитод Диегоний хөлөг онгоц буусныг тэнд мэдээгүй байсан болохоор Линьгийг дуудаж байна гэж бодсон байв. 

	Диегонь Мьеньонь руу харлаа. Энэ хоёр каллисто бие биеэ тун гайхалтай сайн ойлгодог ажээ. Энэ удаа ч гэсэн Мьеньонь Диегонийн битүү асуултад зөвхөн нүдээрээ хариу өгөв. 

	— Тийм ээ. Тэгвэл сайн гээд Диегонь Линьгт хандаж, Нэвтрүүлээрэй! гэв. 

	Широков Синяев хоёр бүр ойртов. Тэр хоёр бьеньет багажийг сайн мэддэг байсан боловч чухамхүү яаж холбоо барьдгийг мэдэхгүй байжээ.

	Линьгийн сууж байгаа түшлэгтэй зөөлөн сандлын өмнө хар шилээр хийсэн юм шиг том налуу зээрэнхий харагдана. Линьг жижиг бариулыг эргүүлмэгц зээрэнхийн өнгө хөх болов. 

	Линьг нэг үзүүртэй үрэл, нөгөө үзүүртэй хурц төмөр бүхий урт гуурс авав. Тэрхүү тунгалаг үрлээс нарийхан налархай утас гарчээ. 

	Линьг гуурсны хурц үзүүрээр хөх зээрэнхий дээр тахиралдсан зураас зурахад хэдэн хором харагдаж байснаа алга болно. Үрлийн дотор ямар нэгэн юм шаржигнаж, үе үе оч үсэрнэ. 

	Өгүүлбэр бүрийг гурав дахин нэвтрүүлнэ. 

	— «Огторгуйн хөлөг онгоц Мьеньиэс буцаж ирсэн. Бид Линьгийн бьеньетийг барьсан. Одны онгоц Сетито руу эргэсэн. Хоёр шархтныг аварлаа. Аврах анги ирэхийг хүлээж байгаад бид түүнтэй хамт каллисто руу ниснэ. Манай багийн бүх гишүүд эрүүл тунх Диегонь» гэж дуудан хэлжээ. 

	Энэ бьеньета цахилгаан одны жуулчдын эх нутагт ямар сэтгэгдэл төрүүлэхийг Широков тодорхой төсөөлөн бодов. Диегоний сэтгэл хүчтэй догдлон, хоолой нь мэдэгдэм чичирхийлж байв. 

	Каллистогоос хариу ирэх хорин таван минутын туршид каллисточууд дув дуугүй дороо хөдлөхгүй зогсоно. Тэгж байтал дэлгэц дээгүүр хариу зураас чичирхийлэн жирэлзэн гүйв. 

	«Би бүх хүмүүст баярт мэдээ дуулгах гэж яарч байна. Та нарт баяр хүргэе хэлмэгдсэн хүмүүсийг аварсанд баярлалаа» гэж каллистогийн станцын үл мэдэх нэгэн холбоочин хэллээ. 

	Бьеньета дэлгэц дээр зөвхөн ганцхан удаа харагдлаа. Түүнийг нэвтрүүлсэн каллисто сэтгэл хөдөлсний улмаас дахин давтан нэвтрүүлэх, тэр ч байтугай нэрээ хэлэхээ хүртэл мартах шиг боллоо. 

	Тэр дорхноо шахам дэлгэц дахин гэрэлтэв. Мэдээний зураас жирэлзэж эхэллээ. 

	— «Одны онгоцны багийнхан орчлонгийн баатруудад баяр хүргэж байна. Гесьянь» гэж Линьг уншаад энэ бол бидэнд туслахаар ирж яваа онгоцны даргын нэр гэж тайлбарлав. 

	Аврах онгоцон дээр Сетитогийн бьеньетийг цаг ямагт чагнаж байсан учир Диогоний каллистотой ярилцахыг дуулсан» байжээ. 

	— «Ойлголоо. Та нарыг хүлээж байна» гэж Линьг хариу өгөв. 

	Дэлгэц унтармагц каллистогоос дахин мэдээ ирэв. Тэрхүү бьеньетад:

	«Хайрт нөхөд минь ээ! Станц дээр байгаагийнхаа хувьд та нарын буцаж ирсэнд бүхнээс түрүүн баяр хүргэн мэндэлж байгаадаа би баярлаж байна. Та нарын бодол үнэн байж уу! Мьеньийн аймгаас амьдрал олдсон уу? Энэ талаар товч хэлж өгнө үү. Женьсиньг» гэсэн байлаа. 

	Диегонь дахин Мьеньонь руу харж инээмсэглэв. 

	— Ингэхийг нь хүлээсэн юм. Одоо хэлэх хэрэгтэй боллоо гэж Диегонь хэлэв. 

	Хагас цагийн өмнө Диегонь Мьеньоньтой харцаараа юу гэж тохиролцсоны нь Широков одоо ойлгов. Тэд дэлхийн хүмүүсийн тухай тэрхэн үед хэлэхгүйгээр шийдсэн юм санжээ. 

	— Нэвтрүүлээрэй! гэж Диегонь эрс шийдэмгий хэлээд, — «Хайрт нөхөр минь ээ! Бидний бодол бүрэн батлагдсан. Бид Мьеньий аймгаас хүн амтай гараг олсон. Түүний хүмүүс бүх талаараа бидэнтэй адилхан юм аа. Тэдний хоёр нь бидэнтэй хамт ирсэн, та нар тэднийг мөдхөн харна. Таныг тэврэн мэндэлсэн Диегонь» гэв. 

	Хорин таван минут болоод ирсэн хариунд:

	«Бидний өмнөөс эрхэм зочдыг тэврэн мэндлээрэй. Танай хөлөг онгоцыг тун их тэсэж ядан хүлээж байна. Женьсиньг» гэжээ. 

	— Бас тэр даруйхан бараг тиймэрхүү утгатай бьеньет цахилгаан аврах онгоцноос ирлээ. Гесьяний тооцоолсноор маргааш өглөө Сетито гарагт ирэх нь тэрхүү цахилгаанаас тодорхой боллоо. 

	Үүний дараа дэлгэц бүрэн унтрав. 

	Орой болж байлаа. Синьг, Ресьинь хоёроос бусад нь хөлөг онгоц руу явжээ. Дьиеньи шархтнуудын хажууд жижүүрлэж хоцорчээ. 

	— Би бас хоцрох уу гэж Широков хэлэхэд Синьг:

	— Баярлалаа. Хэрэггүй бид гурвуул болно. Та ядарсан, амар даа! гэж хариулжээ. 

	ГЕСЬЯНЬ

	— Бид хоёр эх дэлхийнхээ ирээдүйг үзэхээр каллисто руу ниссэн билээ. Харин замдаа түүний өнгөрсөн байдлыг үзлээ шүү дээ гэж Синяевын хэлэхэд Широков:

	— Тийм ээ, чиний хэлдэг үнээн. Сетито гарагийг дэлхийн өнгөрсөн үе гэж үзэж болно гэв. 

	— Энд Рельос ч гэсэн яг нартай адил юм аа. Тэнгэр нь ч хөх өнгөтэй. Харин ой мод нь дунд сургуулийн сурах бичигт бичсэн шиг чулуун нүүрсний үеийг санагдуулж байна. Манай гараг олон сая жилийн тэртээ ийм байсан. Эндхийнх шиг аварга бронтозаврууд хэрэн явж, нисдэг гүрвэлүүд нисэлдсэн газар байжээ. Тэгэхэд хүн гэж байгаагүй гэж Синяев хэлэхэд Широков:

	— Каллисто гарагт очиход ногоон ургамал алга болно доо гэлээ. 

	Тэр хоёр одны онгоцны «дээвэр» дээр сууж өндөрт хөөрсөн Рельосод ээнэ. Хоёулаа сетито гарагийн байгаль, ногоон ойн өвс ногоо огторгуйд дуртай байв. Эндхийн юм бүхэн нь алс холын төрөлх дэлхийн байгалийг санагдуулах ажээ. 

	Каллисто хүмүүст сетито хүйтэн гариг байсан бол дэлхийн хүмүүст халуун байв. Широков халууцаад дотуур цамцаа хүртэл тайлжээ. 

	— Сайхан байна. Бид хоёр каллисто гарагт халууцаж тамаа иднэ гэж Широковын хэлэхэд Синяев:

	— Тэсэж болохгүй бол туйлд нь очиж амаръя гэж инээмсэглэв. 

	Өргөх машин урьдынхаа адил дуугүй гарч ирлээ. Сүйдсэн онгоцны дарга Широковыг ихэд гайхан харж,

	— Та яаж байна вэ? Ийм хүйтэнд нүцгэн байж болно гэж үү? гэлээ. 

	Диегонь инээмсэглэж. 

	— Эд дассан улс. Эдний гарагт агаарын халуун ийм байхыг дулаан гэдэг юм гэв. 

	— Өнөөдөр дулаан биш, харин халуун байна гэж Широков хэллээ. 

	Линьг эргэлзсэн байдалтай толгой сэгсэрнэ. Тэр Широковын улбар цээж, гарыг нуух юмгүй ажиглам харж, дэлхийн хүмүүст дасаагүй байсан болохоор Диегонь, Мьеньоний нүдэнд аль түрүүн дассан юмс хүртэл ер бусын хачин санагдаж байжээ. 

	— Ээж авцгаа! Сетито гарагт Рельос танай нарнаас юугаар ч ялгаа байхгүй. Каллисто гарагт ийм байдал огтхон олдохгүй гэж Диегоний энэрэнгүй хэлэхэд, Синяев:

	— Хэрэв каллистод халууцаад болохгүй бол туйлд нь очъё гэж бид хоёр ярьж суулаа гэв. 

	Диегоний царайд санаа зовсон байдал илэрч,

	— Ялгаагүй. Манай оронд дэлхийнх шиг цаг ууртай газар огт байхгүй гэв. 

	— Яагаад тийм гэж? Хоёр туйлд хүйтэн байх ёстой! Бага ч гэсэн тийм биз. 

	— Тийм ч тийм. Гэвч та хоёр энд байх шигээ байж чадахгүй шүү дээ. 

	— Учрыг нь хэлж өгнө үү? гэж Широков асуухад,

	— Синьг тайлбарлаж өгнө. Тэр одоо гарч ирж та нартай ярилцана гэв. 

	Диегоний үгийн өнгө нэг л ер бусын байгааг хоёр нөхөр ажиглаж амжив. 

	— Ямар нэгэн болохгүй юм болсон уу? гэж Широковын асуухад

	— Болох л юм болсон доо. Түрүүн бидний санаанд ороогүй болохоор бидний буруу гэв. 

	— Би учрыг нь огт олохгүй байна гэж сандарсан Широков хэлэв. 

	Широков, Синяевын аль алин нь бүр сайн тайлбар авах гэж Диегонь руу зэрэг харсан боловч онгоцны дарга цааш нь юу ч хэлсэнгүй. Тэр нөгөө хоёрынхоо хамт далавчаа хийж, ойн нөгөө талд, бүтэн хагас километрийн хол буусан Гесьяний онгоц руу нисэн одов. 

	Гесьяний онгоц өглөө эрт ирсэн юм байжээ. Рельос дөнгөж мандаж байх үес ойн дээгүүр ер бусын онгоц гарч иржээ. Широков Синяев хоёр огторгуйн онгоц янжуур хэлбэртэй буюу Диегоний онгоц шиг бөөрөнхий хэлбэртэй байна гэж бодож заншсан байжээ. Хөлөг онгоц нисэх, буух үедээ агаарын нягт давхрыг зүсэн туулах учраас хөлөг онгоц ямар ч байсан агаар зүсэхэд тохирсон хэлбэртэй байх учиртай байв. 

	Каллисточуудын «Дотоодын замын онгоц» гэж ярилцах Гесьяний онгоц агаар зүсэх биш, харин бүр эсрэг хэлбэртэй байв. Энэ бол хориод метр урт, хөндлөн бүдүүн нь гурав орчим метр урт дөрвөлжин юм байв. Цайвар ногоон өнгөтэй бөгөөд далавчгүй ажээ. 

	Агаараа алгуур хөвөн явах энэ «хайрцаг» хачин сэтгэгдэл төрүүлж, юуны хүчээр хий агаарт хөвөн яваа нь үл мэдэгджээ. 

	Синяев Мьеньонийг харахад Широковын нэгэн адил гайхсан шинж тодорхой байгаа нь энэхүү инженерийн онгоцыг анх түрүүн харж байгаа нь илт байв. 

	Ногоон онгоц дэлхийн хоёр хүн болон бүх каллисто хүмүүс зогсож байсан бөмбөрцгийн яг орой дээгүүр нисэн өнгөрчээ. 

	— Энэ онгоц хий агаарт яаж тогтож байна вэ? гэж Синяев асуухад,

	— Эсрэг таталцлын талбайн хүчээр гэж Линьг товч бөгөөд ойлгомж муутай хариулжээ. 

	Дахин таталцал гэнэ! Дэлхийд ирсэн каллисточууд тийм техникийн талаар юу ч хэлэхгүй байсан болохоор тэдний ниссэн хойгуур бий болсон байх нь ээ. 

	Хорин хоёр жил гэдэг бол өндөр хөгжилт шинжлэх ухаанд асар их хугацаа «ахих тутам сонин болно» гэж Синяев бодов. 

	Ногоон «хайрцаг» улам улам алгуур ниссээр буух газраа сонгон авмагцаа хий агаарт таг хөдөлгөөнгүй зогсжээ. 

	Ямар нэгэн дуу чимээ үл гарна. Хөлөг онгоцонд ямар нэгэн хөдөлгүүр байхын тэмдэг огтхон алга. Түүний бүх «дархан» байдал ид шидтэй юм шиг санагдана. Бүх ертөнцийн таталцлын хууль түүнд хамаагүй юм шиг ажээ. 

	Хөлөг онгоц газар дээр аяархан гэгчийн эгц буужээ. Мьеньонь Ньяньиньгт хандаж,

	— За, Бид дахин инженер болохын тулд багагүй суралцах хэрэгтэй болох нь ээ гэв. 

	Нисэж ирсэн онгоцны баг дөрвөн хүнтэй байв. Тэдний гурав нь буумагцаа одны онгоц руу нисэн иржээ. 

	Тэд «ердийн» далавч хийж нисэн ирсэн нь Синяевт гайхал төрүүлэв. Хэрэв тэд огт далавчгүй нисэж ирсэн бол тэр гайхахгүй байсан буй заа. 

	Широков, түүний нөхөр хоёр онгоцны дарга Гесьянийг эмчийн мэргэжилтэй гэдгийг Ресьиниэс нэгэнт дуулсан байв. Тэр хэдий залуу хүн байсан боловч эрдэм шинжилгээний ажлуудаараа каллистод олонд алдаршсан, их нэр хүндтэй болсон хүн байлаа. 

	Гесьянь бөмбөрцгийн орой дээр буумагцаа далавчаа санд мэнд тайлан дэлхийн хүмүүсийг ээлжлэн тэвэрч мэндэлжээ. 

	Тэр хар үстэй зах, нударгатай хар комбинезон өмсжээ. 

	Широков Синяев хоёрт энэ нэлэнхийдээ хачин хав хар хүн анхлан гайхах сэтгэл төрүүлсэн аж. Хүүхдийн үлгэрт гардаг ид шидтэй ямар нэгэн «чөтгөр» хүрээд ирэх шиг санагдсанаа сэтгэлд дулаан элэгсэг царайг нь хараад сайхан санагджээ. 

	— Нөгөө хоёр нь каллистогийн одны жуулчдын өмсдөг ердийн улаан үстэй бор хувцастай байв. 

	— Диегоний хөлөг онгоц эргэж ирсэн, түүнд Мьеньий хоёр хүн ирсэн гэдгийг бид дуулаад маш их баярласан. Эрхэм зочид та нарт баярын мэнд дэвшүүлье! гэж Гесьянь хэлээд Диегонь руу эргэж түүнийг тэврэн мэндлээд, — Та эдний хэлийг мэддэг. Миний хэлснийг эдэнд хэлмэрчилж өгөөрэй гэхэд

	— Эд танай үгийг ойлгосон гэж Диегонь хариулжээ. 

	— Ойлгосон, элэгсэг дотно мэндэлсэнд тань маш их баярлалаа гэж Широков хэлэхэд Мьеньонь:

	— Манай зочид замдаа каллисто хэл сайн сурсан гэж тайлбарлав. 

	— Харин та нар?

	— Зөвхөн Бьянинь сурсан. Тэдний хэл бидэнд маш хэцүү? юм аа. 

	Онгоцны багийн нөгөө хоёр гишүүн дэлхийн хүмүүстэй ээлжлэн тэврэн мэндэллээ. Тэдний нэг Мьесинь гэгч бас эмч бөгөөд даргынхаа нэгэн адил залуухан ажээ. Нөгөө нь нэлээд ахмад насны эмэгтэй хүн байв. 

	— Миний нэр Сетьи. Би Синьяний Вьеньти гэж тэр эмэгтэй хэллээ. 

	Каллисто хэлний «вьеньти» гэдэг үг бол эмэгтэй хүмүүсийн хувьд «найз» гэхийн хамтад орос хэлний «гэргий» гэсэнтэй адил утгатай. Эмэгтэй, эрэгтэй хүний хоорондын нөхөрлөл, бас хоёр эрэгтэй хүмүүсийн андыг харуулсан бол «вьести9» гэж хэлнэ.

	Гесьянь Широковт хандаж,

	— Таныг сайн харъя гэж хэлээд мөрөн дээр нь гараа тавьж нүүр лүү нь инээмсэглэн харлаа. 

	— Гесьянь, та хэдэн настай вэ? гэж Широков асуув. — Арван дөрөвтэй. 

	— Манайхаар бол хорин наймтай. Та надаас хэд дүү юм байна. 

	— Тэгэх тусам сайн. Тэгвэл бид анд нөхөд болох бүрэн бололцоотой юм байна гэж Гесьянь хэллээ. 

	Синьг Гесьянь хоёр түүн рүү хүрч ирэв. 

	— За за! гэж Гесьянь яаран хэлээд, — Шархтан руу очиж байгаарай. Бид тэднийг үзье гэснээ дэлхийн хүмүүс рүү дахин эргэж сайтар ажиглан харснаа, — Та хоёр маш нимгэн хувцастай байна гэж шал өөр эмч хүний өнгөөр хэлэв. 

	— Энд сайхан дулаан байна гэж Широковын хэлэхэд Гесьянь:

	— Юу гэнээ! гэж хөмсөг зангидаад, — Танай гарагийн халуун хүйтний дундаж ямар вэ? гэж асуув. 

	Синяев хариулав. 

	— Танай гараг мьеньиэс ямар зайтай вэ?

	Гесьянь энэ асуултын хариуг дуулаад Синьг рүү эргэж,

	— Та нар шууд, каллисто руу нисэх гэж байгаа юм шив дээ? гэж асуув. 

	— Тийм. 

	— За! Тэнд очоод болъё. Явъя, Синьг ээ. Дөрвөн эмч далавчаа өмсөж станц руу нисэн одов. 

	Дэлхийн хүмүүс каллистод ирэх явдал тэдний бодсончлон амар бүтэхгүй гэдгийн анхны дохио энэ болжээ. Гэвч энэ үед Широков Синяев хоёр муу юм юу ч сэжиглэн мэдэж чадахгүй байв. 

	Синьг Мьесинь хоёр цаг орчим болоод онгоцондоо буцаж иржээ. 

	— Шархтнууд ямар байна? гэж Диегоний асуухад Синьг,

	— Цөмийг эмчилчихсэн гагцхүү харааг нь каллистод очихоос нааш оруулж болшгүй нь байна гэв. 

	— Гесьянь тэнд үлдэв үү?

	— Тэгсэн. Каллистотой ярилцаж байна гэж хэлээд Синьг дэргэдээ зогсож байсан Широков руу харав. Широков түүний царайд эвгүй байдлыг тодорхой ажиглажээ. Синьг ямар нэгэн юманд санаа зовсон шиг санагдахад,

	Гесьянь бидний тухай ярилцаж байна уу? гэж нүүр өөд нь эгц ширтэн асуухад Синьг:

	— Тийм ээ, та нарын тухай гээд Синьг Диегоньд хандаж,

	— Би тантай ярилцъя гэв.

	Тэгээд тэр хоёр яваад өгчээ. 

	Энэ бол сэтгэл түгшүүлсэн хоёр дахь явдал байв. 

	Ийнхүү Гесьяний онгоц ирснээс хойших хэдхэн цагийн дотор нэгэн эвгүй санаа төрүүллээ. 

	Юу болсон юм бол?

	Широков, Синяев хоёр Синьгийн эргэж ирэхийг тэсэж ядан хүлээж байв. Одны онгоцны эмч уруу царайтай гарч иржээ. 

	Тэр Широковтой зэрэгцэн удаан дуугүй сууснаа:

	— Петя минь ээ, намайг сайн эмч гэдэг нь дэмий хэрэг юм. 

	— Шархтнуудад муу юм болсон уу?

	— Үгүй тэр биш ээ. Шархтнууд биш, та нарт

	— Бид нэг ч удаа өвдөөгүй шүү дээ. Широков одоо учрыг нь мэдэж тааварлаж эхэлсэн боловч Синьгээр бүрэн хэлүүлэхийг боджээ. 

	«За, тэнд очоод болъё» гэсэн Гесьяний үг дуулдах шиг болов. Тэр энэ талаар каллистотой ярилцаж байгаа юм биш биз? Яриангүй энэ талаар,

	— Юу болсны нь нуухгүй хэлж өгнө үү? гэж Синяевын асуухад Синьг,

	— Би дэлхийд байсан. Би дэлхийн уур амьсгал, хүмүүсийн биеийн байдлыг мэднэ. Гэсэн мөртөө дэлхий, каллисто хоёрын халууны дундаж ялгааны талаар юу ч бодоогүй байж гэж өөртөө хэлж байгаа юм шиг хэлжээ. Широков бүх учрыг нь мэдсэн мөртөө, тэгээд яагаа вэ? гэж асуув. 

	— Гесьянь та хоёрыг каллистод очиж болохгүй гэж байна гэснээ одоохондоо болохгүй гэж засан хэлээд,

	— Рельосын цацрагт дасах хэрэгтэй гэв. 

	— Энд үү?

	— Үгүй, энд ямар ч ашиггүй. Сетито Рельосоос их хол Гесьянь эмч, одон орны судлалтан нартай зөвлөсөн байна... Тэгээд тэд та нарыг уур амьсгалд дасгахаар кетьо руу явуулахаар шийдсэн. Кетьо гараг Сетитог бодвол Рельосод ойрхон, каллистог бодвол хол. Энэ бол завсрын буудал болно. 

	— Тэгээд биднийг тэнд удаах болов уу?

	— Тавин өдөр орчим

	Широков Синяев хоёр бие бие рүүгээ харав. Тавин өдөр! Энэ ч тийм их аймшигтай биш байлаа. Үүнээс муу юм болох байх гэж тэд боджээ.

	— Үүнд санаа зовох юм юу байх вэ гэж Широковын хэлэхэд Синяев:

	— Чи учрыг нь яагаад ойлгохгүй байна даа! Эдний сэтгэлийг энэ зовоож байгаа юм биш. Бид каллистод хожуу очно гэдэгт учир нь байгаа биш гэж оросоор хэлжээ. 

	— Тэгээд юунд гэж?

	— Тэд өөрсдөд нь байгаа юм. Широков Синьгийн гунигтай царайг харж учрыг ойлгожээ. 

	— Биднийг орхиод каллистодоо очицгоогоорой. Бид кетьод Гесьяньтай цуг очъё гэж Широковын хэлэхэд Синьг:

	— Диегонь тэгэхгүй гэж байна. Бусад нь ч тэгэхгүй гэж байна. Бид энэ талаар ярилцсан. Бид та нартай хамт кетьод очоод тэнд хамт байна. Та хоёр бидний анд нөхөд, нөхдөө орхих ёсгүй гэжээ. 

	Одны онгоцны багийнхан өөрсдөд нь хайртай гэдгийг Широков Синяев хоёр сайн мэдэж байсан боловч ингэж өөрсдийгөө бодохгүй хайрлана гэдгийг мэдээгүй байжээ. Энэ хүмүүс хорин хоёр жил төрөлх эх орноо хараагүй хүмүүс шүү дээ. Каллисто элэг зүрхэнд нь уяатай байсан!

	— Ингэсний хэрэггүй гэж Синяев хэлэв. 

	— Нэгэнт ингэж шийдсэн. Харин бидэнд гунигтай байлгүй яах вэ гэж Синьг хариулав. 

	Широков энэ каллисто хүнийг тэврэн авч хөх уруулыг нь үнсэж,

	— Баярлалаа? Бид та нарын зүтгэлийг мартахгүй гэж сэтгэл хөдлөн хэлжээ. 

	ДАХИН ЗАМД

	Гесьянь, Широков Синяев хоёрыг онгоцондоо очиж, багийнхаа дөрвөн хүнтэй танилцахыг урьжээ. Шархтай хүмүүсийг аль болох түргэн каллистод аваачихын тулд онгоц өнөө орой Сетитогоос нисэх ёстой байв. Нисэх хүртэл бага хугацаа үлдсэн байлаа. 

	Энэ урилгыг хоёр найз дуртай хүлээн авсан гэдгийг өгүүлэх юун. 

	Тэр хоёр Диегоний онгоцыг мэдэж байсан түүний хийц, хөдөлгүүр нь дэлхийн техникээс түрүүлсэн зүйл байсан боловч огт учир нь мэдэгдэхгүй зүйл биш байлаа. Каллистогийн хөлөг онгоц нарны аймаг руу нисэх үе буюу хорин хоёр жилийн өмнө тэдний хийсэн нээлтийг хийхэд дэлхийн шинжлэх ухаан тулж ирсэн байв. Харин Гесьяний онгоц өөр ажээ. Каллистогийн яахын аргагүй нэрт эрдэмтэн Мьеньонь хүртэл түүний учрыг ойлгохгүй байсан. Таталцлын хүчин дээр үндэслэгдсэн техник огт шинэ үзээгүй юм байсан болохоор тун сонин байв. Широков Синяев хоёрыг явах үеэс эх дэлхийн шинжлэх ухаан нь таталцлын физикийн мөн чанарыг бүрэн лавтай мэдэж амжаагүй, байгалийн энэ нууц тайлахад ойртсон төдий байсан. 

	«Дотоод замын» орчлонгийн хөлөг онгоц зөвхөн гадаад байдлаараа бус бас дотоод байдлаараа Диегоний онгоцтой огтхон ойролцоо биш ажээ. 

	Нэг үзүүрээс нь түүний дотор ордог байв. Ордог хаалга нь тун хийгүй хаагддаг ердийн гүйдэг хаалга байсан бөгөөд хаалганаасаа онгоцны хажуу талаар дагасан гудамж байв. Дамжих өрөө гэмээр юм байсангүй. Сетито, Кетьогийн агаар каллистогийн агаартай адил учир тийм өрөөний хэрэг байхгүй байжээ. 

	Гудам зүүн гар талын ханыг дагасан бөгөөд баруунтай нь тав тав орчим метр урт, өндрөөшөө өргөөшөө хоёр хагас метр бүгд дөрвөн өрөөтэй ажээ. 

	Олон тооны том том өрөөтэй од хоорондын хөлөг онгоцноос ирсэн Широков Синяев хоёрт Гесьяний онгоц тун жижиг санагджээ. 

	Тэр хоёрын орсон дор хөдөлгүүрийн өрөө, мөн залах самбарын өрөө гэмээр юм байхгүй шиг санагджээ. 

	— Тийм юмс бий. Хөдөлгөх хүч гаргадаг багажууд, (тэр хөдөлгүүр гэж хэлсэнгүй) шалан дор бусад өрөөнөөс тусгаарласан газар байгаа. Авалцах аюулаас зайлсхийн ингэж хийсэн юм. Харин нислэгийн чигийг өөрчлөх багаж буюу та нарт залах самбар гэмээр санагдаж байгаа бол тэр багажууд онгоцны урд хэсэгт байгаа. Бид одоо тэнд оръё. Харин яг хэлэх юм бол энэ онгоцонд урд хойд хэсэгт гэх юм байхгүй гэж Гесьянь тайлбарлав. 

	— Энэ тань юу гэсэн үг вэ? гэж Синяев асуув. 

	— Үүнийг ойлгоход амархан. Хөлөг онгоц цаг ямагт дээшээ нисдэг. Шал үргэлж шал хэвээр байна. Чигээрээ нисэх үедээ зөвхөн газарт ойрхон нисэхдээ ингэж нисдэг, аль ч талаараа нисэж чадна. Тусгай урд хэсэг гэх юм байхгүй. 

	— Харин жингүйдэх үед?

	— Жингүйднэ гэж байхгүй. Манай онгоц дотоод аяных, замынхаа хагасыг хурд авч, нөгөө хагасыг нь хурд сааж нисдэг. Татах хүчин үргэлж нэг хэвийн доошоо шал руу чиглэсэн байна. 

	Тэд гудмын нөгөө үзүүрт хүрч одоход Гесьянь товч дарж хаалга онгойлгов. 

	— Энд онгоцны жолооч сууж нисэх, буух үед жолоодно гэж тэр хэллээ. 

	Широков Синяев хоёр урд өмнө нь Диегоний онгоцны «нээлттэй» дэлгэц бүхий төв залуурыг үзээгүй бол гадагшаа гарчихлаа гэж бодох байлаа. Тэр хоёр мэдэгддэггүй дэлгэцэд дассан байсан болохоор огт үзэгдэхгүй хана, шал, тайз гэж байна гэдгийг ойлгожээ. Эргэн тойронд Сетитогийн байгаль цэлийж, хөл дор, хагас метр хэртэй газар ногоон өвстэй тэгш тал харагдана. Тэд шал дээр зогсож байгаа атлаа хий «дүүжлээстэй» байгаа юм шиг санагдана. 

	Тоо томшгүй жижиг товчоор дүүрсэн жижигхэн дугуй «самбарын» дэргэд каллистогийн тооллоор арван хоёр орчмын настай намхан, залуу эмэгтэй зогсож байлаа. Гесьянь түүнийг,

	— Миний эхнэр, Беьсьи. Бид хоёр анх энэ Сетитод танилцсан болохоор бид энэ гарагт их дуртай гэж танилцуулжээ. 

	— Тэгээд ч бид энэ гараг дээр та хоёртой баяр хүргэн мэндэлж байгаадаа маш их баярлаж байна гэж Бьесьи хэллээ. Тэр нөхөр лүүгээ харахад тэр нь санааг нь ойлгож өөр ертөнцийн энэ хоёр хүн бидний хэлийг ойлгоно гэж хэлэх гэж яарав. 

	— Эд хоёулаа манай хэлийг ус цас шиг мэддэг юм. 

	— Та нар амжин ирж тусалсан нь яасан сайн юм. Та нар ирээгүй сэн бол Синьянь Вьеньонь хоёр өнгөрөх байсан юм. Бид яарахын хэрээр яарсан боловч хожимдоно гэдгээ ойлгож гасалж явлаа. Ялангуяа Сетьи гэж Бьесьи хэлэв. 

	Тэр Широков Синяев хоёрыг од хоорондын онгоцны багийн хүн шиг ярив. Тэр хоёрыг сониучилж байгаа нь түүний байдалд огтхон мэдэгдэхгүй байлаа.

	— Диегонь, түүний нөхөд яах билээ гэж огтхон тээнэгэлзээгүй. Линьгийн бьеньетийг баримагцаа сетито руу онгоцоо эргүүлсэн гэж Синяев хэлэхэд Бьесьи

	— Гайхамшигтай (аяны гайхамшигтай төгсгөл. Бид хэчнээн яарсан гэж гээд хэцүү байсан, тун хэцүү байсан гэж нэмж хэлэв. 

	— Энэ маань биднийг бараг ухаан алдан хэвттэл хурдаа нэмж байсан гэж Гесьянь хэлэв. 

	Хоёр найз Гесьянь руу гайхан харав. Энэ болтол тэр хоёр Гесьянийг одны онгоцны дарга гэж сонсож байсан одоо болоход Гесьянь өөрөө бүр өөр юм хэлдэг байна. Бодсон бүхнээ нуухгүй асууж ярилцдаг каллистогийн заншилд дассан Синяев:

	— Би таны хэлснийг ойлгосонгүй. Та хоёрыг хэн нь онгоцны дарга болж байна вэ? гэж асуухад Гесьянь:

	— Би бол аврах ангийн дарга. Харин онгоцыг бол Бьесьи жолоодно. Энэ огторгуйн нисэгч инженер хүн, би бол зөвхөн эмч гэж хариулжээ. 

	— Тэгвэл танаас хэд хэдэн юм асууж болох уу гэж Синяевын асуухад Бьесьи:

	— Хэрвээ хариулж чадвал дуртайяа хариулна гэв. 

	— Тэдний ярианаас Широков бараг юу ч ойлгосонгүй. Синяев Бьесьи хоёр Широковын дуулж байсан төдий зүйл болох таталцлын тухай ярилцжээ. Синяев цөмийг нь ойлгож байгаа юм шиг түүнд санагдсан авч үнэндээ Синяев ч тун бага юм ойлгожээ. Энэ талаар каллистогийн шинжлэх ухаан тун ч хол түрүүлсэн байв. 

	Хөлөг онгоцны хөдөлгөөний зарчмын тухай асуултад хариулсан Бьесьийн хариултаас үзэхэд каллисточууд таталцлын хүчний нууцыг арван (дэлхийнхээр хорин) жилийн өмнө бүрэн нээсэн юм байж. Нээгээд ч зогссон биш, техник хэрэглэсэн байна. Таталцал эсрэг таталцлын талбайн хүчин дээр үндэслэсэн багаж гарч, эхлээд таталцлын талбайн эсрэг тэмдэгтэй цэнэг бүхий хүчирхэг цахилгаан тэнцэллэгийн талбайн хүчээр таталцлын хүчийг арилгаж байжээ. Энэ арга нь нүсэр төвөгтэй, маш их цахилгаан иддэг байсан учир каллистогийн эрдэмтэд эсрэг таталцал эрэн хайхад хамаг анхаарлаа тавьж энэ зорилтоо шийджээ,

	Ингэж ямар ч хөдөлгүүргүй бөгөөд эсрэг цэнэг бүхий (нэг нь онгоц дотор зохиомлоор бий болгосон, нөгөө нь гаднын) таталцлын хоёр талбайн харилцан үйлчлэлийн хүчээр нисдэг одны онгоц бий болжээ. 

	Каллисточууд өөрийн онгоцны талбайн тэмдгийг дураараа өөрчлөх замаар онгоцоо жолооддог болохыг Бьесьийн ярианаас Синяев ойлгосон боловч чухамхүү яаж өөрчилдгийг ойлгосонгүй ер нь Бьесьийн ярьж байгаа «таталцлын ухаан» үндсийг мэддэггүй байсан болохоор ойлгохын аргагүй байжээ. 

	— Та нар огторгуйн биесийн таталцах, түлхэлцэх хүчийг ажигладаг юм байна гэж би ойлголоо. Гэтэл танай онгоц Сетито гараг дээгүүр чигээрээ нисэж ирснийг бид харсан... гэж Синяев хэлэв. 

	— Ээ! гэж Бьесьи инээмсэглээд, — Энэ талаар ярихын ч хэрэг байхгүй. Онгоцыг жингүй болгосон болохоор түүнийг жижигхэн хөдөлгүүр хөдөлгөж чадна. Тийм хөдөлгүүр бий гэлээ. 

	— Хөлөг онгоц гараг хооронд нисэж явахдаа хаанаас эрчим хүч авч нисдэг юм бэ?

	— Би танд хэлсэн шүү дээ гэж Бьесьи гайхан хэлээд, — Таталцлын талбайн эрчим хүч газар сайгүй байдаг хөлөг онгоц хязгааргүй удаан нисэж чадна. Онгоц өөрийн талбайг бий болгох эрчим хүчийг орчныхоо огторгуйгаас авна. Гагцхүү түүний тэмдгийг өөрийн хэрэгцээний дагуу өөрчлөх хэрэгтэй гэв. 

	— Энэ тухай би асууж байна. Шууд талбайг чухамхүү яаж эргэсэн талбай болгож байна?

	— Онгоцны доод талд байгаа багажууд үүнийг хийдэг юм. 

	Тэгээд Бьесьи онгоцны тоног, багажуудын ажиллах зарчмыг тайлбарлаж хэлэв. Гэвч Синяев огт юу ч ойлгосонгүй. Түүнд каллисто хүүхэн зөөлөн өнгөөр өөрийн огт мэддэггүй хэлээр ярьж байгаа юм шиг санагдаж, ойлгохгүй байна гэдгээ хэлэх үү? Яриулаад байх уу гэж бодов. Яагаад ч юм ойлгохгүй байна гэхэд ичгүүртэй санагдаж ярьж дуустал нь яриулжээ. 

	— Одоо ойлгогдов уу? гэж Бьесьи асуулаа. Синяев ингэж шууд асуухад худал хэлж чадсангүй. 

	— Юу ч ойлгосонгүй гэж санаандгүй хариулж орхив. Ингэхэд Широковын гайхал ч багагүй хүрчээ. 

	Бьесьи илт гутрав.

	— Би танд тайлбарлаж өгч чадсангүй юу. Уучлаарай таныг каллистод очиход сайн тайлбарлах хүн олдоно гэж тэр өгүүлэв. 

	— Тэгнэ биз. 

	Ингэж хариулаад Бьесьи улам бүр гомдоно гэдгийг Синяев мэдэж байсан боловч өөрөөр хариулж огт чадсангүй. Дэлхийн шинжлэх ухааны мууг харуулж болшгүй юм шиг түүнд санагджээ. 

	Гэтэл каллисто хүүхэн огтхон уурласангүй шиг боллоо. Тэдний яриа юу ч болоогүй юм шиг цааш үргэлжлэв. 

	Тэд удаан ярилцжээ. Широков Синяев хоёрт энэ залуу гэр бүлтэй ярилцахад их сайхан санагдсан бөгөөд тэдэнд ч дэлхийн хүмүүстэй ярилцахад сайхан байжээ. 

	Тэр хоёрыг хөлөг онгоц руугаа явах болоход Бьесьи:

	— Та хоёроос салахад яасан харамсалтай юм бэ гэлээ. 

	— Каллистод уулзацгаая гэж Широков хэлэв. Ингэж хэлэхдээ Гесьянь руу санаандгүй харахад түүний өндөр духанд гүнзгий атираа гарсныг ажиглав. 

	Бьесьи бас нөхөр лүүгээ харжээ. 

	— Та хоёрт тэгвэл сайн бол... гэж Бьесьийн эхэлтэл Гесьянь:

	— Үгүй, тэгж болохгүй гэж үгийг нь таслав. 

	— Юу болж байна гэж Широковын асуухад Гесьянь:

	— Тэгж болохгүй гэж давтан хэлжээ. 

	— Энэ та нартай хамт Кетод очих гээд байгаа юм гэж Бьесьи тайлбарлалаа. 

	— Яагаад болохгүй гэж? Шархтнуудыг хоёр эмч аваад явчихна шүү дээ. Эсвэл та тэдэнд итгэхгүй байна уу?

	— Би аврах ангийг удирдаж гарсан хүн болохоор түүнийгээ дуусгах ёстой. Месьинь үүнийг надаас доргүй хийнэ гэдгийг би мэдэж байна. 

	— Тэгвэл яагаад болохгүй гэж?

	— Би шархтнуудыг хариуцсан хүн. 

	— Хэний өмнө? гэж Широков асуув. 

	— Өөрийн хүн чанарын өмнө энэ бол зүй ёсны хариулт байлаа. 

	Каллисточуудад яавал яахад бүрэн бололцоотой. Юу ч хориг саад болдоггүй байсан боловч тэд цаг ямагт юм бүхэн дээр хүн чанар, нийт хүн төрөлхтний ёс суртахуунд захирагдаж байдаг байв. 

	Широков Синяев хоёр Гесьянийг ятгаад нэмэргүй гэдгийг мэдэж ятгасангүй. 

	Тэр хоёр онгоцноос гармагцаа дөнгөж бууж байсан Леньиньийг харав. 

	— Диегонь намайг та нар луу явууллаа, Та нарын сүйрэл болсон газар луу түүнийг дагаж явахгүй юм болов уу? гэж байна гэж тэр хэлэв. 

	— Тэгэлгүй яах вэ. Маш дуртай байна. 

	Тэд Далавчаар нисэцгээлээ Диегоиь, Широков, Синяеваас гадна Лины Мьеньонь, Гесьянь нар явалцжээ. 

	Диегонь нисэхийн өмнө Широков Синяев хоёрт хандаж,

	— Хэрэв Гисельиүд дайралдвал та хоёр тэр дороо газар бууж хэвтэх хэрэгтэй. Тэдний довтлолтыг зөвхөн бид няцаана. Хэрэв ой дээр дайралдвал эцсийн хурдаа нэмж түрүүлэн нисээрэй. Ямар ч үед юу ч болсон та нар битгий оролцоорой зөвхөн өөрсдийнхөө аюулгүй байдлыг бодох хэрэгтэй гэж захиад Широковын эсэргүүцэх гэж байгааг ажиглаад, — Каллисточууд олон дүнчүүр, харин та нар хоёулхнаа гэдгийг мартаж болохгүй гэж яг таг нэмэн хэлжээ. 

	— За ам өгье гэж Широковын хэлэхэд Синяев:

	— Ам өгье гэж давтав. 

	Тэд Диегоний үнэн зөв үгийг зөвшөөрөхгүй байж чадсангүй. Замынхаа эцэст хүрч үүргээ. биелүүлэхгүй юм бол одны онгоц дотор тийм олон жил ялсны хэрэг байгаагүй. Широков Синяев хоёр Рельосын аймагт хүрсэн хойноо өөрсдөө өөрсдийгөө мэдэх эрхгүй байв. Тэднийг орлох хүн энд байхгүй. Энэ хоёр өөрсдийн тусад биш дэлхий, каллистогийн шинжлэх ухаанд хэрэгтэй байлаа. 

	Ой дээгүүр ниссэн хорин километрийн нислэг сайхан өнгөрөв. Харин замын эцэст, сүйрэл болсон талбайн тэнд хэдэн гисельи харагдлаа. 

	Широков Синяев хоёр ам өгснөө санаж нэн даруй бууж ойн цоорхойд нуугдав. 

	Харин махчид хүмүүсийг ажигласангүй, хажуу тийшээ эргэж удалгүй алга болжээ. 

	Каллисточууд одны онгоц байсан газрыг сайтар ажиглан үзжээ. Онгоц хуарангийн аль алинаас үзээд өгье гэсэн ч юм үлдээгүй ажээ. Гагцхүү түлэгдсэн асар том хар нүх байв. Огторгуйн онгоцноос өчүүхэн хэлтэрхий, хумсын чинээ төмрийн өөдөс ч үлдэлгүй ул мөргүй алга болжээ. 

	— Тэндээс яагаад ч учир нь олдохгүй. Авалцсан болох нь гарцаагүй. Ямар учраас, яаж авалцсан бол гэдгийг тайлбарлах хэрэгтэй гэж Мьеньонь хэлэв. 

	Широков Линьгийг битүү ажиглаж байв. Сүйдсэн онгоцны энэ дарга онгоц сүйдэж, нэг хүн үхсэний хариуцлага хүлээх ёстой. 

	Каллистод ямар нэгэн мөрдөн байцаах байгууллага, шүүх байхгүй, шорон буюу засан хүмүүжүүлэх газар байтугай ямар нэгэн цээрлүүлэх байгууллага байхгүй байхад яаж шийтгэдэг юм бол? гэж Широков бодно. 

	Линьгийн царай уй гунигтай харагдах боловч бусад хүмүүс мөн тийм байсан болохоор нас барсан каллисто хүний төлөө харамссан болохоос биш, гэмт хэрэг хийсэндээ тэгж байгаа юм биш байна. Каллистод ямарваа хэрэгтнийг шийтгэхгүй орхидог юм биш биз? Тэгдэг бол эрх чөлөө биш, харин замбараагүй явдал болох сон. 

	Гесьянь нөхдөөсөө жаахан холдох завшааныг ажиглан Широков бодсон санаснаа асуухад Гесьянь:

	— Таны учрыг нь олохгүй байгааг би мэдэж байна. Хэдэн зуун жилийн өмнө таны «шүүх» гэж байгаа тэр юм тань манайд байсан юм аа. Хэрэг хийсэн хүмүүсийг шийтгэдэг байсан. Одоо бид ийм юманд бүр өөрөөр ханддаг болсон. Хүн өөрөө өөрийгөө шийтгэхээс шударга юм байхгүй. Өөрийн сэтгэл санааны шүүх гэдэг бол хамгийн аймшигтай, хайр энэрэлгүй бөгөөд хүн хүнээ шийтгэхээс ч илүү хатуу шүүх болдог. Линьг буруутай эсэхийг бид мэдэхгүй байна. Та өөрөө үүнийг биднээс илүү сайн мэдэж байгаа. Хэрвээ тэр буруутай бол харамсалтай байна гэв. 

	Тэр алсыг ширтэн дуугүй зогсож байснаа:

	— Каллистод жаран жилийн өмнө болсон нэг явдлын тухай би танд хэлж өгье. Тэгвэл та бидний үзлийг ойлгоно. Би үүнийг уншиж мэдсэн юм. Тэгэхэд олит дөнгөж дэлгэрээд байсан үе. Олит гэдэг бол нисдэг завь байгаа юм гэж тайлбарлаад, — Агаарын хөдөлгөөний дүрмийг боловсруулж амжаагүй байжээ. Тэгээд хоёр олит мөргөлдсөн байна. Нэг хүн үхэж нөгөө нь амьд гарчээ. Хэний буруугаас болсныг хэн ч мэдээгүй. Амьд гарсны нь хэн ч буруушаагаагүй. Тэр хүн нас барсан хүнийг таньдаггүй, хамаагүй хоёр хүн байсан юм санж. Тэгтэл тэр хүн амиа хорлосон. Буруутай байгаад, амиа хорлохоос өөр аргагүй болсон байна шүү дээ. Түүнийг ямар ч шүүх тэгэхэд хүрээгүй шүү дээ гэлээ. 

	— Та тэгсний нь зүйтэй гэж байна уу?

	— Үүнд хариулахад хэцүү байна. Амиа хорлох нь Каллистод хамгийн ховор юмны нэг. Бид хүнийг машин гэж үздэггүй мөртөө, амьд явахаасаа уйдах эрхтэй гэж бас үзэхгүй. Амиа хорлох нь нэг ёсны хулчгар явдал. Гэхдээ хүн алснаа мэдэж байгаа хүн яаж амьд явдаг бол гэдэг бас хэцүү. Энэ бол маш ээдрээтэй асуудал байгаа юм. 

	— Бас дахин мөргөлдөх явдал гарч байсан биз?

	— Үгүй түүнээс хойш нэг ч гараагүй. Агаарын хөдөлгөөний дүрэм байгаа хойно юунд тэгэх билээ дээ?

	Хөдөлгөөний дүрэм өөрөө аяндаа хэрэгжээд байдаг юм шиг хэлсэн энэ үг Широковт гайхал төрүүлжээ. 

	Дэлхийд бас дүрэм байдаг боловч газар агаарын аль алинд нь осол олонтой гардаг Каллистод бол дүрэм гаргачихсанаас хойш нэг ч осол гардаггүй учир юундаа байна вэ?

	Гесьянь үүнээс илүү жишээ дурдаж чадахгүй байв. Өндөр ухамсар нэг нэгээ хайрлах харилцаа Широковын сайн мэдэх Каллисто хүний зан төрх юу юунаас илүү тодорхой жишээ болж байв. 

	Широков инженер Льетьийн нас барсан явдалд Линьг буруутай эсэхийг царайгаар нь мэдэх гэж бүр өөр байдлаар ашиглан харж, хэрэв сүйдсэн онгоцны дарга буруутай бол өөрөө өөрийгөө хатуу шийтгэнэ гэж сэтгэл түгших болов. 

	Линьгийн царай тайван байх шиг байв. Үгүй, энэ хүн огтхон буруугүй юм байна. Широков каллисто хүний царайгаар бодол санааг нь бүрэн лавтай мэдэж байгаа эсэхээ мэдэхгүй байсан боловч санаа нь тайвширна. 

	Тэр буцах замдаа мөн бодол болсоор явав. 

	Тэднийг бөмбөрцгийн орой дээр Ньяньиньг угтан авч Гесьяньд хандан,

	— Таныг каллисто ярья гэж байна гэлээ. 

	Залуу эмч станц руу нислээ. 

	Вьеньонь Синьянь хоёрыг Гесьяний онгоцонд аваачсан байв. Хоёр цаг болоод тэр онгоц буцна. 

	— Бид тэдэнтэй хамт ниснэ. Кетьо Рельосын цаад талд байгаа. Бид замын тал дунд хүртэл хамт ниснэ гэж Диегоний хэлэхэд Синяев:

	— Тэгэхээр бид каллистогийн хажуугаар нисэж өнгөрөх болж байна уу? гэж асуув. 

	— Үгүй бид тэгэх байсан ч тэгэхгүй. Бидэнд тийм чадал байхгүй гэж Диегонь уруу царайлан хариулжээ. 

	Синяев ингэж бодолгүй юм асуусандаа гэмшив. 

	— Та нар дэмий юм хийж байна гэж Синяев хэлэв. Диегонь юу ч дуугарсангүй. 

	Гесьянь цаг болоод тун их баярласан царайтай эргэж иржээ. 

	— Би та нартай хамт ниснэ. Каллисто тэгж шийдсэн байна. Шархтнуудыг Мьесинь аваад явна гэж тэр хэллээ. 

	Тийм шийдвэр Синьгийг гомдоох вий. Түүнд итгээгүй юм шиг юм болжээ гэж Широковын бодтол бодлыг нь таасан юм шиг Синьг:

	— Би ингэж гуйсан юм. Миний хүслийг биелүүлсэнд маш их баярлаж байна гэж хэлжээ. 

	«Үгүй. Каллисточууд манайхантай адилгүй. Тэдний санаа биднийхээс ариун. Эдний хэлэнд «Биеэ тоох» гэдэг үг байдаггүй нь учиртай гэж Широков дотроо боджээ. 

	— Тэгвэл манай онгоцны баг арван зургаан хүнтэй болох нь ээ гэж Диегоний хэлэхэд Синяев:

	— Өөр хэн нэмэгдсэн юм? гэж асуулаа. 

	— Дьеньи бидэнтэй цуг явна. Тэр надаас салахгүй гэнэ гэж Диегонь хариуллаа. 

	Диегонь ач охиныхоо шийдэд баярлажээ. Аргагүй ч юм даа тэр энэ болтол түүнтэй ярилцаж хүү болон бусад садныхаа тухай юм асууж амжаагүй явсан юм санжээ. Кетьод хүртэл их хугацаа байлаа. 

	— Бьесьи яагаад бидэнтэй хамт нисэхгүй юм бэ? гэж Широковын асуухад Гесьянь:

	— Тэр каллисто руу яараад байна. Охиноо санаад байгаа юм гэлээ. 

	Бас нэг цаг өнгөрөв. Рельос баруун хаяанаа бууж шөнө болох ойртжээ.

	— Хөдлөх цаг боллоо гэж Диегонь хэлэв. 

	Тэр дэлхийн нөхдийнхөө нүүр лүү харж,

	— Та хоёрт сетитогаас явахад хэцүү байна уу? Энэ гариг дэлхийтэй тун төстэй шүү. Бид дэлхийн байгалийг хармагцаа үүнийг анзаарсан юм гэж эелдэг гэгчийн хэлэв. 

	— Тийм ээ, эвгүйхэн байна гэж Синяев хоёр биеэ төлөөлөн хариулахад Диегонь:

	— Та нар энд дахин ирж болно оо. Каллистогийн туйлын бүсэд амрахын оронд энд ирвэл хамаагүй дээр. Манай хөлөг онгоц цаг ямагт та нарын унаа гэсэн үг гэжээ. 

	— Тэгвэл маш сайн байна. Баярлалаа!

	— Сетито сонин гараг. Та нар зөвхөн гисельи нэг кетьр харлаа. Амьтны аймаг нь маш олон янз. Каллистогийн амьтны аймагтай огтхон адилгүй. 

	— Харин Кетьогийнх ямар вэ?

	— Юм бүхэн нь каллистотой төстэй. Ургамал, амьтан, шувуу, хүмүүс нь цөмөөрөө адилхан. 

	— Соёл боловсрол, техникийг оруулахгүй бол тийм биз. 

	— Тэгэлгүй яах вэ, гэхдээ энэ чинь түр зуурын юм шүү дээ. 

	Синяев Широковт хандаж,

	— Кетьогийн зэрлэг хүмүүстэй каллисточуудын харилцаж байгаа нь сонин юм аа. Тэдэнтэй ямар ажил хийдэг юм бол? Үнэндээ, Кетьо гэдэг чинь каллистогийн колони гэсэн үг биз гэлээ. 

	— Колоничлох ёсны талаар энд ярихын ч хэрэг байхгүй. Маш сонин байна гэдэг чинь зөв. Бид эхлээд каллистод очоогүйд би нэг ёсондоо баярлах юм. 

	Бьесьиегийн онгоц эхэлж хөөрөв. Түүний багийн гурав, сүйдсэн онгоцны тав, бүгд найман хүн сууж каллисто руу нислээ. 

	Синьянь, Вьеньонь хоёрыг таг унтуулсан хэвээр авч ниссэн болохоор дэлхийн хүмүүсийн талаар юу ч мэдэхгүй явжээ. 

	Цагаан бөмбөрцгийн багийнхан төв залуурт цугларч түрүүчийн онгоцны хөөрөхийг дэлгэц дээр харж байв. 

	Цайвар ногоон «хайрцаг» газраас алгуур хөндийрч километр хэрийн өндөрт гараад эгц босоо боллоо. Тэрхүү онгоц агшин зуур дороо таг зогсон харанхуй болсон тэнгэрт тодхон харагдаж байснаа харвасан юм шиг хөдлөн алга болжээ. Түүний хойно онгоц ниссэний ямар нэгэн ул мөр үлдсэнгүй. 

	Диегонь хүлгэлзэж байв. Таван минут болоод дэлгэц асаж Бьесьи агаар мандлын цаана гарснаа мэдэгдэв. 

	— Вьельи! гэж Диегонь хэллээ. Аль тэртээ нэгэн өдөр каллисточууд бөмбөрцгөөс гарч ирэх үес Широков Леньиньгийн амнаас энэ үгийг дуулахдаа «зоригтой» гэсэн үг байх гэж бодсон нь «урагшаа» гэсэн үг байсан юм санжээ. 

	Каллисточууд хөөрөх үед байх ёстой газар луугаа түргэн таран явцгаав. Широков, Синяев, Гесьянь, Дьеньи нар Диегоний дэргэд үлдлээ. 

	Хоёр нөхөр онгоцны эргэн тойронд харагдах ногоон байгалийг гунигтай ширтэнэ. Тэдний сэтгэл дэлхийгээс хөөрөх үеийнх шиг үймэрчээ. Ийм ижил дасал болсон сайхан байгалийг дахин харах хүртэл их хугацаа өнгөрнө дөө. Тэднийг Кетьо каллисто хоёрын улаан, шар, улбар байгаль хүлээж байв. Дэлхийгээс нисэх шиг юм болж үндсээрээ булга үсэрсэн өвс бөөн хар шороо холилдон дэлгэцийг хав харанхуйлав. Хуйларсан шороон дунд онгоц зөөлөн жигд хөөрөв. Хөдөлгүүрүүд дуугүй ажиллах нь хүчгүй юм шиг санаа төрүүлж аварга том хөлөг онгоцыг газраас хөөргөж байгаа лут хүч мэдэгдэхгүй байлаа. 

	Хөөрөх үед боссон шороон үүл хэдэн минут болоход тэртээ дор хоцорсон байв. 

	Одны онгоц улам улам хурдан хөөрч огторгуй алгуур харанхуйлсаар ой мод, тэгш тал, гол мөрөн, дэлхийн хүмүүсийн харсан «эртний» эзэд болох аварга Кетьр, муухай Гисельи, мөн харж амжаагүй өөр олон амьтад бүхэн цэнхэртэн харагдагч Сетито гараг мананд хучигдан алга боллоо. 

	Бас жаахан яваад ижил дасал болсон од мяралзсан орчлонгийн уудамд оржээ. 

	Диегонь Бьесьийг гүйцэх гэж хурдаа жаахан нэмэв. Хоёр цаг явахад Рельосын гэрэлд гялалзан түргэн нисэн яваа цэг дэлгэцнээ харагдаж удалгүй хоёр онгоц бие биеэсээ хэдэн километр зайтай зэрэгцэн ирлээ. 

	— Хурд авалт хэр зэрэг удаан үргэлжлэх вэ? гэж Синяевын асуухад Диегонь:

	— Бид ерэн хоёр цаг хурд аван, мөн тийм цаг хурдаа саан ниснэ. Тийм их удаан жингүйдэхгүй. Хэрэв та удаан жингүйдэх дуртай байвал дэлхийдээ буцах замаа хүлээхээс биш дээ гэж тоглоом хийв. 

	— Хоосон огторгуйд хоёр онгоц бие биедээ татагдана гэж та айхгүй байна уу?

	— Айж байсан. Гэтэл тийм аюул байхгүй гэж Бьесьи хэлсэн. 

	— Аа, тийм! Тэдний онгоц таталцлын эсрэг талбайгаар хүрээлэгдсэн гэдгийг би мартаж орхижээ гэж Синяев хэлэв. 

	Аварга бөмбөрцөг, түүний жаахан дагуул хоёр улам улам хурд аван дүүлнэ. Гучин хоёр цагийн дараа тэр хоёр очих очих газраа чиглэн салан одно. 

	Улам улам багасаар байгаа Сетитогийн ногоовтор зээрэнхий алс ард хоцорлоо. 

	Өмнө талд нь өнө удаан хүсэн хүлээсэн газраа хүрэхийн өмнөх сүүлчийн буудал болох Кетьо гараг байв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Хүнд, урт, цаг мэтийн каллистогийн хэмжээ манайхаас шал өөр, зохиогч - Хэмжээтэй холбоотой бүх үгийг самуурах буй заа хэмээн «орчуулж» байна гэдгийг уншигч та огтхон ч мартаж болохгүй шүү




	[←2]
	 Биеийн цул хурдаас болж өөрчлөгддөг нь харьцангуйн түгээмэл хуулиас болдог бөгөөд энэ нь туршлагаар батлагдсан юм. Биеийн цул хурдаас хамаарах томьёо: 
[image: хар, бичвэр-г агуулсан зураг

Автоматаар үүсгэсэн тайлбар]
Гэхдээ гэрлийн хурдаар хэмжигдэх хурдтай үед ингэж хамаарна. Биеийн хурд (ү) гэрлийн хурд (С) тэнцүү үед цул (М) хязгааргүй болно




	[←3]
	 Каллисточууд манай нарыг мьеньи гэдгийг зохиогч тэр аяар нь хэрэглэжээ




	[←4]
	 Каллисто хэлний нэгэн адил хэллэгийн бүтэц нь дэлхийн аль ч хэлнээс эрс ялгаатай. Зохиогч каллисточуудын яриа бүхнийг бидний дадсан хэллэгт тохируулан «орчуулах» хэрэгтэй болжээ




	[←5]
	 «Кью-дьели» гэдэг бол монголчилбол «хиймэл аянга» гэсэн утгатай үг энэ бол манайхны гар буутай төстэй каллистогийн гар зэвсэг юм аа




	[←6]
	 Дэлхийнхээр бол хорин хоёр жил




	[←7]
	 Каллисто хэлэнд биеийн төлөөний үг байхгүй, каллисто хүмүүс «чи» «та» гэхгүйгээр харилцдаг зохиогч тохиромжтойг бодож та «та» «чи» гэдэг үг хэрэглэжээ




	[←8]
	 Бронтозавр гэдэг бол дэлхийд дунд төрмөлийн үед байсан үлэг гүрвэлийн төрлийн аварга том амьтан




	[←9]
	 «Вьести» гэдэг үгийг яг оруулж болохгүй, «ярилцагч» гэсэнтэй ойролцоо утгатай үг

